
        
            
                
            
        

    
	ЖОРЖ САНД

	КОНСУЭЛО -4
(51-59)

	 “УЛСЫН ХЭВЛЭЛИЙН ГАЗАР” 1981 онд Улаанбаатар хотноо эрхлэн хэвлүүлсэн “КОНСУЭЛО-1” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Үхлээс ангижран салсан Консуэло өвгөн насан ааваар нь дэмжүүлэн явж, энэ айлын бүх хүний харсаар байтал түүн рүү гар сунган өгүүлшгүй даруухан инээмсэглээд:

	— Намайг аварсан хүн энэ л байна даа! Төрсөн дүү шигээ санаж намайг арчилж тордсон хүн энэ байна! гэж хэлсэн тэр өдөр Альбертын хувьд тохиолдсон гайхамшигт сайхан өдөр боллоо. 

	Гэвч тэр өдөр буюу түүний жаргалын туйл болсон өдөр Консуэло тэр хоёрын харьцааг гэнэт өөрчилж, өөрчлөх өөрчлөхдөө санаж байснаас нь хавьгүй ондоо болгов. Консуэло гэр бүлийн хүрээнд дахин орсноосоо хойш Альберттай хоёулхнаа уулзах нь нэлээд цөөрлөө. Өвгөн гүн Консуэлийн өвдсөнөөс хойш түүнд улам ч хайртай болсон шиг санагдаж, эцгийн хайраар халамжлан асарсанд бүсгүйн сэтгэлийг ихэд хөдөлгөжээ. Канонисса дахиад юм яриагүй боловч бүсгүйн алхах гишгэх бүрийг ажиглах нь миний үүрэг гэж үзсэн хэвээрээ байж, Альбертын орж ирэхэд хэзээний л ирчихсэн байдаг байжээ. Ер нь ч залуу гүний ухаан санаа дахин хямрах нь үзэгдэхээ больсон тул аль хэдийнээс уригдаагүй садан төрлийнхөн, айл аймгийнхнаа учир зүггүй урьж шилтгээндээ авчрах болжээ. Залуу гүн фон Рудольштадт дахин эелдэг нийцтэй болсныг нь үзүүлэх гэж хөгшчүүл нэг л цайлган сэтгэлээс бахдан өөрсдөө ч уярцгааж байжээ. Төрөл төрөгсдийнхөө хүслийг биелүүл гэж Консуэло харах харцаараа ч, өөрийн биеэр ч шаардах бололтой байсанд Альберт дуртай дургүй ч дээгүүр зиндааны хүн, шилтгээний зочломтгой эзний дүрд дахиад л тоглодог болжээ. 

	Ингэж гэнэт хувирах нь Альбертад амаргүй байжээ. Тэр нь хайртай хүнээ л бодож даган баясах ажээ. Гэхдээ үүнийхээ оронд нэлээн удаан хугацаанд юм ярилцаж, сэтгэлээ илэн далангүй илчлэх хариу шан горьдсон байна. Альберт гагцхүү орой нь түүнээс баярлан хөхиүлсэн үг дуулахын тулд аргагүйн эрхэнд өдөржин уйтгарлан тэвчээртэйеэ суудаг байв. Харин тэр хоёрын хоорондуур канонисса нойтон хамуу шиг орж ирээд, тэр сайхан баярыг нь булаан авахад уурлан хилэгнэж, сэтгэлээр унадаг байлаа. Тэр нь аягүй муухай шөнийг өнгөрүүлэхдээ, Консуэлийг гар дээрээ өргөсөөр гарч ирсэн цагаас нь хойш цаг үргэлж тунгалаг усаар дүүрэн байгаа нөгөө худгийн дэргэдүүр байн байн явах ажээ. Альберт элдэв бэрх бодолд дарагдан, нууцгай газраа дахин хэзээ ч очихгүй гэж ам өгсөндөө бараг л өөрийгөө харааж байлаа. Зол хувьгүйгээ мэдсээр байж газрын гүн рүү ороод зовлон зүдүүрийнхээ нууцыг авсалчхаж чадахгүй болжээ гэхээс айдас нь хүрнэ. 

	Төрөл төрөгсөд, найз бүсгүй нь нойргүй хоносны дараа зүдэрчихсэн явах, улам улам илрээд байгаа гутрал, алмайрлыг нь анзааралгүй яах билээ. Гэвч Консуэло тэр бөөн хар үүлийг хөөн тарааж, эрх мэдлээ алдах аюул мэдэгдэх бүрийд эргүүлэн авчрах аргыг олжээ. Хүүхнийг дуулж эхлэхэд л залуу гүн дур татагдан дагаж, нулимс бөмбөрүүлэх юм уу шинээр хөөрөн баясахдаа дотор нь хөнгөрөөд явчихна. Энэ арга хөдөлбөргүй байсан бөгөөд Консуэлотой хоёулхнаа болмогц ганц нэг боловч үг зөрөх зай гарангуут л:

	— Консуэло, чи миний сэтгэлд хүрэх замыг олжээ! Чамд эгэл хүнд олдошгүй хав чадал байна. Чи бол бурхны хэлээр ярьдаг, чи бол хамгийн оргилсон сэтгэлийг илэрхийлж, хүмүүст зоригжсон сэтгэлийнхээ хамгийн хүчирхэг бодлыг дамжуулах увдистай төржээ. Намайг зүдэрч байгааг мэдсэн цагтаа л дуулаад бай! Чиний дуулахад дууны чинь үгийг би бараг анхаардаггүй. Тэр үгс нь зөвхөн сэдэв төгс бус заалт болж хөгжмийн санааг нээх, хөгжүүлэхэд хэрэг болдог бөгөөд би түүнийг бараг сонсдоггүй. Зөвхөн чиний дуу, дуулж байх үеийн сэтгэл чинь, зоригжил чинь, миний зүрхэнд хүрдэг юм! Хөгжим бол хүний сэтгэлийн мөрөөдөж байгаа тэр нууцгай оргилсон зүйл, юуг зөгнөж байгааг нь илэрхийлдэг билээ... Аялгуу бол хүний хэл ч илэрхийлж чадахгүй дээд үзэл бодлыг нээн үзүүлэх шиг байдаг. Энэ бол хязгааргүйг нээж байгаа хэрэг. Чамайг дуулж байхад би хүн төрөлхтөн бурхнаас тэнгэрлэг мөнхийн юмыг нь шавхан байгаа тэр хэсэг хүний нэгэн нь болдог. Жир амьдралын үед чиний амнаас гарах дургүй байдаг тэр тайтгарал дэмжлэг бүхэн, дээд зиндааныхны хаанчлал чамайг надад юм хэлүүлэхгүй байгаа бүхэн чиний дуулахыг цэнгэлийн манлай болгодог юм. Дуулах чинь надад чиний мөн чанарыг нээн үзүүлж, тэгэхлээр нь миний сэтгэл баярлах гуних, итгэх эргэлзэх, гэнэт цочирдон баясах юм уу, мөрөөдөн жаргахад чамайг эзэмдэн авдаг шүү дээ гэж ярилаа. 

	Альберт заримдаа энэ бүхнийгээ гэрийнхнийгээ байсаар байхад Консуэлод испаниар хэлэх боловч авга эгчийн илэрхий дургүйцэл, ёс горимоос болоод Консуэло хариу хэлж чаддаггүй байлаа. Тэгж тэгж цэцэрлэг дотор хоёулхнаа таарч, Альбертыг чи дуулахад би мөн ч их жарган баясах юм гээд ярьж эхлэхэд нь Консуэло:

	— Та тэгээд хөгжмийг үгнээс илүү төгс үнэмшилтэй гэж үздэг юм бол өөрөө яагаад надтай хавсрахгүй байгаа юм бэ? Та чинь надаас илүүгээр хөгжим мэддэг байж магадгүй байна гэвэл залуу гүн гайхан:

	— Консуэло та үүгээр юу хэлэх гээ вэ? Би гагцхүү таны дуулахыг сонсож хөгжимчин болно гэв. 

	— Намайг хуурах гэж битгий оролдогтун. Би амьдралдаа ганц удаа л хийлээр үнэхээр тэнгэрлэг сайхан тоглохыг сонссон, Альберт та Шрекенштейний агуйд тэгж тоглосон шүү дээ. Би тэр өдөр намайг харахаас тань өмнө сонссон юм. Би таны нууцыг мэдсэн, та намайг уучилж, миний цээжинд хэдэн бадаг нь үлдсэн урьд мэдэгдээгүй сайхан зүйлийг аянаас нь олж авсан тэр сайхан аялгууг дахин нэг сонсгооч гэж хүүхэн хэллээ. 

	Консуэло цээжиндээ бүдэг бадаг байгаа аялгууг аяархан аялж үзсэнд Альберт дор нь мэдлээ. Альберт:

	— Энэ бол гусийнхний сүлд дуулал байгаа юм. Ая оруулсан шүлэг нь манай эх орны яруу найрагчдын нэгэн, Георг вангийн хүү, миний өвөг Гинко Подибрадын зохиол. Манайханд Стрей, Шимон Ломницкий гээд л бас бус зохиолчийн цөөн бус сайхан шүлэг бий боловч эзэн хааны цагдаагийн газраас хориглосон юм. Тэр Чехийн нэргүй цуутнуудын ая оруулсан шашны болоод ардын дуунуудаас чехүүдийн цээжинд тийм ч олон нь бүтнээрээ үлдсэнгүй. Тэдгээрийн зарим нь ард зоны дунд хадгалагдан хоцорч, ер бусын ой, хөгжмийн сонсголтой Зденко тэдгээрээс нэлээн олныг нь мэднэ. Би түүнийг нь цуглуулаад бичиж авсан. Их сайхан шүү, та танилцан үзвэл их л сонин байх байх. Харин та түүнийг гагцхүү миний хоргодох газар л сонсож болно, миний хийл, цуглуулга нот минь тэнд байгаа шүү дээ. Тэдгээрийн дунд эртний католик, протестан хөгжмийн зохиолчдын чухаг гар бичмэлийн цуглуулга бий. Бидэнд өв болгон Лютерийн өөрийнхөө сүмийн дуулал маягаар үлдээсэн хэд хэдэн дуу зохиосон Жоскенийг ч, Клод Ле- Жёныг ч, Аркадельтыг ч, Георг Рауг ч, Бенедикт Дуцисийг ч, Иоанн Вейсийг ч та лав мэдэхгүй байх. Хайрт Консуэло минь, танд энэ сонин бүтээлүүдийг сонирхоод миний аль хэдийн хөөгдөн гарсан агуйд дахин нэг очиж, хараахан орж үзээгүй сүмд минь орж үзэх сэн гэж бодогдохгүй байна уу? гэв. 

	Энэ санал хэдийгээр залуу жүжигчний сонирхлыг татсан боловч давхийн цочиход хүргэжээ. Аймшигт агуй аягүй зэвүүн юм бодогдуулсанд чичрэн дагжихгүй байж чадсангүй бөгөөд хэдий Альбертад итгэлээ ч гэсэн хоёулхнаа дахин тэнд очих нь зовуурьтай байлаа. Альберт ч үүнийг дор нь мэдлээ. 

	— Та надтай цуг тийшээ очно гэж амласан ч гэсэн тэгж аялна гэж санахаас л таны айдас хүрч байгааг би харж байна. Энэ тухай дахиж ярихаа больё. Тавьсан тангарагтаа үнэнч би тангүйгээр хоргодох байрандаа очихгүй гэж Альбертын хэлэхэд хүүхэн:

	— Альберт та миний тавьсан тангаргийг надад санууллаа. Таныг шаардах л юм бол тэр хэлсэн үгэндээ хүрнэ. Гэхдээ, хонгор эмч та минь, миний бие хараахан хангалттай чийрэгжээгүй гэдгийг бас ч мартаж болохгүй шүү дээ. Харин та одоохондоо тэр сонин бүтээлүүдийг энд надад үзүүлж миний дуулснаас хавьгүй илүүгээр хийл дардаг тэр сайн жүжигчний тоглохыг сонсгож болохгүй сэн болов уу? гэв. 

	— Хайрт дүү минь намайг шоолж байх шив дээ! Ямар ч л гэсэн миний дуулахыг агуйд л сонсоно доо. Би чухамхүү тэнд сэтгэлийнхээ дуудлагын дагуу энэ зэмсгийг дуугаргадаг болгохыг оролдсон юм. Түүнээс өмнө би аавын их мөнгө төлдөг байсан хэдий мундаг ч өнгөцхөн мэдлэгтэй профессортой олон жил хичээллэсэн боловч түүнийг ер мэддэггүй байжээ. Би гагцхүү тэр агуйд очсон хойноо хөгжим гэгч юу болохыг ойлгож, ихэнх хүн түүнийг юутай хуурмаглан гутаадгийг мэдэж авсан юм. Үнэнээ хэлэхэд би сэтгэл санаагаа бурханд даатгаагүй бол хийл хөгжмөөс нэг ч дуу гаргуулж чадахгүй байсан. Тэр ч байтугай, хэрэв та миний дэргэд хэнэггүй зогсоод, миний хөгжимдөж байгаа зүйлийг анхааран чагнаж, намайг аль хэр авьяастайг тодорхой мэдэх гэж байгааг тань харчихвал лав муу тоглож, та юу ч сонсож чадалгүй салах байх. Би энэ хөгжмийг жаахан эзэмшдэг болж, бурхан тэнгэрийг магтах юм уу чин сэтгэлийн залбиралдаа зориулдаг болсноос хойш бодит ертөнцөд шилжин, бий болгож ч, зогсоож ч миний хүч хүрэмгүй зоригжилд захирагдахаас өөрийг мэдэхээ больсон билээ. Хэрэв энэ зоригжил надад байхгүй үе таарвал жирийн нэг хөгжмийн бадгийг тогло гэж та надаас шаардвал таны хүсэлд нийцүүлье гэж хэчнээн бодлоо ч гэсэн бүх юмаа мартаж, гар хуруу минь сая нот барьж үзэж байгаа хүүхдийнх шиг итгэлгүй байх болно гэж Альбертын ярихад сэтгэл хөдөлсөн Консуэло түүнийг анхааран сонсоод:

	— Би таны хөгжимд хэрхэн ханддагийг ойлгох чадалгүй байна. Харин би таны залбиралд туйлын анхааралтайгаар бишрэн нэгдэж чадах учраас дэргэд чинь, хэчнээн байлаа ч гэсэн таны зоригжсон сэтгэлийг хөргөхгүй байх гэж найдна. Аяа, хайрт Альберт минь, ариун урлагийн талаар таны ярьж байгааг манай багш Порпора сонсохгүй байгаа нь юутай хайран бэ! Тэр сонссон бол таны өмнө өвдөг сөгдөх сөн! Гэхдээ тэр агуу жүжигчин ч танаас ширүүн биш шүү. Тэр хүн дуучин юм уу төгс эрдэмтэй хүн сонсогчдынхоо талархах шагшихаас сэтгэлийн зоригжлыг шавхан авах ёстой гэж үздэг юм, гэв. 

	— Магадгүй, Порпора, юу ч гэлээ гэсэн шашин бурхны сургаал, хүний сэтгэл бодол хоёрыг хөгжимд нэгтгэдэг байж болох юм. Магадгүй католик хүний ёсоор шашин бурхны хөгжимд ханддаг байж ч болно. Хэрэв би түүний үзлийг баримталбал түүнтэй адилхан л бодож таарна. Би надтай нэг шашинтай ард түмэнтэй сүсэг бишрэл, талархлаа хуваалцдаг сан бол бас л өөртэйгөө адилхан шүтлэгтэй тэр хүмүүстэй ойртохыг хүсэж, одоо болтол зожиг ганцаараа байхдаа олж, түүнээс болоод төгс бус байсан байж болзошгүй тэр зоригжлыг эрдэг юм. Консуэло минь, хэзээ нэгэн цагт, үнэн сэтгэлээсээ ойлгож байгаа залбиралдаа чиний тэнгэрлэг дууг миний хийлийн эгшигтэй цуг нийлүүлэх хувь заяа надад тохиолдвол би хэзээ ч гарч үзээгүй өндөрлөгтөө эргэлзээгүй гарч, залбирал минь ч жинхэнэ бурханд зохицох сон. Одоо болтол миний сүсэг бишрэл ойр тойрныхоо хүмүүст үзэн ядагдаж, доромжлуулаагүй хүмүүс ч түүний минь шоолж элэглэдэг байлаа шүү дээ. Чухам энэ учраас би өөрийн өчүүхэн авьяасыг бурхан хөөрхий муу Зденко хоёроосоо бусдаас нуудаг байсан юм. Манай аав хөгжимд дуртай болохоор наддаа элевсиний баярын систр хөгжим шиг ариун санагддаг ч хийл минь түүнийг баясгаж байгаасай гэж боддог. Гэтэл би ямар нэгэн хүүрнэл дуу дуулах Амалийг дагаж хөгжимдөхөд хүрвэл яах байсан бол, хэрэв би өчнөөн олон чех хүнийг цөллөгийн хүнд хүчир ажил, цаазаар авхуулах хоёрт хүргэсэн эртний гусийнхний нэг аялгууг юм уу манай лютеран өвөг дээдсийн хуучны сүлд дууллаас нэгийг тогловол (лютеран гаралтай гэхэд зовж улайдаг юм шүү дээ) аав минь ямар янзтай болох бол оо! Консуэло минь, би бүр шинэ бүтээлүүдийг мэдэхгүй юм. Тийм юм байдаг л шиг байна, зарим нэг нь сайхан ч юм шиг л байна. Таны суралцсан гэж байгаа Гендель юм уу бусад агуу их хөгжмийн зохиолчид надаас танд сургамжлан хэлэх хүмүүсээс хавьгүй дээгүүр мэтээр надад санагдаж байна. Гэвч тэр хөгжимтэй танилцаж, түүнийг судлах гэвэл би хөгжмийн шинэ ертөнцөд орох хэрэгтэй болно. Тэгэхдээ урт удаан хугацаанд мэдээгүй явсан юм уу хайхраагүй явсан тэр нандин зүйлсийг таны өглөгч гараас хүртэж мэдрэхийн тулд гагцхүү тантай цуг л тэр ертөнцөд орно. 

	— Тэгвэл би гээд Консуэло инээмсэглэн 

	— Энэ хэрэгт оролцохгүй байх гэж бодож байна. Агуйд сонссон зүйл минь даанч сайхан, даанч агуу, даанч онцгой гойд болохоор болор, алмаас эрдэнийн булаг руу хайрга элс хаяхаас эмээж байна. Альберт аа, одоо би та бол хөгжим мэдэхийн хувьд намайг дагуулахгүй хүн байна гэдгийг мэдлээ. Харин та энгийн хөгжмийн тухай ямар нэгэн юм ярьж өгөхгүй юу? Энэ чинь миний мэргэжил болох ёстой юм шүү дээ. Би шашин бурхны хөгжимд байдаг юмыг энгийн хөгжмөөс олохоос айж байна, би одоо болтол авьяасын хувьд сайнгүй, мэдлэг минь хангалтгүй, өнгөцхөн байсан байна гэвэл

	— Тэр тийм биш ээ, Консуэло, би таны гүйцэтгэх үүргийг ариунаас ариун гэж үзэж, таны мэргэжлийг эмэгтэй хүний эзэмшиж чадах бүхний дээд гэж бодож байна. Таны сэтгэл энэ ариун нандин юмыг биелүүлэхэд үлэмж тохирсон юм чинь дээ гэж Альберт хэлэв. Консуэло инээмсэглэн татгалзаж

	— Байзнаарай байзнаарай, эрхэм гүнтэн, би танд хөгжим заалгасан хийдийнхээ тухай, бурхныг магтан дуулж байсан сүмийнхээ тухай байн байн ярьдаг байснаас та намайг шүтээнд үйлчлэх юм уу хийдэд багшлагчаа болж байсан байна гэж бодож байх шиг байна. Гэтэл Zigаrеllа гарал үүслийнхээ эрхээр бага балчиртаа тохиолдлын чанартай амь зууж, энгийн ч, шашин бурхны ч хөгжимд суралцаж, аль алинд нь адилхан хандаж, хувь заяа хааш нь хөтлөх, сүм хийд рүү юү, театрын тавцан өөд үү гэдгийг бодсон юмгүй байсан гэдгийг мэдвэл... гэхэд Альберт үг дундуур нь орж:

	— Бурхан чамайг бүр эртээс мэдэж, эхийн хэвлийдээ байхад чинь ариун гэгээнтэн болгосон гэж үзэж байгаа учир би амьдралд тохиох аливаа зүйлийг сэтгэл түгшихгүй харж, чамайг тайзан дээр гарлаа ч гэсэн хийдийн газар байсантайгаа адил ариухан байна гэдэгт итгэж байна гэж хэлэв. 

	— Би гэнэ ээ? Та ийм хатуу үзэлтэй мөртөө жүжигчин хүүхэнтэй нөхцөхөөс айхгүй байна уу?

	— Анх шашин үүсэж байхад дуган, театр хоёр хоёулаа ариун номын газар байжээ. Үзэл суртал шинэхэн үүсээд цэвэрхэн байхад шашны зан үйл ард түмний үздэг зүйл байж, шүтээний өлмийн дэргэд урлаг гэгч үүсжээ. Манай үед бузар булайн зүйл болсон бүжиг бурхдын баяр цэнгэл дээр сэтгэлээ илэрхийлэх аяс байжээ. Хөгжим, яруу найраг хоёр сүсгийн дээд илэрхийлэл, суу билэг, гоо үзэсгэлэнтэй эмэгтэй хүн гэлэнмаа, бошго үзүүлэгч, зоригжуулагч байсан байна. Энэхүү өнгөрсөн үеийн сүрлэг хатуу хэлбэр журам учир утгагүй буруу хязгаарлалтаар солигджээ. Католик ёс гоо үзэсгэлэнгийн баярыг үгүй хийж, баяр ёслолд эмэгтэй хүн оролцдогийг болиулжээ. Хайр дурлалын замыг хааж улам сайхан болгохын оронд доромжлон гутааж буруутгасан байна. Гэвч гоо сайхан, эмэгтэй хүн, хайр дурлал гурав эрх мэдлээ алдах учиргүй байжээ. Хүмүүс эдгээрт зориулж бурхангүй дуган босгоод театр гэсэн нэр өгчээ. Энэ дуганууд завхай зайдангийн оромж болж хувирсанд Консуэло танд ямар буруу байх вэ? Бүх гайхамшгийг бүтээдэг хорвоогийн жам хүмүүс яаж хүлээж авахыг бодолгүйгээр эмэгтэйчүүдийн дунд гялалзаж, нандин эрдэнэсийн ертөнцөд авьяас билгээ үгүйртэл хоосолж яваг гэж таныг бий болгожээ. Хийд, булш хоёр нэг утгатай юм. Та биеэ хороохгүйгээр ирээдүйг харах авьяасаа нэгмөсөн үгүй хийж чадахгүй. Таныг дэгжин дээшлэхэд уужим зай хэрэгтэй. Зарим нэг амьтан «би» гээд тодрон гарч ирэлгүй амьдарч чаддаггүй, тэд байгалийн хатуу жамд захирагдаж, үүнд нь бурхны өрх мэдэл тун тодорхой нөлөөлөн, заяасан авьяас чадварыг нь зохих ёсоор ашиглахгүй байвал булаагаад авдаг ажээ. Жүжигчин хүн үл мэдэгдэхийн хүрээнд хатаж үхдэг бол сэтгэгч хүн ч өөрцгүй аливаа ухаантай хүн ганцаардан түгжигдэж эвдрэн мөхдөгтэй адил төөрөлдөж, гав ганцаараа цөхрөнгөө бардаг байна. Консуэло та сонирхол чинь татагдаад байгаа бол тайзанд гар л даа, тэгээд ичгүүр сонжуургүй мэт байгаа зүйлийг эндээс эх орноо хий дэмий эрж энэлэн шаналан явах болсон сайхан сэтгэлт хүний ёсоор хүлцэнгүй гэгчээр авч гарагтун! Битгий айгтун! Бурангуй муу чанар хоёр танд байж таарахгүй зүйл. Ариун сүнс тэдгээрийг танаас эзэрхэн зайлуулаад өгнө гэж Альберт ярилаа. 

	Альберт Консуэлотой зэрэгцэн голын эргийн дархалсан газрын саглагар моддын сүүдэр даган хурдан алхлах зуураа их л сэтгэл хөөрөн удтал ярьжээ. Тэр урлагт оргилуун сэтгэлээр ханддагаа итгэхүйц ярьж амархнаа дагуулсан тул Консуэло агуй руу очих дургүйгээ ч мартчихжээ. Альбертыг агуй руугаа очих тун их хүсэлтэй байгааг мэдээд энэхүү галтай дөлтэй хэр нь даруу хүнтэй аль болох удаан цуг байж, ганцаарт нь хэлэхээр шийдсэн үзлийг нь мэдэж авах сан гэж хүслээ. Тэр үзэл нь Консуэлийн хувьд шинэ, тэр үеийн, тэр орны язгууртны амнаас гарч байна гэхэд гайхмаар шинэ зүйл байжээ. Тэр нь Консуэло өөрийг нь догдлуулж байсан сэтгэлийг зоригтой бөгөөд илэн далангүй илэрхийлснээрээ залуу жүжигчин хүүхнийг шагшуулжээ. Консуэло жүжигчин, бас сүсэгтэй хүн болох учир канонисса, ламбугай хоёр инээдмийн жүжигчин, бүжгэн жүжгийн бүжигчид зэрэг мэргэжил нэгтнийг нь хайр найргүй муу хэлж байгааг өдөр болгон сонсдог байжээ. Одоо тэр нь боловсролтой төлөв томоотой хүний ачаар урьдын бүх эрхээн сэргээлээ гэж бодож, цээж нь амьсгалахад чөлөөтэй, зүрх нь цохилохдоо тайван, ер нь амьдралд эзлэх байр сууриа олсон мэт санах боллоо. Түүний нүдэнд нулимс мэлтэлзэн, цэцэрлэгийн замын адагт өөрийг нь эрж яваа канониссыг хармагц хоёр хацар нь минчийтэл улайн халуу оргилоо. 

	— Ай гэлэнмаа минь! Миний сүмд очиж мөргөх үү, үгүй юу? гэж Альберт тулж явсан гарыг нь цээжиндээ наан шивгэнэсэнд

	— Тэгнэ. Заавал очно гэж тэр хариуллаа. 

	— Хэзээ тэр вэ?

	— Дуртай цагт чинь. Гэхдээ чи намайг тийм гавьяа байгуулчих чадал тэнхээтэй гэж үзэж байна уу?

	— Тиймээ, бид. Шрекенштейн рүү өдөр очно, тэгэхдээ худаг дундуур явдаг шиг тийм аймшигтай биш замаар явна. Тэр маргааш үүрээр босоод шилтгээний дааман онгоймогц гараад ирэх зүрх хүрэх үү? Та намайг эндээс харагдаж байгаа толгойн хажуугийн чулуун загалмайн доор бутан дотроос олно, би танд газарчилж өгнө. 

	— За тэгье, би чадна гэж амлая гэж Консуэло ямар ч л гэсэн жаахан догдолсхийн хариулав. 

	— Өнөө орой ийм удаан гадаа явахад хэтэрхий хүйтэн байна шүү гэж канонисса тэдэнд ойртон ирж хэллээ. 

	Альберт дуугүй боллоо. Тэр хуурмаг дүр гаргаж чаддаггүй ажээ. Консуэло биедээ буруу өгөх аргагүйгээ мэдээд канониссын гарыг зоригтойёо барьж, мөр дээр нь чанга гэгч үнслээ. Венцеслава бүсгүйд жаахан хатуу үг хэлэх гэсэн боловч шулуун шударга найрсаг бүсгүйн дур татамд өөрийн эрхгүй автаж, дэмий л санаа алдаад, гэртээ ирсэн хойноо түүнийг үнэний замд оруулахын тулд мөргөж залбирахаар явжээ. 


LII

	 

	Гэтэл хэдэн өдөр өнгөрсөн хэр нь Альбертын туйлын хүслэн хараахан биелэгдсэнгүй. Канонисса Консуэлийг салахгүй дагаж, Консуэло үүрээр босоод, өргөдөг гүүрийг буулгамагц хамгийн түрүүн гарахад л шилтгээний өмнөх царс модоор хүрээлүүлсэн талбай дээгүүр хэсүүчлэн бургас бут бүрхсэн толгойд хүрэхийн тулд явж өнгөрөх ёстой цагаан газраас нүд салгахгүй ширтэж канонисса, ламбугай хоёрын аль нэгэн өөдөөс нь ирж явах ажээ. Консуэло тэдний нүдэн дээр салхинд явдаг болж, Альберттай уулзахаас ч татгалзахаар шийдэв. Тэгэхэд Альберт ингэж эвгүй харуулдаж байгааг нь хоргодож байгаа сүүдэртэй газраасаа хараад ой дундуур холуур тойрч, хэнд ч мэдэгдэлгүйгээр шилтгээндээ эргэж ирдэг байлаа. 

	— Синьора Порпорина, та өнөөдөр их эрт гарчээ. Өглөөний усан шүүдэр биед минь муу биш байгаа гэж айхгүй байна уу? гэж нэг өглөөгүүр цайгаа ууж суугаад канонисса түүнээс асуухад Альберт дундуур нь орж:

	— Эгчээ, би синьораг өглөөний цэнгэг агаарт явж бай гэж зөвлөсөн юм. Ингэж явах нь энэ хүнд их хэрэгтэй гэдэгт эргэлзэхгүй байна гэж хэллээ. 

	— Биеэ дуунд зориулсан энэ эмэгтэй манай эндхийн манантай өглөө гадагш гарч хэрэггүй байх гэж бодсон юм. Таны заавраар явж байгаа бол ч яая гэх вэ... гэж канонисса нэлээн эвгүйдүүхэн хэлэхэд

	— Альбертад итгэж болно. Энэ чинь сайн хүү, сайн найз шигээ сайн эмч гэдгээ нэгэнт баталсан шүү дээ гэж Христиан гүн хариуллаа. 

	Арга буюу хуурмаг дүр үзүүлсэн нь Консуэлийг улайхад хүргэж, туйлын эвгүй сэтгэгдэлтэй байлаа. Альберттай сэмхэн хэдэн үг зөрөх зай олдоход ичингүйрсхийн гомдоллож, ядахдаа авга эгчийнхээ сэрэмж сулраагүй байсан цагт төлөвлөгөөнөөсөө татгалзаач гэж гуйв. Тэгэхэд нь Альберт дөнгөж цэцэрлэгээр сэлгүүцэн явдгаа битгий болиоч, би эвийг нь олж байгаад чамтай ирж уулзаж байя л даа гэжээ. 

	Консуэло түүнээс нь зайлсхийх юм сан гэж их л хүсдэг байв. Өөрөө салхинд явах дуртай, энэ битүү шилтгээний хана хэрэм, гуу сувгаас гадагшилж өдөр бүр жаахан ч атугай явж баймаар санагдавч ихэд хүндэтгэж, зочломтгой сайханд нь дулдуйдан байгаа хүмүүсээ мэхлэх нь тун ч бэрх байжээ. Хайр дурлал гэдэг нэг их хүчгүй ч байсан олон юмыг үзэхгүй болгодог. Тэгвэл үерхэл ухаан оруулах тул Консуэло их юм салбарлуулан боддог болжээ. Зуны сүүлчийн сайхан цаг ирж, өөрөөр хэлбэл түүнийг Аваргын шилтгээнд ирснээс хойш хэдэн сар өнгөрлөө. Энэ нь Консуэлийн хувьд ямар зун болов оо! Италид хамгийн сүргүй намар ч гэсэн гэрэл гэгээтэй дулаан сайхан байдаг. Гэхдээ эндхийн дулаавтар агаар, хөвсгөрхөн цагаан үүлээр байнга шахам бүрхэгдмэл байдаг тэнгэрт өвөрмөц үзэсгэлэн, өвөрмөц сайхан бас байлаа. Консуэлод ганцаараа гадуур явах аятайхан санагддаг нь дахиад газрын доор орох тийм ч их хүсэлтэй байгаагүйгээс болсон байж болох юм. Консуэло тэгэхээр шийдвэл, Альберт түүнийг их дарамтаас чөлөөлөх байх гэж бодогдон, гуйсан харцыг нь харахгүй, бадрангуй цогтой үгийг нь сонсохгүй байгаа үедээ шинэ шинэ саад тавьж хэлсэн үгнээс нь няцаах аргыг олж байгаа канониссад битүүдээ баярладаг байлаа. 

	Нэгэн өглөөгүүр уулын горхины эрэг дагуу сэлгүүцэн явж байснаа тэртээ дээр цэцгийн хашаа дээгүүр өнгийн ширтэж буй Альбертыг харчихжээ. Тэр хоёрын хоорондын зай хэдий хол байсан боловч хүүхэн зарим талаар санасных нь дагуу захирагдаж буй тэр хүний түгшүүртэй шунаг харц өөр дээр нь үргэлж тусаад байгааг мэдэрлээ. 

	«Би ямар хачин байдалд орчхов оо. Намайг тавьсан тангарагтаа үнэнч байна уу, үгүй юу гэж шалгах мэтээр энэ шаргуу хүн ажиж байгаа энэ үед шилтгээний аль нэгтэйгээс намайг ёс горим эвдээд энэ хүнтэй уулзчих вий гэж болгоомжлон бас л мөрдөж байгаа нь эргэлзээгүй шүү дээ. Аль алиных нь ухаанд юу гээч болж байгааг мэдэхгүй юм. Баронжин Амалия эргэж ирсэнгүй. Канонисса нэг л надад итгэхгүй байдалтай хүйтэн хөндий боллоо. Христиан гүн л надад урьдынхаасаа дотно найрсаг болж, Порпора хүрч ирээд намайг дагуулаад явчих вий гэж айх юм гэж ярьж байна. Альберт, миний дурлалд найдсаны хэрэггүй шүү гэж хориглосныг минь бүр мартчихсан шиг байх юм. Тэр надаас хамаг юмыг хүлээсэн мэт юу ч шалахгүй байгаа хэр нь намайг хариу тал өгөх аргагүй байлаа ч гэсэн аз жаргалыг өгдөг бололтой шунаг дурлалаасаа татгалзахгүй л яваад байна. Гэтэл би жинхэнэ дурласан хүн шиг л өглөө болгон түүнтэй уулзах сан гэж хүлээж, тэгсэн хэр нь битгий үзэгдээсэй гэж хүсэж, өөрийгөө, буруутай болгон, миний түүнд үнэнчийг болон ерөөсөө бид хоёрын харьцааг ойлгож чадахгүй энэ айлын зэвүүцлийг төрүүлж ч байж болох байна. Тиймээ, би өөрөө ч учраа олохгүй, энэ бүхэн яаж төгсөхийг мэдэхгүй явахад эднүүс яаж ойлгох вэ дээ. Би мөн хачин хувь заяатай хүн юм аа! Би ер нь нэгэн бол өөртөө хайргүй хүнд хайртай болж нэг насаараа хохирох, эсвэл өөрөө дурлаагүй мөртөө хүндэтгэж зовж байх учиртай төрсөн хүн юм байх даа?» гэж Консуэло бодлоо. 

	Ингэж олон юм эргэцүүлэн бодсон нь гүн их уйтгар төрүүлэв. Тэр нь зөвхөн өөрөө өөртөө л болж, энэхүү агуу жүжигчний урагш ахих, өсөж хөгжихөд зайлшгүй заавал байх ёстой нөхцөл болсон дээд зэргийн, хамгийн зүй ёсны шаардлагыг бодлоо. Анзолето, Венец хотын гашуудалт бодол нь ингэж хий дэмий ганцаардан, ийм хүчирхэг шинжийн хүнд хэтэрхий нэгэн хэвийн жигд амьдралд орсон түүнийг салахгүй дагаж мөшгөх болжээ. 

	Консуэло явсаар байгаад Альбертын нэг бус удаа зааж ярьсан цохионы дэргэд ирж зогслоо. Энэ бол үлгэрт гардаг тэмээлзгэнэ шиг л уул хөндийгөөр дуулан явж, хөгширч өтлөх, гачигдах зовох гэгчийг ер санахгүйгээр явсан ээжийнхээ нуруунд суран бүсээр даруулаастай хүүхэд явж байхад нь Альберт хачин тохиолдлын эрхээр анх дайралдсан газар нь билээ. 

	«Хөөрхий муу ээж минь, би чинь бас л учир үл олдох хувь заяаны эрхээр таныхаа тэртээ нэгэн цагт явж өнгөрөөд ганцхан сэтгэл уярам сайхан зочилсноос бусдыг нь бараг мартсан тэр газар тань ирчихсэн байна. Та тэгэхэд залуу сайхан байсан, хайр сэтгэлийг юм уу өөрийг тань уучилж, өсгөн тэтгэж болох хүмүүс байгаа газар таны замд нэг бус удаа тохиолдсон нь мэдээж. Нэг үгээр хэлбэл та тэнэмэл хэцүү амьдралаа амар тайван, бүтэмжтэй сайхан амьдралаар сольж болох л байсан байх. Гэтэл та сайхан амьдарна гэдэг бол эрх чөлөөгүй байна гэсэн үг, амар тайван байна гэдэг бол жүжигчний авьяастай хүнд хар там болсон уйтгар гэсэн үг гэж хэлдэг байсан. Тиймээ, таны хэлдэг зөв байжээ, би ч тэгж бодож байна. Одоо би таны тэр бусад газарт явдагтайгаа адилхан ганцхан шөнө л хонохыг зөвшөөрсөн яг тэр шилтгээнд чинь ирчхээд байна. Би энд дутагдаж гачигдах, эцэж ядрахыг мэдэхгүй байна, намайг сайн харж хандаж, тэр ч байтугай эрхлүүлж, баян язгууртан хүн хөлийн минь дэргэд байж байна. Тэгсэн хэр нь л би эрх чөлөөгүйдээ бачимдан уйтгарлаж үхэх гэж байна» гэж залуу Zigarella бодлоо. 

	Консуэло ер бус уйтгарт автагдаад цохион дээр сууж, нарийхан жимийн элсийг хичээнгүйлэн ширтэн, түүн дээрээс хөл нүцгэн ээжийнхээ мөрийг олж үзэхийг горьдох мэт болов. Үүгээр явсан хонь өргөст сондуулд хэсэг хэсэг ноос үлдээжээ. Энэхүү улаан шаргал ноос түүнийг хүйтэн халуун, бороо шорооноос төчнөөн удаан хамгаалан явсан ээжийн нь бүдүүн цэмбэн цувыг санагдуулав. Тэр цув хожим нь элэгдэж урагдаад, мөр дээр тогтохгүй болсныг саналаа. 

	«Бид ч гэсэн өөрцгүй тэнэмэл ядуу хонь байж дээ, бас л эдэнтэй адил замын хажуугийн өргөст сондуулд навсархай хувцасныхаа тасархайг үлдээж явсан шүү дээ. Гэхдээ бид эрх чөлөөг эрмэлзсэн бардам хайрыг өвөрлөн, түүнийгээ хэрэг болгож чаддаг байсан юм» гэж Консуэло өөртөө хэллээ. 

	«Харгуй замаас сайхан юм гэж байх уу даа! Энэ бол үйл хөдөлгөөнтэй, төгс олон янзын амьдралын бэлэг тэмдэг мөн. Энэ жимийн хачин чамин нугачаа бүр нь хэчнээн хөгжөөнтэй бодлуудыг төрүүлнэм бэ. Би энэ жим ямар ямар газраар тахиралдан одсоныг санахгүй байна, гэвч би тэртээ нэгэн цагт тэр газраар явсан минь эргэлзээгүй. Тэгэхдээ тэр газрууд энэ үл хөдлөх хадан цохион дээрээ үүрд унтаа харанхуй цайзтай харьцуулбал юутай сонин сайхан бол оо! Энэ цайвар шар элс, түүн дээр сүүдрээ тусгасан алтан шаргал бургас мэт нь цэцэрлэгийн шув шулуун зам, хээнцэр хүйтэн цэцэрлэгт хүрээлэнгийн гойд чамин царснаас хавьгүй сонин байгаа даа! Энэ урт, шугамдсан юм шиг замыг харахдаа л би ядрах шиг болох юм. Бүх юм алган дээрх шиг ил харагдаж байхад хөл хөдөлгөх ямар хэрэг байна аа? Тэгвэл зам гэдэг өөр хэрэг, чөлөөтэй зурайн одоод, ой хөвчийн дундуур далд орсон харгуй гэдэг шал өмнөө зүйл ажээ! Ийм зам тахирлаж махирласан нугачаа, учир үл мэдэгдэх нууцаараа хүний сонирхлыг татаж даллан дууддаг байнам. Бас тэгээд энэ замаар бүх хүн явдаг, энэ бол бүх дэлхийн зам юм. Энэ замд дураараа дургиж, хаахдаа хааж, нээхдээ нээж байдаг эзэн гэж байхгүй. Хажууг нь даган ургасан цэцгийг заавал баян тарган хүн гишгэж, анхилам үнэрээр амьсгална гэх юм байхгүй, шувуу болгон модных нь мөчир дээр үүрээ засаж болно, тэнүүлч болгон чулууг нь дэрлэж болно. Тэнгэрийн хаяаг халхлах хана хэрэм ч байхгүй, хашаа хороо ч байхгүй, гагцхүү үзүүр хязгааргүй тэнгэрийн уудам харагдаад л, нүдний хараа хүрэхийн хэмжээгээр зам гэдэг эрх чөлөөтэй газар л байна. Баруун гарт ч, зүүн гарт ч үзэгдэх тариалан, ой хөвч цөм эзэнтэй бол замд өөрөөс нь өөр юмгүй, хүн л эзэн нь байдаг! Гэхдээ тэр хүн замд юутай хайртай вэ! Хамгийн бүдүүлэг гуйлгачин ч замыг хязгааргүй дотнолон үздэг. Тэдэнд бол харш шиг ганган эмнэлэг бариад өгсөн ч харанхуй зоорь шиг санагдана. Түүний яруу найраг, түүний мөрөөдөл, түүний сонирхол нь хэзээд их зам байх болно. Ай ээж минь, эжий минь! Та үүнийг мэдээд л үргэлж энэ тухай хэлдэг байжээ. Эндээс өчнөөн холд, тэнгисийн булангийн замаг доор нойрсож хэвтээ таныхаа шарилыг амь оруулж чадахгүй минь юутай хайран бэ! Та минь намайгаа хүчирхэг мөр дээрээ дахин үүрээд, хөхрөгч толгодын дээгүүр хараацай шувуу элэн хальдаг тэр газар, өнгөрсний дуртгал, алдагдсан аз жаргалын тухай харамсал, тэдгээрээс хурдан явдаг тогтож тордоггүй жүжигчнийг гүйцэж чадахгүй тэр газар, өдөр болгон шинэ зааг, шинэ ертөнц нээгдэн жүжигчин, түүний эрх чөлөөний дайсан хоёрын дунд босоод ирдэг тэр газар руу аваад явдаггүй чинь юутай хайран бэ! Хөөрхий муу ээж минь, талбайд ургасан нялх тариаг санааны дураар бөхийлгөхдөө бөхийлгөж, өндийлгөхдөө өндийлгөж байдаг салхитай адилаар намайг энхрийлэхдээ энхрийлж зодохдоо, зодон, эрхлүүлж чагнаж байдаггүй чинь юутай хайран бэ! Таны сэтгэл минийхээс хүчтэй байсан, тиймээс намайг улам улам орооцолдоод байгаа тороос минь сайнаар биш гэхэд хүчээр суга татаад авчхаж чадах байсан даа» гэж бодов. 

	Консуэло нэг талаар сайхан, нөгөө талаар гунигтайяа мөрөөдөн сууснаа гэнэт нэгэн дуу сонсогдсонд учир зүггүй давхийн цочиж, улайссан төмрөөр зүрхээ хайруулсан юм шиг боллоо. Тэр нь нэлээн холхон байх хотгорын гүнээс дуулдсан эрэгтэй хүний дуу байсан бөгөөд Кьозеттын хамгийн сонин зохиолын нэг «Цуурай» гэдэг дууг венец аялгуугаар аялжээ. Дуучин эр хоолойгоо бүрэн дайчлалгүй дуулсан бөгөөд амьсгаа нь алхах гишгэхийг нь даган тасалдаж буй бололтой байв. Замын уйтгараа тараах гэсэн юм шиг ганцхан бадгийг таамаг дуулснаа нэг хүнтэй юм ярилцаж, дараа нь дахин дуулахдаа эгээ л сургууль хийж байгаа юм шиг нөгөө солигдлоо хэдэнтээ давтсаар таг чиг, салганан, ухаан алдаж унахад дөхсөн Консуэлийн суугаа газарт улам ойртож ирлээ. Тэд нэлээн хол явсан учир тэр дуулсан аянчин цуг яваа хүнтэйгээ юун тухай ярилцсаныг Консуэло мэдэж чадсангүй. Ярилцаж яваа улсыг харах боломж ч бас байсангүй, хадан хошуу тэдний яваа хотгорын тэр хэсгийг халхалжээ. Гэвч Консуэло танихын дээдээр таних энэ хоолойг агшин зуурт мэдэлгүй яах билээ, ачийг мэддэггүй шавьдаа зааж, өчнөөн төчнөөн удаа албадаж давтуулж байсан тэр дууг яахин танихгүй байх билээ!

	Тэгсээр тэгсээр далд яваа аяны хоёр хүн ойрхон ирсэн хойно нэг нь (энэ хүний дуугарах нь Консуэлод танил биш байжээ) сүрхий нутгийн аялгуутай хазгай муруй итали хэлээр

	— Хөөе синьор оо! Синьор оо! Та наагуураа битгий яв, морь явахгүй шүү, бас тэгээд миний бараа тасарчихна. Намайг дагаад уулын горхины дагуу явагтун. Зам харж байна уу? Өмнө минь зам байж байхад та явган хүний жимээр орчих юм гэж хэлэх нь дуулдав. 

	Консуэлийн төчнөөн сайн танил дуун холдох шиг болж намдлаа. Гэвч удалгүй голын цаад биед байгаа шилтгээн хэнийх вэ гэж хэрхэн асуух нь дахин сонсогдлоо. 

	— Ризенбург шилтгээн юм уу Аваргын шилтгээн гэгддэг юм гэж хашир газарчин нөхөр нь хариуллаа. 

	Хэсэг хугацаа өнгөрөхөд хөөс бурзайтал хөлөрсөн хоёр морийг цулбуурдан хөтөлсөн газарчин толгойн бэлийг ороон гарч ирэв. Үүний өмнөхөн уулын горхины усанд автсан муу замаас болж тэд явгалсан байжээ. Аяны хүн ард нь нэлээн зайтайхан явж байлаа. Консуэло саяхан халхавч болон байсан дохио дээгүүр өнгийгөөд түүнийг харлаа. Тэр хүн цаашаа явж байсан бөгөөд аян замын хувцас нь түүний бие галбирыг төдийгүй алхаа гишгээг нь дэндүү өөр болгосон тул Консуэло дуугарахыг нь сонсоогүй бол таних ч үгүй байсан биз ээ. Тэгтэл тэр хүн шилтгээн рүү харан зогсож, дэлбэгэр хүрээтэй бүрхээ аваад алчуур гаргаж нүүрээ арчлаа. Хэдийгээр Консуэло холоос, бас дээрээс нь харсан ч тэр даруй түүний алтан шар өтгөн бужгар үс, халууцахдаа дух руугаа унжсан үсийг гэдрэг хаяж сурсан гарын нь сурмаг хөдөлгөөнийг таньчих нь тэр ээ. 

	— Энэ шилтгээн тун сүртэй юм аа! Завтай сан бол энд суудаг аварга улсуудаас өглөөний цай ууя гэхээс буцахгүй сэн! гэж түүний хэлэхийг Консуэло сонслоо. 

	— Тэр ярихгүй ээ! Рудольштадтынхан зөвхөн гуйлгачин юм уу хамаатан саднаа л гэртээ оруулдаг юм гэж газарчин нь толгой сэгсрэн хариулав. 

	— Тэгвэл тийм ч сайн улс биш байх нь ээ? Тийм бол ч чөтгөр аваг цаашаа!

	— Тэр нь юухан хээхэн нуудгаасаа л болдог юм даа гэж газарчин нь тайлбарлав. 

	— Хөрөнгө мөнгөө юу? Аль гэмт хэргээ юу?

	— Үгүй дээ! Эднийх солиотой хүүтэй юм. 

	— Тэгвэл түүнийг нь чөтгөр аваачаасай! Тийм хүн тэдэнд л тус болно оо доо!

	Газарчин нь инээд алдав. Анзолето дахиад л дуу аяллаа. 

	Газарчин нь зогсоож, түүнд хандан:

	— За ингээд муу зам маань арай гэж нэг дууслаа. Тэнд зүгээр бол мориндоо мордогтун, бид нүд ирмэх зуурт л Тустад давхиад хүрчихнэ. Тийшээ очдог зам ч ванлий даа, дан элс л гэсэн үг. Тэндээс Прага руу их дардан зам гарна, та ч тэндээс шуудангийн сайн морьтой болно гэж хэлэхэд Анзолето дөрөөгөө засан:

	— Тийм бол би одоо чамайг ч чөтгөр аваг гэж хэлэх байна. Чухам үнэнийг хэлэхэд чиний энэ муу адасгууд, чиний энэ уулын зам, чи өөрөө намайг зэгсэн хашраалаа даа гэв. 

	Тэр ингэж хэлээд мориндоо ухасхийн мордоод давиран, араас нь арай ядан дагах газарчнаа ч хайхралгүй умар зүг барин хар хурдаар давхин одлоо. Тэр нь дөнгөж саяхан Консуэлийн төчнөөн удаан харж, одоохон түүгээр хамаг амьдралын нь дайсан, зүрх сэтгэлийн нь мөнхийн зовлон болсон хүн хий үзэгдэл мэт хурдлан давхих юм гэж санаа оноондоо ч оруулаагүй байсан замаар нь тоос манарган хурдалжээ... 

	Консуэло түүний хойноос өгүүлшгүй ихээр догдлон харсаар хоцров. Түүнийг ойрхон явахад айн дагжиж, хүйт даан, намайг л битгий харчхаасай гэж бодож байсан бол одоо холдон одохыг нь харж, мөдхөн, магадгүй үүрд далд орох нь гэж бодмогцоо аягүй муухайгаар шаналж эхэлжээ. Дарагдашгүй хайр дурлал нь дахин жолоо алдан дүрэлзэж, хашхирмаар, дуудмаар хачин их санагдсан боловч хоолой нь гарахаа больчихжээ. Үхлийн гар хоолойг нь базаад, цээжийг нь урж тасчиж байна гэмээр санагдаж, нүд нь харанхуйлаад, тэнгисийн давлагаа шиг дүнгэнэсэн чимээ сонсогджээ... Консуэло тамир тасран бараг л хадан дээрээс унасан бөгөөд тэгэхдээ сэмхэн хүрэлцэн ирсэн Альбертын гар дээр туссан тул голтой төдий байгаа түүнийг тун бөглүү, тун нууцгай хоргодох газартаа аваачжээ.


LIII

	 

	Одоо болтол сэтгэлийнхээ гүнд хав даран явсан нууцаа ингэж ихэд догдолсондоо ил гаргачих вий гэж айсан нь Консуэлод хүч тамирыг нь эгүүлэн авчрав. Бие бариад ирмэгц миний биед гойд өөрчлөгдсөн юм байхгүй гэж Альбертад итгүүлж гарав. Цонхийж цайгаад, ухаан алдан унахад ойртсон түүнийг залуу гүн гар дээрээ өргөн авсан тэрхэн үес Анзолето газарчинтайгаа хамт гачуур моддын дундуур холдон одож бараа нь тасарсан байсан учир Консуэлийн хаднаас нисчих шахсаны буруутан нь би л мөн гэж Альберт боджээ. Гэвч гэнэт гарч ирснээрээ хүүхэнд учруулсан аюулаа бодмогц маш их сандарсан учир анхны хэдэн минутад хүүхэн авцалдаагүй юм хэлснийг нь мэдэлгүй өнгөрчээ. Альбертыг ид шидтэй юм шиг санаж байсхийгээд л айсан хэвээр байсан Консуэло түүнийг далдыг хардаг ид шидээрээ нууцын минь хагас заримыг ч гэсэн мэдчих вий гэж бодохоос айн дагжлаа. Гэвч Альберт хайр дурлалын эрхэнд хүн шиг ердийн байх болсон учир урьдынхаа бараг л хүмүүн бусын авьяас чадлаа бүрмөсөн гээчихсэн мэт байлаа. Удалгүй Консуэло догдолсон сэтгэлээ нэгмөсөн барьж чадсан бөгөөд Альбертыг сүм рүү минь цуг очъё гэж хэлэхэд энэ санал хэдхэн цагийн өмнөх шиг тийм ч эвгүй санагдсангүй. Түүний хувь заяанд туйлын үнэнээсээ хандсан энэ хүний нарийн чанд зан, эвгүй харанхуй сүм нь энэхэн минутад золгүй дурлалын тухай дуртгалтай тэмцэлдэхэд нь зайлшгүй хэрэгтэй байгаа тайван байдал хүч, тэнхээ хоёрыг олж авах байр нь болох ёстой байлаа. 

	«Далдын хүч өөрөө энэ хүнийг элдвийг бодож байгаа над руу илгээж байгаа юм байна, энэ хүний намайг аваачих гэж буй тэр эвгүй харанхуй ариун газар нь нэг ёсондоо булш болж, дөнгөж сая миний дэргэдүүр шуугиад өнгөрсөн хорон санаат суут хүний хойноос явснаас энэ булшинд хэвтсэн минь дээр болох вий. Ай Бурхан минь, намайг түүний араас явахад хүрвэл газар дэлхий ан цав гаргаж, намайг залгих болтугай!» гэж Консуэло бодлоо. 

	— Хайрт Тайтгарал аа, өнөө өглөө эгчтэн маань фермүүдтэйгээ тооцоо нийлэх ажилтай байгаа, тэгээд биднийг бүр мартаж орхисон яваа тул бид хоёр одоо л нэг цуг аялах аяллаа хэрэгжүүлж болох байна гэж би танд хэлэх гэж ирсэн юм. Тэгэхдээ та төчнөөн их зовж, төчнөөн их айсан газраа дахин үзнэ гэхээс эвгүйрхэж байгаа бол чинь... гэж Альбертын ярьж эхлэхэд Консуэло дуустал сонсолгүй залган авч:

	— Тийм биш ээ, найз минь, тийм биш, харин ч танай сүмд орж залбиран, дуулж өгнө гэж амласан ариун дуугаа дуулахыг тань сонсон сэтгэлээ жигүүрлэж таны сэтгэлтэй нэгтгэх сэн гэдэг бодол энэ минутад байгаа шигээр хэзээ ч нааштай байж үзээгүй юм сан гэж хариуллаа. 

	Тэр хоёр Шрекенштейний зүг явлаа. Анзолетын давхин одсон зүгийн эсрэг зүг ойн гүн рүү явахдаа Консуэло сэтгэл нь уужран, алхах тутмаа тэр залуугаас холдон, дөнгөж сая төрсөн гайтай түйтэй бодол нь эвдрэн байгааг мэдлээ. Консуэло хэдий түв түвшин царайлсан ч маш хурдан шийдмэг явсанд залуу гүн энэ гэнэхэн яарч явааг нь миний зан аашны үндсийг өөртөө үл итгэх, хувь заяандаа үл итгэх бодол бүрдүүлээгүй сэн бол надад л аятайхан санагдахын төлөө ингэж явна гэж үзэж магадгүй байжээ. 

	Альберт түүнийг Шрекенштейн уулын бэлд байдаг тогтмол ус дүүрэн, өвс ногоо өтгөн ургаж бүрхсэн агуйн амсар дээр авчирлаа. 

	— Багануудын зарим нэг ул мөрийг үлдээсэн энэ агуйг ойр хавийн нутгийнхан «Гэлэнгийн зоорь» гэж нэрлэдэг юм. Нэг хэсэг хүмүүс үүнийг энэ балгас байгаа газар бэхлэлт бүхий бяцхан хот байх үеийн хийдийн зоорь үнэхээр байсан гэж үздэг. Бас нэг зарим нь энэ агуй нэлээн сүүлд болтол, нүглээ наманчлахын тулд даяанч болсон нэг гэмтний хоргодох байр болж байсан гэлцдэг. Тэглээ яалаа ч гэсэн хэн ч хэзээ ч энэ агуйд орж зүрхэлдэггүй юм. Ус нь туйлын гүнзгий, тэр ч байтугай хортой, ямар нэгэн зэсийн үе давхаргыг нэвтэрч гардаг учраас тийм байх гэсэн таамаглал байдаг. Үнэндээ энэ ус гүнзгий ч биш, хортой ч биш юм. Ёроол нь хадтай, Консуэло таныг миний хүчирхэг гар, танд дурласан ариун дурлалд минь найдахыг хүсэх юм бол бид түүгээр амархан нэвтэрнэ гэж Альберт хэллээ. 

	Тийнхүү ойр хавьд хэн ч үгүй, тэднийг ажиглах хүн ер байхгүйд итгэмэгц Консуэлийн хөлийг усанд хүргэхгүй гэж гар дээрээ өргөөд өвдгөө хүртэл усан дотор орж, бут бургас, агуйн гүнзгийг далдалсан бөөн ороонго өвсөн дундуур тээштэй хэвээрээ мацаж гарлаа. Удалгүй хүүхнийг түнэр харанхуй дотор хуурай торгон элсэн дээр тавиад авч явсан дэнлүүгээ асааж, хоёул цаашаа явлаа. Консуэлийн нэг удаа түүнтэй цуг явж өнгөрсөн нүхэн замтай адилархуу газраар явж хэдэн нугачаа өнгөрөөд анх ирэхдээ орж үзсэн байрын нь эсрэг харсан хаалган дээр ирээд зогсов. 

	— Энэ бүх байгууламж нь анхандаа дайны үед уул дээр байдаг бяцхан хотын цэртэй оршин суугчдын юм уу бидний мэдэх болсон нууц нүхээр ийшээ ирж болохуйц Аваргын шилтгээний (бяцхан хот нь тэдний мэдлийн хавсарга газар байжээ) эздийн дайны үед хоргоддог газар байсан юм. Түүнээс хожим «Гэлэнгийн зооринд» даяанч сууж байсан гэцгээж байгаа бол тэр нь энэ хоргодох газрыг маш сайн мэддэг байсан байж таарна. Намайг анх удаа ийшээ ирэхэд та бид хоёрын сая явж ирсэн нүхэн зам саявтархан цэвэрлэгдсэн юм шиг санагдаж, шилтгээн ордог нүхэн замуудад хайрга шороо дүүрчихсэн байж, би хүн явахтай болгох гэж багагүй хөдөлмөр зарж билээ. Түүнээс гадна эндээс миний олсон сийрсний тасархай, сэнжтэй аяга, цовдолмол Христ, дэнлүү, тэгээд бас гараа цээж дээрээ зөрүүлээд гэдрэг харан хэвтсэн хүний хэлхээ яс (эцсийн удаагаа унтахын өмнө сүүлчийнхээ удаа залбирсан байж таарна) мэт зүйл цөм ямар нэгэн даяанч өөрийн нууцгай амьдралыг буянтай намуухнаар төгсгөсөн гэдгийг надад баталж өглөө. Манай эндхийн тариачид энэ зожиг ганц хүний сүнс уулын гүнд байсаар байна гэж итгэдэг юм. Тэд түүнийг уулаар тэнүүчилж, тэр байтугай сартай шөнө уулаас дээш эргэлдэн элэн хальж байдаг юм гэлцэн, бас түүнийг хэрхэн залбирч, уйлж, ёолж байхыг нь сонссон мэтээр ярьж, түүгээр ч үл барам нэг л хачин үл ойлгогдох энхрий хөг аялгуу сэвшээ салхин лугаа адилаар сонсогдоод шөнийн харанхуйн дунд замхран алга болдог гэж хэлэлцэцгээдэг юм. Консуэло та хөөрч цөхөрсөн сэтгэлийн эрхээр миний эргэн тойронд хий үзэгдэл, аюул гамшиг эргэлдээд ирсэн цагт надад өөрт минь ч гэсэн Гусийн модны дор нүглээ наманчлан залбирч байгаа баргар царайлсан гэмтнийг харах шиг болдог байсан. Би бүр түүний гомдоллосон, өр зүрх өвтгөм ёолох дуун ёроолгүй нүхнээс сонсогдож байна гэж боддог байлаа. Гэвч энэ сүмийг нээн олж, энд суудаг болсноосоо хойш өөрөөсөө өөр ямар ч даяанчийг өөрийн биеэс өөр ямар ч хий үзэгдлийг ер олж харсангүй, бас өөрийнхөө цээжнээс гарах дуунаас өөр ёолох дууныг огтхон ч сонссонгүй гэж Альберт ярилаа. 

	Консуэло яг энэ агуйд Альберттай анх уулзсан цагаасаа хойш түүний амнаас ухаангүй юм ярихыг ер сонсоогүй юм санжээ. Ийм учраас түүн лүгээ ярьж байхдаа тэр шөнө хэлсэн хачин үгийг нь, хий юм үзэж дэмийрснийг нь дурдаж ердөө ч зүрхэлдэггүй байжээ. Альберт тэр тухайгаа бүрмөсөн мартчихсан бололтой байхыг үзээд гайхаж, түүнийг нь дурдаж зориглолгүй, та тэр яриад байсан сэтгэл хөөрлөөсөө тэгж ганцаараа чимээ имээгүй тайван байгаад ангижирдаг тань үнэн үү гэж л асуужээ. 

	— Би үүнийг танд яг таг хариулж чадахгүй байна. Таныг нэг их шаардахгүй бол үнэнийг хэлэхэд би тэр талаар дурсах дургүй байна санж. Би урьд нь үнэхээр жинхэнэ ёсоор ухаангүйтдэг байсан бололтой байна Түүнийгээ нуух гэж хичээдэг минь улам ч хурцатгаж, улам ч илэрхий болгодог байжээ. Энэхүү газрын доорх байгууламжийн есөн шидийн нууцыг мэддэг Зденкийн ачаар төрөл төрөгсдийнхөө санаа зовж надад дарамт болдгоос нь ангижирч, хамаг амьтнаас цөхрөлөө нуух аргыг олсноосоо хойш миний байдал өөрчлөгдлөө. Би биеэ сайн барьдаг болж, өвчин минь онц хүчтэй хөдлөөд ирэхийн цагт нялзаад салдаггүй хүмүүсээс хэдийд ч нуугдаж болох юм гэсэн итгэл гэртээ байхдаа тайван, хувь заяагаа дагасан хүний дүр үзүүлэхэд минь тус боллоо гэж Альберт ярилаа. 

	Консуэло, хөөрхий Альбертыг төөрөлдөж байна гэж мэдсэн боловч одоо түүнийг ухуулж сэнхрүүлдэг цаг биш гэж үзэж байлаа. Өнгөрсөн явдлаа ийм санаа амар ярьж байгаад нь баярлаад сүмийн доторхыг анх орж ирээд харснаасаа илүү анхааралтайгаар харж эхэллээ. Тэгэхэд санаснаас овоо байсан эмх журам, цэвэр байдал одоо алга болсон нь нүдэнд туслаа. Хүйтэн зэврүүн, хана нь чийгтэй ном судар хөгцөрсөн нь энэ газрыг бүрэн орхисон гэдгийг хэлээд өгөв. 

	— Ингээд бид танд хэлсэн үгэндээ хүрлээ шүү дээ. Таныг агуу хүчирхэг нөлөөндөө авч эндээс суга татсан тэр цагаас хойш би энд хөл тавиагүй шүү гэж арай ядан пийшингээ галласан Альберт дуугарлаа. 

	Консуэло нэг юм асуун алдаад арай чарай болив. Тэр нь танай найз, үнэнч зарц, хартай манаач болсон Зденко чинь энэ хоргодох байраа хаяад явчихсан гэж үү дээ? гэж золтой л асуучихсангүй. Зденко яагаа вэ, газар доор аймшигтайгаар уулзсанаас хойш би яагаад түүнийг нэг ч удаа харсангүй вэ гэж асуун түүний тухай үг цухуйлгахтай зэрэг л Альберт нэг л гүн уйтгарт автагддаг байсныг нь цагаа олж санажээ. Альберт тийм ярианаас заавал бултаж, асуусныг нь дуулаагүй юм шиг дүр гаргах юм уу эсвэл шууд хариулалгүй тайвширч, тэр далдыг мэдэгчийн тухай санаа зовохгүй байхыг гуйдаг байв. Консуэло эхлээд бодохдоо, миний нүдэнд хэзээ ч битгий харагд гэж Зденкод тушаасан байх, тэгээд л тэр тушаалыг нь чин үнэнээр биелүүлж байгаа байх гэж боджээ. Гэвч түүнийг ганцаараа салхинд явдгаа сэргээгээд ирмэгц Альберт бүрмөсөн тайвшруулахыг хүсэн, Зденко маш хол аялан одсон тул та хаанаас ч олж үзэхгүй гэж аймаар зэвхий царайлан байж ам шүд алджээ. Үнэхээр ч түүнээс хойш хэн ч түүнийг үзээгүй бөгөөд аль нэг мухарт ороод үхсэн байх, эсвэл төрсөн нутгаа бүрмөсөн орхин одсон байх гэж бодоцгоож эхэлжээ. 

	Консуэло түүнийг үхсэн гэдэгт ч, явсан гэдэгт ч итгэсэнгүй, Зденкийг Альбертад маш сайныг нь мэдэх болохоороо энэ хоёр бүрмөсөн холдож салсан байх гэж хэрхэвч бодохгүй байлаа. Альберт хайртай хүүхнийхээ амар тайвны төлөө хэрэгцээ тохиолдвол тэр хөөрхийн амь насыг хороож ч магадгүй гэж арга тасрах үедээ аймшигтай тангараг тавьсныг нь санах болгондоо их айж, үхэл хатлын талаар өөрөө ч бодохгүй байхыг хичээх ажээ. Гэвч Альбертыг насан туршдаа даруу номхон, хүнлэг нинжин байсныг нь санахдаа тэр аймшигт сэжгийг өөрөөсөө үлдэн хөөх ажээ. Түүнээс гадна залуу гүн бүрэн тайвшраад хэдэн сар болсон, Зденко ч гэсэн тэртээ нэгэн цагт газар доор уурлуулсан шигээ түүний уур хилэнг бадруулах юу ч хийгээгүй нь илт байв. Ер нь Альберт тэр зовуурьтай мөчийг мартчихсан юм шиг байж, Консуэло ч өөрөө тэр талаар бодохгүйг хичээнэ. Альберт газар доор болсон бүх явдлаас эрүүл ухаантай байхад нь тохиолдсон юмыг л санана. Иймээс Консуэло Зденкийг шилтгээнд орох нь байтугай ойртож болохгүй гэж хоригдсон байх, тэгээд л тэр хөөрхий амьтан уурлаж уйдсандаа газрын доорх байрандаа сайн дураараа биеэ хорьж байгаа байж таарна гэж бодлоо. Тэр золгүй амьтан зөвхөн шөнө л цэвэр агаар амьсгалахын тулд юм уу Шрекенштейн уул дээр Альберттай уулзахаар гарч ирдэг байх, Альберт ч урьд Зденкод арчлуулж тордуулж байсантайгаа адилаар Зденкод санаа зовж, наад зах нь хоол хүнс залгуулдаг нь эргэлзээгүй биз гэж тааварлав. Консуэло эзэнгүй орхигдсон сүмийг хараад, Зденко эзэндээ уурлаад энэ байраа өөд татахыг хүсээгүй юм байна гэж тааварлав. Альберт агуй руу орж явахдаа айх хэрэг ер байхгүй гэж түүнд хэлсэн бөгөөд түүнийг зэвд баригдаад ер онгойж өгөхгүй байгаа үүдийг онгойлгох гэж ноцолдож байх самбааг ашиглан Зденкийн саяхны мөрийг олж үзэхийг горьдон түүний өрөөнд ордог үүдийг онгойлгох гэж оролдов. Түлхүүр эргүүлмэгц л үүд онгойв. Гэвч маш харанхуй тул юу ч эс харагдав. Альберт нууц шүтээнийхээ өрөөнд орж, айлчныг оруулахын өмнө засаж янзлахыг нь хүлээх зуур дэнлүү аваад Зденкийн өрөө рүү сэмхэн эргэж ирэхдээ бас л түүнтэй улаан нүүрээр учирчих вий гэж айв. Гэвч тэнд түүний орсны өчүүхэн ч шинж байсангүй. Өвс навч, хонины арьсан ор дэрийг авч, болхи хийцтэй вандан, ажлын багаж, эсгий шагайвч тэргүүтэн цөм ор мөргүй алга болсон байлаа. Хана нь цантаж чийгтсэнийг харахад ерөөсөө энэ багануудын доор хэзээ нэгэн цагт хүн унтаж байжээ гэж бодоход ч бэрх байв. 

	Консуэло ийм байдлыг нээн олсондоо нэгэнтээгүүр гуниглаж, нөгөөтээгүүр айв. Зденкийн хувь заяа нэг л эвгүй муухай нууц байсанд ямар нэгэн аймшигт явдал гарахын шалтаг нь би өөрөө байсан юм биш биз гэж, бодмогцоо давхийн цочив. Альберт нэг талаар цэцэн мэргэн, нөгөө талаар солиотой гажиг хүн байлаа. Нэг талаар номхон даруу, өрөвчхөн нинжин бол нөгөө талаар хачин, ширүүн, магадгүй бүр хатуу харгис, хайр найргүй шийдэж болох хүн ажээ. Тэгтэл Альберт дэмийрч, өөрийгөө цуст зөрүүд Ян Жижка мөн гэж хэлж байсан нь Консуэлийн санаанд оров. Гусийнхний үеийн Чехэд болсон үйл явдлыг ярих дуртай нь бодогдож, бас өөрт нь ч гэсэн дуугүй тэвчээртэй шунаад байдаг нь нэг л эрхэндээ орууламтгай, няцааж боломгүйг нь санав... Энэ бүх бодол хоромхон зуурт залуу хүүхний толгойд харван орж, хамгийн муухайгаар сэжиглэж байсныг нь батлах мэт боллоо. Консуэло айсандаа дагжин хөдлөхгүй зогсож, цус нөжийн үлдэгдэл байж байх вий гэж айгаад нүцгэн хүйтэн шал руу ч харж чадахгүй байлаа. 

	Тийнхүү энэ муухай бодолд автагдан зогссоор байтлаа Альберт хэрхэн чухаг нандин хөгжмөө хөглөж байхыг сонсжээ. Тэгтэл ч хийл хөгжим эртний тамалгыг эгшиглэж эхэлсэн нь Консуэлийн дахин сонсохын хүслэн болж байсан дуу мөн байлаа. Аялгуу тун ч өвөрмөц байж, Альберт туйлын цэвэр ариун, гүн гүнзгий сэтгэлийг шингээсэн учир соронзон хүчинд татагдахын адилаар алгуурхан түүний зүг явлаа. 

	«Сүмийн» үүд онгорхой байв. Консуэло зоригжсон чадамгай хөгжимчнийг, ер бусын нандин газрыг сайтар харах гэж босгон дээр саатан зогсов. «Сүм» гэгддэг энэ газар нь байгалийн гар, ялангуяа газрын гүний усны хүчээр хад чулууг цоолборлож цавчин гаргасан ердөө л том гэгчийн агуй байлаа. Лут том бул чулуун дээр энд тэнд бэхэлсэн хэд хэдэн бамбар ногоовтор ханан хадыг гэрэлтүүлэх нь үлгэрийн юм шиг үзэгдэнэ. Түүний гэрэл харанхуй хөмгийг гүйцэд гэрэлтүүлэхгүй тул тэдгээрээс хий үзэгдэл гэмээр урт урт сталиактит бүдэгхэн ёрдойж үзэгдэв. Тэр бол эрт дээр цагт ийшээ нэвтэрч ирсэн усны хүчинд бий болсон хачин чамин овоо хөвөө чулуу ажээ. Тэр чулуунууд нэг харахад орооцолдон зангиралдаад бие биеэ залгиж байгаа аварга том могойнууд гэмээр, нэг харахад доор дээргүй ёрдойсон аймаар муухай том зүү шиг нь харанхуй хадан хөмгөөс үүссэн ангайсан том ам агуу том шүдээ ярзайлгасан мэт байв. Хааяа ганц нэг газар эрт цагийн зэрлэгүүдийн аварга том шүтээний дүр болсон хэлбэр дүрсгүй барималархуу юм үзэгдэнэ. Хаданд ургах чадвартай, лууны хайрс шиг хатуу том том үлд өвс, далбагар хүнд навчтай «бугын хэл» гэдэг хэлхээ цэцэгс, агуйн гол дунд шороо авчирч булшны овоо шигээр овойлгосон товцог дээр саяхан суулгасан нялх цахилдаг зэрэг байгаа нь агуйг аймаар сүрлэг, аягүй байдалтай болгоод залуу жүжигчний сэтгэлд их л гайхалтай санагдав. Гэвч анх үзмэгц айсан нь төдхөн баяр баясгалан болон хувирав. Консуэло ойртон очоод агуйн гол дундаас бургилах булгийн дэргэд зогсоо Альбертыг харчихлаа. Булгийн усанд зориулсан сан нь маш гүнзгий тул булгийн элбэгээр ундрах ус гадаргуу дээрээ ер мэдэгдэхгүй байв. Тэр ус том гэгчийн хар индранил чулуу шиг хөдөлгөөнгүй гөлчийн мэлтийгээд ирмэгийг нь дагуулан Альберт, Зденко хоёрын тавьсан сайхан усны ургамал өчүүхэн ч ганхаж найгахгүй байх ажээ. Тэр нь халуун рашаан байсан тул бүлээн уур нь агуйн доторх агаарыг өвс ургамал төлжихөд зохимжтой урин чийглэг болгожээ. Усан сангаас хэд хэдэн горхи салбарлан урссаны зарим нь бүдэгхэн чимээ гарган хадан дундуур замхарч, зарим тунгалаг цэвэрхэн нь агуй дундуур урсаад агуйн хүрээг зах хязгааргүй болгон томсгогч харанхуй хөмгүүд рүү орж бараа нь тасарна. 

	Альберт, Консуэлийн орж ирэхийг хармагц өөдөөс нь угтан ирээд булгийн усны тахиралдсан дээгүүр гарахад нь туслав. Үлэмж гүнзгий газарт нь мод хөндлөн тавьсан, бусад газарт уснаас цухуйх чулуу явж сурсан хүн ус гатлахад хэрэг болно. Гэвч энэ удаа Консуэлийг хөлийн нь дэргэдүүр чимээгүй уйтгартайяа урсах горхи айлгасангүй, харин давагдашгүйгээр сэтгэл татагдахын зэрэгцээгээр бас нэг л хачин тийм гэхийн тэмдэггүй бодол холдуулан түлхээд байгаа энэ хачин газарчнаасаа айжээ. Консуэло булагт ойртон очоод, хэдэн тохой өндөрт байх хавтгай чулуун дээр тайвшрахад нь хэрэг боломгүй хачин юм байхыг олж үзлээ. Тэр нь газар доор л дайралдахаас бус өөр газар дайралдамгүй хүний яс, тавлыг маш урнаар дөрвөлжлүүлэн босгосон хөшөөрхүү юм байлаа. 

	Альберт хүүхний зарсхийн цочихыг мэдээд

	— Битгий айгтун, энэ бол өмнө нь очиж элдвийг эргэцүүлэн залбирч байх дуртай нэг ёсны шүтээн минь болсон, надтай шашин нэгэнт хүмүүсийн гэм халгүй яс байгаа юм гэсэнд Консуэло гэнэхэн цайлганаар гуниглан:

	— Альберт та ямар шашинтай хүн бэ? Энэ чинь хэнийхний яс юм бэ? Гусийнхний юу, католикуудынх уу? Тэдний аль аль нь бузар муухай хорслын золиос, адилхан үнэн сүсгийн улмаас зовлон эдлэгсэд байсан юм биш үү? Та гусийнхний сургаалыг эх эцгийнхээ сүсгээс илүү үздэг, Ян Гусийн шинэтгэлийн дараа залгасан шинэтгэл танд хангалттай чанд, ажил хэрэгч биш санагддаг гэдэг нь үнэн юм гэж үү? Альберт та хэлээч, би таны талаар ярьсан олон юмны алинд нь итгэх ёстой байна вэ? гэж асуулаа. 

	— Хэрэв танд намайг лютерийнхээс гусийнхний шинэтгэлийг, агуу их. Прокопийгоос өс санадаг Кальвиныг, таборчуудын гавьяанаас Валленштейний цэргийн гавьяаг илүү эрхэмлэдэг гэж хэлсэн бол яах аргагүй үнэн шүү, Консуэло минь. Ер нь миний юу шүтдэгээр яах нь вэ? Та зөн совингоороо үнэнийг мэдэрч, сүсэг бишрэлийг надаас илүү мэднэ. Би таныг ийш нь авчрахдаа таны ариун сэтгэлийг сэвтүүлж, өөрийн бодол, сэтгэлийн зовлонгоороо таны амар тайвныг булингартуулах гэж байгаа бол бурхан хартугай! Консуэло та байдгаараа л байж үзэгтүн! Та бол буянтай ариун төрсөн хүн. Тэгэх тусмаа та ядуу зүдүү, үл мэдэгдэх одонд төрсөн болохоор таны оюун санаа, хүнлэг сэтгэл, шударга занг юу ч гутаах гэж оролдоогүй байна. Бид хоёр маргалдахгүйгээр цуг мөргөж залбиръя, бүхнийг мэддэг мөртөө юунд ч сураагүй та, зөндөө эрж хайсан хэр нь бага юм мэдэж авсан бид хоёр байна шүү дээ. Та ямар ч дуганд залбирлаа гэсэн үнэн бурханд хандаж, үнэн сүсэг тань таны сэтгэлд халуу шатаж байх болно. Чингээд би танд юм заахын тулд биш, танаар дамжуулан шинэ юм мэдэж авахын тулд миний өвөг дээдсийн ясаар бүтсэн шүтээний өмнө дуу хоолой, санал бодлоо нэгтгэх гэсэн юм. 

	— Би тэгэхээр таны хэлж байгаачлан энэ гэм хоргүй яс усыг танай өвөг дээдэс Ян Жижкийн үеийн өөр хоорондын байлдааны цуст явуулгын уршгаар Шрекенштейний худагт хаягдсан гусийнхний яс гэж бодсон минь буруу биш байх нь ээ. Ингэлээ гэж Ян Жижка аюултай өшөө авсан юм гэлцдэг биз дээ. Надад бас түүнийг тосгон шатаалгасныхаа дараагаар худгийг бул гэж тушаасан гэж надад ярьсан. Би яг толгой тушаа дээрээ байгаа засмал чулуун дугариг хэсгийг харж байна, энэ нь та бид хоёрыг миний таныг эрж эрж ядраад нэг бус удаа суудаг газрын яг дор ирээд байгааг зааж байна. Альберт гүн ээ, энэ хад таны «Нүглээ наманчлах» чулуу гэж нэрлэсэн хад мөн үү, биш үү? 

	— Тийм ээ, миний залбирдаг уйтгар гунигийн минь шүтээн болсон энэ газрыг эрүү шүүлт, зэрлэг харгис явдал ариутгасан юм. Бидний толгой дээр байгаа том том бул чулууг та харж байна уу, бас булгийн дээр байгаа чулуунуудыг та харж байна уу? Нөгөө Догшин сохор гэгчийн тушаалаар эдгээрийг таборчуудын хүчирхэг гар энэ рүү хаясан юм. Гэхдээ энэ чулуунууд усыг зөвхөн газрын доорх голдирол руу шахаж, ус тийшээ нэвтрэн одсон билээ. Худгийн дотор хана эвдэрсэн байсан, би нуранхайг нь нуух санаатай энэ цахилдаг тарьсан юм. Харин энэ агуйг бүрмөсөн булж дүүргэе гэвэл бүхэл бүтэн уул овоо шиг шороо хэрэгтэй болно шүү дээ. Худгийн амсар хавьд тээглэсэн том чулуунууд таны Аваргын шилтгээнд байдаг миний цэцгийн мандал дундах худаг руу орж зүрхлэхэд тань дайралдсан эргүүлгэн шаттай адил шат энд байсан тул түүнд тогтсон байна. Уулын эрдэс чулуулаг цагийн уртад энэ бул чулуунуудыг улам улам дарж суурьшуулжээ. Хэрэв одоо үл ялих чулуу тэндээс ховхрон унадаг юм аа гэхэд зөвхөн өвлийн цагт, шөнө маш хүйтэрвэл магадгүй. Тэгэхлээр та чулуу нурна гэж айсны хэрэг огт байхгүй байх нь байна шүү гэж Альберт хариулбал Консуэло түүний, хийл хөгжмөө тавьсан аягүй шүтээн рүү хараагаа шилжүүлэн:

	— Альберт аа, ер нь миний санаа үүнд зовохгүй байна. Та ер нь яахлаараа эсрэг талынханд ч үйлээ эдлэгсэд байгаагүй юм шигээр, нэг гэмт хэрэг нь нөгөө гэмт хэргийгээ бодвол уучилж болом юм шигээр зөвхөн энэ л хэдийн яс ус, дурсгалыг хүндэтгэдэг учрыг мэдмээр байна гэв. 

	Консуэло энэ үгийг нэлээн түс тас, Альберт өөд үл итгэсэн харцаар ширтэн хэлжээ. Тэр нь дахиад л Зденкийг санаандаа оруулсан бөгөөд энэ бүх асуулт нь зориглож л чадвал түүнийг дуртайяа байцаах тэр шударга, шүүхийн мэдэх гэсэн зүйлийн нь нэг хэсэг мэт байлаа. 

	Гүн гэнэт аягүй зовуурьтай болж сэтгэл нь хөөрч ирсэнд Консуэло түүнийг нь хэргээ гэмшсэндээ ингэж байна гэж боджээ. Альберт толгойгоо базалснаа, дараа нь цээжээ дарж эхэлсэн нь цээж нь дэлбэрэх гэж байна уу гэмээр болов. Нүүр нь аймаар муухай хувирч эхэлсэнд Консуэло миний сэжиглэж байгааг тааварлачихсан юм биш биз гэж айлаа. 

	Альберт тэгж тэгж хүний ясан шүтээнээ мэхийн хүндэтгэж өөдөөс нь хоосон ухархайнуудаараа ширтэх мэт байгаа өгөр гавлууд руу толгойгоо бөхийлгөн:

	— Та намайг яаж зовоож байгаагаа мэдэхгүй байна. Тийм ээ! Консуэло та үүнийг мэдэж чадахгүй л дээ! Таны цэвдэг хүйтэн сэтгэл амсаж өнгөрүүлсэн гайтай түйтэй өдрүүдийг минь санагдуулж байна. Та хэдэн үеийн турш зовж тарчилсан, бултах аргагүй бурхны үнэн мөний түүхийн сохор зэвсэг болж явсныхаа шанг ч хүртэж, шийтгэлийг нь ч амссан хүнтэй ярьж байгаагаа мэдэхгүй байна. Би даанч их шаналж, даанч их нулимс, асгаруулж, хатуу харгис хувь заяагаа зөөлрүүлэх гэж даанч их хичээж, үйлийн үрээр хийх ёстой болсон аймшигт явдлаа баллах гэж даанч их оролдсоор байгаад эцэстээ энэ бүхнийг мартаж болох юм даа гэж найддаг болсон. Мартах! Миний тамтаг болсон сэтгэл үүнийг л хүссэн! Энэ бол миний амьдралын минут бүхний гуйлга, мөрөөдөл байлаа! Энэ хэлхээ ясан дээрээс сарвайн залбирдаг би хүн амьтантай ойртуулж өгөөч, бурхан тэнгэртэй эвлэрүүлж өгөөч гэж хэдэн жилээр залбирсан! Харин та намайг өрөвдөж эхэлснээс хойш би аврагдаж болох юм байна гэж итгэж эхэлсэн юм. Та энэ хумхын тоос болон бутрах шахсан хатсан цэцгэн хэлхээг хар л даа, би үүгээр шүтээнийхээ оройн гавлыг чимсэн юм. Та энэ цэцгийг танихгүй байгаа байх. Тэгэхэд би гомдол баярын нулимсаараа нэг бус удаа усалж дэвтээсэн юм шүү дээ. 

	Энэ чинь таны л түүж миний зовлон нэгт нөхөр, миний бунхны үнэнч оршин суугчаар дамжуулан өгсөн цэцэг шүү дээ. Би энэ цэцгийг үнсэж, уйлан хайлан байж, таныг хэзээ нэгэн цагт над шиг ийм гэмт хэрэгтэнд, ийм өрөвдөх сэтгэлгүй чигээрээ зүтгэгч, хүний үнэргүй харгис этгээдэд жинхэнэ ёсоор гүнзгий дурлах болов уу, үгүй болов уу гэж айж түгшин өөрөөсөө асуудаг байсан! гэж ярьсанд маш олон янзын юм бодсондоо догдолж, Альбертын ихэд гутарсныг хараад зориг орсон Консуэло дуугаа өндөрсгөөд:

	— Та ямар гэмт хэрэг хийсэн юм бэ? Хэрэв та надад ямар нэгэн юм уудлан хэлье гэж байгаа бол таныг зөвтгөж, танд дурлаж чадах эсэхээ мэдэхийн минь тулд энд л хэлэгтүн, одоохон л хэлэгтүн гэвэл, 

	— Намайг зөвтгөхийн хувьд болно оо, таны мэдэж байгаа энэ Альберт фон Рудольштадт хүүхэд шиг ариун цагаан явсан болохоор та намайг зөвтгөж болно. Харин таны мэдэхгүй байгаа хүн бол Ян Жижка л байна, зовлон зүдүүрийг үүсгэгч энэ хүн бурхны, уур хилэнд автаж, өчнөөн төчнөөн хууль бус юм хийсэн билээ! гэж Альберт хариулав. 

	Консуэло гал дээр тос нэмэхийн адил гоомой юм хийж, хөөрхий Альбертыг ухаан солиордог тэр цомыг нь ярихад хүргэснээ мэдлээ. Гэвч түүнд учир байдлыг ухуулж сэнхрүүлэх цаг биш тул эмгэг согогийг нь ярьж тайтгаруулахыг хичээхдээ: 

	— Боллоо, Альберт аа, таны энэ одоогийн байдал залбирах, нүглээ наманчлахад зориулагдаж байгаа бол та дахиад чармайсны хэрэггүй, бурхан тэнгэр Ян Жижкийг харж үзнэ гэж хэлбэл гүн толгой сэгсэрч: 

	— Бурхан өөртөө үйлчилж байгаа номхон хүлцэнгүй хүмүүст сэтгэлээ нээдэггүй юм. Бурхан муушаах юм уу сайшааж, заримыг нь аврахад, заримыг нь шийтгэхэд ашигладаг. Бид цөмөөрөө нинжин сэтгэлдээ хөтлөгдөн ойрынхоо хүмүүсийг зэмлэх юм уу тайтгаруулахыг оролдох үедээ бурхны л санаа зоригийг биелүүлэгчид болдог. Хонгор бүсгүй танд намайг нүгэл рүү түлхэх эрх байхгүй. Сүм хийдийнхэн ихэмсэг загнаж ламыг эрх мэдэлтэй гэх боловч чухамдаа лам хүнд ч тийм их эрх мэдэл байхгүй. Гэхдээ та надад дурласнаараа бурхны өршөөлийг надад олж өгч болно. Таны хайр дурлал намайг тэнгэр бурхантай эвлэрүүлж, «өнгөрсөн зууны түүх» гэгддэг өдрүүдийг мартуулж болох юм. Та надад бүхний дээд бурхны нэрээр хамгийн цогтой амлалт өгч болох боловч би түүнд чинь итгэж чадахгүй. Би түүнийг чинь зөвхөн буянтай, агуу уудам сэтгэлийн хэт тэмүүлэл гэж үзнэ. Та чин үнэнийг барьж Альбертыг боддог уу, түүний хайр дурлал танд сайхан санагддаг уу гэж бурхан тэнгэрээс асуугтун. Хэрэв «тэгдэг» гэж хариулбал тэр «тэгдэг» гэдэг үг нь надад нүгэл хилэндээ наманчлах ариун томьёолол болж, надад амар тайван, зол жаргал, мартахуйг бий болгох тэр гайхамшиг болно. Зөвхөн ийм янзаар та миний шүтдэг шашны гэлэнмаа болж, миний сүнс католик хүний сүнс ламын амнаас уучлал дуулдаг шиг тэнгэрт гарсан хойноо уучлал сонсох болно. Та надад дурлаж байна гэж хэлээч дээ гэж дуун алдаад тэврэн авахыг хүссэн мэт түүн өөд сүрхий тэмүүлэн давхийлээ. 

	Гэвч Консуэло түүний шаардсан тангаргаас айж шарвасхийн зайлсанд Альберт ихэд гиншин ёолоод ясан шүтээн дээрээ дахин ойчив. 

	— Энэ хүүхэн надад дурлахгүй гэдгийг мэдсэн юм аа. Хэзээ ч намайг уучлахгүй, энэ хүүхнийг бүр таньдаггүй байсан үеийн тэр гайтай өдрүүдийг хэзээ ч мартахгүй гэдгээ мэдэж байсан юм аа! гэж Альберт дуу алдсанд ингэж гунигт автагдан шаналсанд нь ихэд сандарсан Консуэло:

	— Альберт аа, хайрт Альберт аа, зориг гаргаж миний үгийг сонсогтун. Та намайг санаанд оромгүй юманд найд гэж мэхлэх гэж байна гэж зэмлэж байна, гэтэл та өөрөө надаас бүр ч их санаанд оромгүй юмыг шаардаж байна. Бүхнийг харж, бидний гавьяаг цэгнэж байдаг бурхан бүх юмыг уучилж болно. Гэхдээ над шиг сул дорой, хүчин буурай амьтан таных шиг хачин ийм дурлалыг дан ганц ухаан, үнэнч зангийнхаа хүчин чармайлтаар ойлгон хүлээж авч чадах уу даа? Миний санахад надаас шаардаад байгаа зүйл, миний хариулж чадахгүй, ялангуяа таныг ийм бага мэдэж байгаа үед бүр ч хүч хүрэмгүй зүйл болох туйлын ойр дотно харилцаатай болгож чадах эсэх тань танаас л шалтгаалах байх. Тэгэхлээр та бид хоёр шашны этгээд хэлээр ярилцлаа (намайг бага байхад жаахан заасан юм), нүглээ наманчлахын тулд өөрийгөө өршөөлгөн, харж үзүүлэх хэрэгтэй гэж хэлэх байна. Та миний хайр дурлалаас эрээд байгаа шигээ гэмших юм танд байна гэж үү? Та надаас хамгийн цэвэр, хамгийн нинжин, хамгийн даруу сэтгэлийг шаардаж байна, гэтэл миний бодоход таны сэтгэл нинжинд ч, дарууд ч дуртай биш, хамгийн бурангуй санаа, байнга муу юм өвөрлөж явдаг шиг байх юм гэв. 

	— Консуэло, та үүгээрээ юу хэлэх гээ вэ? Би таны санааг ойлгохгүй байна. 

	— Би таныг байнга аягүй муухай зөгнөл, аллага, цуст явдлын тухай бодлын эрхэнд байна гэж хэлэх гэсэн юм. Та хэдэн зуун жилийн өмнө үйлдсэн гэх гэмт хэргээ гэмшин уйлж, тэр тухайд их л сайнаар дурдаж байна. Та түүнийг сайхан, агуу зүйл гэж нэрлэж, бурхны эрх мэдэл, зүй ёсны уурсал гэж тайлбарлаж байна, Нэг үгээр хэлбэл сэтгэлдээ ямар нэгэн сөнөөгч тэнгэрийн элчийг ургуулаад нэгэн зэргээр айж ч, бахархаж ч байна. Хэрэв таныг өнгөрсөн үед үнэхээр өшөө авагч, эвдэн бусниулагч байсан бол таны биед өшөө авах, эвдэн бусниулахын совин шингэжээ. Таны сэтгэлд авьяас, бараг л тэр аймшигтай юманд тэмүүлж байгаа юм байна. Та ер нь тийшээ харж, одоогийнхоо амьдралын хүрээнээс гадагш шагайж, энэ чигээрээ цаашид байхаар яллагдсан хэрэгтэн шигээр өөрийгөө үзэж уйлж байна шүү дээ. 

	Рудольштадт тэнгэр өөд сарвайн:

	— Тиймээ, сүнсийг мэдэгч агуу хүчний эцгийн нинжин хайрын ачаар тэр нь тэдгээрийг буцааж өөртөө аваад өөрийнхөө хайраар сэргээгээд, дараа нь буцааж үйл хөдөлгөөнт амьдралд нь оруулдаг юм!

	— Тиймээ тийм, надад хүч хэрэглэх, хатуу харгисын совин үлдээгүй! Бидний хэт, итгэсэн зоримог хэлээрээ «урагш тэмүүлэн уулгалах үе» гэж нэрлэдэг тэр зэрлэг үеийг дайран гал усан дундуур өнгөрсөн минь наддаа л болоо шүү дээ. Гэвч та түүнийг тэр болгон мэдэхгүй болохоор өнгөрснийг ойлгохгүй байна. Бас танд үргэлж энх тайванч даалгавар ноогдож байсан, таны хувьд тайтгаруулагч тэнгэрийн элчийн үүрэг таавар байгаа байх. Гэтэл та үнэний бурхан зол муут хүмүүст юу гэж тушаадгийн төсөөлөлтэй болохын тулд энэхүү аймшигт үнэнтэй танилцах хэрэгтэй байна гэв. 

	— Альберт та яриач! Ард түмэн буянтай сайхан рашаанлах ёсны нэрээр бие биеэ алаг гэж рашаанлах ёсны талаар үр ашиггүй тэмцэлдсэний юу нь чухал, юу нь ариун юм бэ? гэдгийг надад тайлбарлаж өгөөч

	— Альберт, Консуэлотой зэрэгцэн бүлгийн дэргэд суугаад 

	— Түүнийг буянтай сайхан гэж хэлдэг тань зөв өө. Энэ бол тэгш эрхтэй төстэй, энэ бол дээд төрөлтнөөс хүмүүсийн дунд ах дүүгийн зарчмыг мөнхжүүлэх зорилгоор бий болгосон нууц зүйл мөн, тэгээд түүнийг хүн төрөлхтний хамгийн хүчирхэг сайхан төлөөлөгчидтэй эн тэнцэх та буянтай сайхан гэж нэрлэх нь аргагүй зүйд нийцэж байгаа хэрэг мөн! Гэтэл таныг өөрсдөөсөө дорд үзэж, таны цусыг ердийн ван, ноёдын цуснаас үнэ багатайд тооцдог ухвар мөчид ухаангүйчүүд бас байдаг ажээ. Чухамхүү энэ ван, ноёдоос гаралтайгаараа түрээ бариад өөрийгөө танаас дээш тавьсан бол Консуэло та миний талаар юу бодох байсан бэ? гэхэд нь

	— Би таны бүх давхаргын хувьд ариунд тооцогддог тэр үзлийг уучлах сан. Түүний эсрэг босох ёстой гэсэн бодол хэзээ ч миний толгойд орж ирээгүй, агуу гэгдэх хүмүүсээс хавьгүй илүүгээр хайрладаг өчүүхэн хүмүүстэйгээ тэгш эрхтэй, эрх тааваар төрсөндөө би баяртай явдаг гэж Консуэло хариулав. 

	— Консуэло та намайг уучлах байсан байж болох юм, тэгэхдээ та намайг хүндэтгэхгүй байсан. Таныг бишрэн хүндэтгэдэг хүн бол надтай цуг энд улаан нүүрээрээ учран байхдаа өөр гаралтай байгаад Германы эзэн хаанаар тунхаглагдсан ч байсан энэ л байгаа шигээ миний хувьд ариун нандин хэвээр ийм айван тайван байх байсан уу, үгүй юу гэж асуумаар байх юм. Ай, та миний зан, миний баримталдаг ёсыг мэдэж байсан учраас анх удаа ийшээ ирэхдээ ариун сайхан сэтгэлээс өрөвдсөндөө тэгсэн байх гэж бодож болно биз дээ! Ингээд хайрт дүү минь, тэгш эрх бол ариун зүйл, энэ бол хүмүүсийн эцгийн эрх мэдэл, энэ тэгш эрхийг тогтоох гэж эрмэлзэх хүмүүсийн үүрэг мөн гэж дотроо хүлээн зөвшөөрөгтүн (Би таны тархи толгойг элдэв цэцэрхлээр цуцаахгүйн тулд сэтгэлд чинь хандаж байгаа юм). Ард түмэн өөр өөрсдийнхөө шашны зан үйлийг халуунаар дагаж байсан үед тэдний хувьд рашаан хүртэх ёс нь тэр үеийнхээ л нийгмээс тогтоосон хууль зүйн хэмжээнд цөм эрх тэгш байжээ. Ядуу зүдүү, хүчин буурай хүмүүс түүнээс тайтгарлыг олдог байлаа. Энэ тайтгарал нь амьдралын хүндийг даван туулахад нь тус болж, үр ач нарт маань дээр болох байх гэдэг найдварыг төрүүлдэг байсан байна. Чехүүд рашаанлах ёсыг апостолуудын зааварлаж гүйцэтгэдгийн дагуу л хийхийг хэзээд баримталдаг байсан. Тэр нь үнэхээр ах дүүсийн нэгдэл, тэгш эрхийн ёс, энэ дэлхий дээр биелэх ёстой бурхны хаанчлалын тусгал байсан байна. Нэгэн сайхан өдөр ганцаар захирах нэг төрд дуртай эрх мэдлээрээ ард түмэн, хаадыг захирсан ромын сүм хийд тариачин хүнийг ламаас, ард түмнийг шашнаас салгахыг хүсжээ. Тэр сүм хийд бурхан шүтээнийг нууцын авдарт нууж байг гэж өөрийнхөө албан хаагч нарын гэрт эрх мэдэл өгсөн юм. Тэгээд тэр ариун үйлтнүүд нь утга учиргүй тайлбарлах замаар рашаан хүртэх ёсыг ямар нэгэн олон шашинтны ёс болгон хувиргаж, энгийн хүмүүс гагцхүү тэр ариун үйлтний тааллын дагуу оролцох болжээ. Тэд бурхны сургаалыг нууцалснаараа хүмүүсийн хүнлэг сэтгэлийн түлхүүрийг гартаа атгасан байна. Тийнхүү ядуу хүний цангаагаа гартаж, сэтгэл санаагаа ариутгах гэж амсдаг ариун аяга, нөгөө алдарт аяга нь алтан тоногтой шинэсэн хайрцагт далд хадгалаастай байдаг болж, түүнийг зөвхөн лам хүний аманд ойртуулахын тулд л гаргаж ирдэг болжээ. Ганцхан лам л Христийн цус, нулимсанд ам хүрэх эрхтэй болсон байна. Хүлцэнгүй сүсэгтэн өвдөг сөгдөн байж, тэнгэрийн элчийн талхны амтыг үзэхийн тулд түүний гарыг долоох хэрэгтэй болжээ. Одоо та яагаад ард түмэн: «Аягыг маань буцааж өгөөч! Энгийн ард, хүүхэд, эмэгтэйчүүд, нүгэлтэн, ухаангүйчүүдийн аягыг буцааж өгөөч! Бүх гуйлгачин, бие сэтгэлээрээ өөдгүйчүүд бүхний аягыг өгөөч!» гэж хашхирдгийн учрыг ойлгож байгаа байх. Чехийг нэг цул болгон нэгтгэсэн дургүйцлийн хашхиралт ийм байсан юм. Консуэло та бусдыг нь мэднэ. Бардам, ууч сэтгэлтэй ард түмний бүх баяр баясгалан, бүх сайн сайхан эрлийг тусгасан цоо шинэ үзэлд хөрш ард түмэнтэйгээ аймшигт тэмцэл хийсний ба мөрдөгдсөний үр дагавар нэгдэж, бас эх орны эрх чөлөө, үндэсний нэр төрийн үзэл хавсран нэгдсэнийг та бас мэдэж байгаа байх. Аягыг булаан авсан нь араасаа бусад олон сайхан эзлэлтийг дагуулж, шинэ нийгмийг байгуулжээ. Хэрэв мунхаг юм уу ирээдүйдээ итгэдэггүй хүмүүсийн бичсэн түүх зөвхөн цусанд дурлаж, алтанд шунасан явдал энэ гайтай түйтэй дайны галыг асаасан гэж танд өгүүлж байгаа бол битгий итгэгтүн, энэ бол бурхныг ч, хүнийг ч мэхэлсэн хэрэг! Амин хувийн уур хилэн, нэр төр хөөцөлдөх ёс манай өвөг дээдсийн гавьяанд байн байн хир толбо суулгаж байсан нь үнэн боловч тэр нь нөгөө л баян тарган, язгууртай хүмүүсийг байнга мэрж байдаг эрх мэдэлд дурлах ховдоглохын мөнхийн үзэл л байсан. Тэд, зөвхөн тэд л ариун үйлийг бузарлаж, түүнээс арав хорь дахин урвасан юм. Ард түмэн эв хавгүй ч гэсэн үнэнч, хэт итгэлтэй, зоригжингуй учраас таборчууд, оребитүүд, өнчрөгсөд, ах дүүсийн холбоо гэдэг гоё гоё нэртэйгээр танд тодорхой болсон сектүүдэд нэгдсэн байна. Шашин шүтлэгээсээ болж зовлон эдэлсэн энэ ард түмэн ууланд гарч, хуваарьтай эдлэх, бүрэн тэгш эрхтэй байхын хуулийг хатуу сахиж, дэлхийн бүх оршин суугчдад шүглэсэн сүнс мөнх байдаг гэдэгт итгэн, Христ ирж, баяр хөөр болох Ян Гус, Ян Жижка, Халзан Прокоп болон эрх чөлөөг номлож, түүнд хүчин зүтгэсэн бүх ялгуусан удирдагчдын амь орохыг хүлээн байжээ. Ийм итгэл зүгээр нэг хоосон бодол шигээр надад санагддаггүй юм шүү, Консуэло минь. Бидний энэ дэлхийд гүйцэтгэх үүрэг хүмүүсийн боддогтой адил тийм охорхон биш, бидний үүрэг ч гэсэн үхсэнээр төгсдөггүй ажээ. Ламбугайн, магадгүй манай сайн ч гэсэн ухаан мөхөсхөн төрөл төрөгсдийн хүслийн хувьд гэвэл тэд намайг гусийнхний ёсыг хэтэрхий явцуу ойлгож, гэнэн хүүхэд шиг сонирхдог гэдэг юм. Үнэндээ ч би эмзэглэн хөөрсөн үедээ бэлгэдлийг зарчимтай, дүрийг үзэлтэй хутгах шиг болдог байсан. Консуэло та намайг ингэлээ гэж битгий үзэн ядаарай. Би сэтгэлийнхээ гүнд одоо цагт нэгэнт учир утгагүй болсон мартагдмал зан үйлийг сэргээе гэж хэзээ ч бодоогүй. Тэр үеийн зарим дүр, зарим бэлгэдэл одоогийн юм мэддэг хүмүүс нүдээ нээхийг зөвшөөрч, боолчлолын дарлал ард түмнээс чөлөөтэй шашнаа эрэхэд нь саад хийдэггүй сэн бол хэрэг болж болох л байсан. Миний сонирхол, дур, заншлыг дэндүү хатуу хуурмагаар үздэг байлаа. Би манай үеийн Хүмүүсийн үр ашиггүй, хий дэмий хөөрцөглөсөн үзлээс эцэж цуцаад хар буруу санаагүй, зол хувьгүй хүмүүстэй нийлж эмзэглэгч сэтгэлээ чанга барих шаардлагатай болсон юм. Надад энэ бүх тэнэмэл, далдыг мэдэгч гэгддэг тэнэгүүд, нарт хорвоогийн жаргалыг эдлэх аргагүй орон гэргүйчүүд, ойр дотнынхоо хүмүүсийн хайр хүндэтгэлийг үзээгүйчүүдтэй ярилцаж байх нь сайхан санагддаг. Би заримдаа гэнэхэн дэмийрэх зуураа ухаан солиотой гэгдэгчдийн дундаас түр зуурын боловч гайхалтай сод ухаан гаргагчдыг нээн олсон. Түүнчлэн өөрсдийнхөө хийсэн хэргийн хорыг мэдэж, сэтгэл зовниж байна гэж ярьж байгаа «шоовдорлогдогсод» гэмт хэрэгтнүүдийн үнэнээ хэлэхийг сонсож байхдаа тэр болгонд цэвэр ариун биш ч гэсэн туйлын шударга, гэм хоргүй учиртай тохиолдож байлаа. Тэгээд л намайг харанхуй бүдүүлэг хүнтэй нэгэн ширээнд юм уу дээрэмчний толгойн дэргэд сууж байхыг минь харсан сайн хүмүүс намайг буруу номтон, бүр ид шидтэн гэж дүгнэсэн юм! Би ингэж буруутгахад нь юу гэж хариулах байв аа? Би өөрийн эх орны түүхийг уншиж гонсойгоод биеэ барьж чадалгүй дэмийрэхтэй адил юм ярихад (үнэхээр дэмийрэл ч байсан байж болох юм) намайг чөтгөр шүглэсэн ухаангүй хүн гэж үзээд айдаг болсон... Чөтгөр! Консуэло та үүнийг юу болохыг мэддэг үү? Аливаа бүх шашны ариун үйлстний бий болгосон энэ нууцгай гажууд юмны тухай танд ярих уу? гэж Альберт асуув. 

	Сэтгэл тайвширч, нэг гарыг нь Альберт гартаа атгаж байгааг мартаад, бараг л итгэл төгс болсон Консуэло:

	— Найз минь, ороолон гэгч юу болохыг тайлбарлаж өгөөч. Үнэнийг хэлэхэд би бурханд итгэсэн хэвээрээ байж, түүний тухай заасан зүйлийн эсрэг хэзээ ч илэрхий босож байгаагүй ч гэсэн чөтгөр байдаг гэдэгт ердөө ч итгээгүй юм. Хэрэв тийм юм үнэхээр байдаг бол бурхан түүнийг өөрөөсөө ч, биднээс ч хол газар дөнгөлж орхиод, бид ч тэрний талаар юу ч мэдэхгүй байх байсан биз гэж хэллээ. 

	— Хэрэв чөтгөр гэж байсан бол хамгийн маргаанч софистууд ч байдаг гэхээс үгүйсгэх нь дээр гэж үзээд, түүнийг аливаа төгс зүйл, мэдлэг, дурлалын хэлбэр, хүслэнгийн дээд гэж арга буюу үзэхэд хүрэхгүйн тулд тийм бурхны хачин муухай бүтээл л байж болох юм. Гэтэл төгс зүйл яагаад муу юмыг, мэдлэг худал хуурмагийг, дурлал үзэн ядахыг юм уу завхай зайданг бий болгодог байна вэ? Энэ үлгэрийг хүн төрөлхтний бага балчир үе буюу ядуурал зүдрэл зовлон шаналан биет ертөнцөд хоёр бурхан байдаг, хоёр дээд зэргийн, сүнсийг бүтээгч бурхан байдаг, үүний нэг нь бүх сайн сайхны эх булаг, нөгөө нь бүх муу муухайн эх булаг болдог гэж энэ дэлхийн хулчгар хүмүүсийг бодоход хүргэдэг юм. Эблисийн хаанчлал тоо томшгүй олон зуун жил оршин тогтнож, гагцхүү эмпирейн хүрээнд болох аймшигт дайны дараагаар унах учир энэ хоёр үүсгэл бараг л адилхан байдаг. Гэтэл яагаад Христийн номлол, цэвэр евангелийн гэгээрүүлсний сүүлээр лам нар ард түмний оюун ухаанд энэ эртний өвгөдийнхөө бүдүүлэг шүтлэгийг амилуулж бататгах болов оо? Учир нь апостолын сургаалыг хангалтгүй буюу буруу тайлбарласны уршгаар сайн муугийн тухай ойлголт нь хүний оюун ухаанд бүдэг төгс биш ээр үлдсэн байна. Эрх мэдэл мах цус, сэтгэл санааг тэгшитгэн, шашин бурхны ба энгийн эрх засгийн онцгой эрхийг бүрэн адилхан хувааж эдлэх зарчим бий болж шүтэгджээ. Христосын номхон хүлцэнгүй суртал сүнсийг өндөрт өргөж, биеийг шившиг болгожээ. Тийнхүү хэт итгэл ийм бие махбодын амьдралыг бага багаар туйлд нь хүргэж, Христийн сургаал байсаар хэр нь нийгмийн дунд каст болгон хуваадаг эртний журам бүтэн хэвээр үлдээд, цөөн тооны хүн оюун ухаандаа түшиглэн амьдарч ноёрхож байхад асар олонх нь мухар сүсгийн харанхуйд дагжиж байна. Тэр үед юм мэддэг, хүчирхэг кастууд, ялангуяа лам нар нийгмийн гол сүнс болж, ард түмэн зөвхөн түүний бие нь хэвээр, үлдсэн байна. Ухаант амьтныг үнэхээр ивээн тэтгэгч нь хэн байв аа? гэвэл бурхан байжээ. Ухаангүй амьтдынх нь хэн байв? гэвэл чөтгөр байжээ. Учир нь бурхан л сүнсийг амилуулж, муу юманд автамтгай бүдүүлэг хүмүүсийг ороолон байнга татаж, тэр эгзэгтэй амьдралыг нь харааж байсан байна. Тэр нууцгай хачин сектүүдийн нэгэн нь бусад олон сектийн адилаар биеийн эрхийг сэргээж, энэхүү дураараа салсан хоёр үүсгэлийг нэг тэнгэрлэг эхлэл болгон нэгтгэхийг мөрөөджээ. Энэ сект дурлал, эрх тэгш ёс, нийтийн өмчийг хүний жаргалын үндэс гэж батлахыг оролджээ. Энэ бол шударга, ариун үзэл байлаа. Үүнд хэтрүүлэх, хортойгоор ашиглах явдал байсандаа гол нь биш. Энэ сект муугийн үүсгэл гэгддэг зүйлийг доромжлолоос гаргахыг эрмэлзэж, бүр түүнийг үйлчлэгч, сайн эхлэлийн хөдөлгөгч хүч болгохыг чармайжээ. Ингэж тэр гүн ухаантнууд ороолонд гэмт хэргээ явуулах чөлөө тавьж өгсөнд тэнгэрийн сүнсний хурал цуглаанд оролцох болсон байна. Тэд яруу сайхан тайлбарлаж, архангел Михаил ба түүний дайчдыг дарлагчид, алдар нэр, хүчирхгийн харгис эзэд болгон хувиргахыг хичээж, тэднийг эрх тэгш ёс, хүн төрөлхтний жаргалын үндэс болсон шашныг албадан тамын тухай бодолд түлхсэн сүм хийдийн тэргүүн лам нар, ноёд болгон буруушаажээ. Ийнхүү бурангуй уйтгарт Люцифер, тэнгэрлэг Прометейн адил гавлагдаад олон үеийн турш энэлж шаналж байсан нүхнээсээ гарчээ. Түүнийг чөлөөлөгсөд илэрхий мандуулж зүрхлэхгүй боловч нууцгай сонин томьёоллоор өөрийг нь хүндэтгэн магтах санаа ба өөртэй нь адилаар хэтэрхий удаан муугаа үзэж, доромжлогдож муучлагдан байсан хүн төрөлхтнийг ирээдүйд захирах учиртайг нь илэрхийлжээ. Би ингэж тайлбарласаар байгаад таныг эцээчихсэн байх гэж зовж байна. Хайрт Консуэло минь, намайг уучлаарай. Танд намайг буруу номтон, чөтгөрийн талыг баригч гэж ойлгуулсан учир би танд үнэнээ хэлж, намайг буруутгаж байгаа тэр улсыг бодвол бага сүсэгтэй гэдгээ нотлох гэсэн юм гэж Альбертын ярьсанд Консуэло даруухан инээмсэглээд: 

	— Та ердөө ч намайг ядраасангүй. Би нэгэн шөнө лоллардууд баяр хүргэхэд хүрснээрээ хүн төрөлхтний дайсантай холбоотой болоогүй юм байна гэдгээ дуулаад маш их баярлаж байна гэвэл

	— Та энэ талаар маш сайн мэдэх юм аа даа гэж Альберт хэлээд дахиад л католик шашны иш баримтгүй маргаанчдад хар санаагаар зэмлэгдэн буруутгагдаад буруу номын гэгдэх агуу үнэний оргилуун санааг тайлбарлаж гарлаа. Тэр нь улам улам зоригжин, өөрийнхөө туршилтыг, элдэв бодлоо, өөрийг нь үнэн хэрэгтээ байснаас хавьгүй өнө эртийн цагт болсон юм шиг санагдах даяанчлан сүсэглэж байхад хүргэсэн аягүй зөгнөлөө ярьж гарчээ. Өөрийнхөө суртлыг аль болох ойлгомжтой, энгийн болгохыг хичээсээр ухаан нь маш саруулхан болж, өөрийнхөө тухай тун ч үнэнээсээ, тун ч шударга чигчээр, өөр хүний тухай ярьж байгаа юм шигээр ярьж, аюултай эмгэгээсээ аль хэдийн салсан юм шиг ухаан бодлоо балартаж зовдгийг хүртэл өгүүллээ. Тэгэхдээ өөрийн санааг тун ч ухаалаг гаргаж, түүний хувьд ач холбогдолгүй болсон бололтой цаг хугацааны талыг хойш тавьсанд (жишээлбэл тэртээ нэгэн цагт өөрийгөө Ян Жижка, Братислав Подибрад болон өнгөрсөн үеийн олон баатар болгон дүрсэлж байсандаа гэмшин, ердөө л хагас цагийн өмнө тэгж төөрөлдөж байснаа бүрмөсөн мартжээ). Консуэло түүнийг агуу их, ухаантай хүн гэж бодохоос өөр аргагүй болжээ. Одоо хүртэл түүнтэй учирсан бүх хүнээс хэн нь ч ийм ухаалаг, бас тэгээд ийм шударга үзлийг илэрхийлж байсангүй ажээ.

	Залуу бүсгүйн нүдэнд гялалзан илрэх сонирхол, анхаарал, түүний нарийн ухаан, гайхамшигтай чадвар нь сонирхолгүй мэт болсон үзлийг бага багаар ойлгож авч байгаа нь Рудольштадтыг машид зоригжуулсан тул үг хэл нь улам ч үнэмшилтэй, улам ч тод томруун болжээ. Консуэло Альбертаас хэд хэдэн юм асууж, оновчтой хариу, бас татгалзлыг сонсоод угийн сониуч зан нь хангагдсаныг бодохоо нэгэнт байж, Альбертаас болоод нэг л хачин гайхмаар оргилуун байдалтай болжээ. Хүүхэн энэ өдөр эдэлсэн бүх түгшүүрээ ч мартаж орхив. Анзолето ч, Зденко ч, нүднийх нь өмнө хэвтэх өгөр яснуудыг ч мартчихжээ. Тэр ямар нэгэн далдын хүчинд автагдлаа. Түүний байгаа энэ үзэсгэлэнтэй газар, энэ өвс цахилдаг, аймаар аймаар асга хад, аягүй шүтээн тэргүүтэн бамбарын чичиргэнэх гэрэлд үзэгдэх нь ариун бөгөөд сүрлэг юмс хэсүүчлэн байдаг шидэт Элизиумтэй адилархуу мэт санагдана. Хэдийгээр Консуэло сэргэлэн байсан боловч ийм уянгалаг шинжийн хүний хувьд хэтэрхий ахадсан хүчдэлд өртсөн ухаан бодол нь нэг л нойрмог юм шиг болжээ. Альбертын ярьж байгааг нэгэнт сонсохоо байж, сайхан оргилуун бодолд автагдаад, Альбертын дөнгөж сая агуу бөгөөд хүний ухаан хүрээгүй санаа юм гэж хэлсэн ороолонгийн талаар уяран бодож, өөрийн нь жүжигчин хүний дүрслэлд Христийн төрсөн дүү, сайхан цагаан, шаналангуй царайтай хүн ард түмний охин, сайн айлын шоовдор хүүхэн болсон түүний дээрээс тонгойн байна гэж ургуулан бодов. Тэгтэл гэнэт Альберт дэргэд нь байхгүй, гарыг нь барьж байснаа больчихсон, юм ярихаа байчихсан, зүгээр хоёр алхмын зайтай газар шүүгээнийхээ дэргэд очоод нэгэн удаа бүсгүйд гайхалтай сайхан санагдаж сэтгэлийг нь татсан аялгууг хийл хөгжмөөрөө тоглож байгааг мэдлээ. 

	Эхлээд Альберт хийл хөгжмөөрөө манайхны мэддэггүй, Чехэд мартагдсан зохиолчдын эртний дуу эгшиглүүллээ. Энэ дуу нь Зденкод эцэг өвгөдөөс нь дамжин ирснийг залуу гүн их хөдөлмөр ухаан зарж байж бичиж авсан зүйл байжээ. Альберт энэхүү анх сонсоход бүдүүлэг мэт боловч туйлын сэтгэл уярам, төлөв түвшин тодорхой байдлаараа үнэхээр сайхан энэ бүтээлүүдэд бие сэтгэлээрээ шимтэн орж маш сайн сурсан тул энэ сэдвээ удтал баяжуулан хөгжимдөж, хувийнхаа хувилбарыг нэмэн оруулж, зохиолын үндсэн санааг алдахгүй барьж хөгжүүлэхдээ хувийнхаа зоригжилд хэт автагдалгүй, нарийн ухаанаар учрыг нь ойлгодгийн хувьд ийм эртний аялгууны өвөрмөц, чанд, нэвтэрхий шинжийг хэвээр хадгалж чаддаг ажээ. Консуэло энэ хуучны Чехийн цогт ард түмний суу билгийн эрхэм чухаг дүрийг тогтоож авахыг хүссэн боловч нэг талаар мөрөөдөмтгий зангаасаа болоод, нөгөө талаар энэ аялгуу нэг л тодорхой бус, чихэнд нь эвгүй сонсогдсонд тогтож эс чадав. 

	Шинжлэх ухааны юм уу элдвээр салбарлуулан бодохын үр шим бус хатуу журам, болзолд автагддаггүй зоригжлын үр шим учраас хэвийн зүй ёсны гэмээр аялгуу байдаг. Ардын хөгжим ийм байдаг, тариачны хөгжим төлөв ийм байдаг. Тэдний дунд хэчнээн олон сайхан дуу үүсэж бий болоод нарийн сайн бичигдэж, тодорхой сэдвийн хэлбэрээр бүрмөсөн тусгагдалгүй замхран алга болж буйг алийг тэр гэх вэ. Ур муутайхан дуулийг улам зохиомжлон дуулж байгаа нэргүй жүжигчин мал сүргээ хариулж юм уу анжис түрээд явж байхдаа (ийм үзэгдэл яруу найргаараа илүү гэгдсэн орнуудад ч цөөнгүй байдаг гэвч) тэр дууг тогтоогоод үлдэх нь цөөн, тэгэх тусмаа түр зуур бодогдсон бодлоо бичиж үлдээж бүр ч чаддаггүй байна. Энэ дууль бас л өөр шиг нь эгэл жирийн хүмүүс болсон өөр хөгжимчинд шилжиж, тэд тосгоноос тосгонд, овоохойгоос овоохойд дамжуулахдаа хүн болгон л өөр өөрийн авьяас чадварын дагуу өөрчилдөг юм. Чухам энэ учраас гэнэхэн санаагаараа ч, гүн гүнзгий утгаараа ч гайхам сайхан хөдөөгийн дуу, уянгал дуу ихэнхдээ үрэн таран болж, ард түмний ой ухаанд зуу гаруй жил болох нь маш ховорхон байдаг. Эрдэм номтой хөгжимчид тэдгээрийг цуглуулах гэж нэг их санаа тавьдаггүй. Ихэнх нь тодорхой ойлголт, оргилуун сэтгэлгээгээр хангалтгүй учраас тэдгээрийг хэрэгсэхгүй өнгөрч, бусад зарим хүн жинхэнэ анхны аялгууг олох бараг бололцоогүй дээрээс өөрийн эрхгүй холддог байна. Тийм аялгуу зохиогч хүний хувьд байдаггүй ч байж болно, бас энэ дууг дуулж байсан олон тооны дуулаачин нэгэн хэвийн тодорхой юмыг хэзээ ч үлдээж байгаагүй бололтой юм. Тэдний нэг хэсэг нь харанхуй мунхгийнхаа эрхээр дөрчилж байхад, нөгөө нэг хэсэг нь урлагийг судлах нь шууд хүртэхүйг болиулаагүй учраас эрдэм чадварынхаа ачаар хөгжүүлж, гоёж сайжруулсан байна. Гэхдээ тэд анхных нь байдлыг өөрчилж байна гэж өөрсдөө ч мэддэггүй, цайлган цагаан сонсогчид нь ч мэддэггүй байсан байна. Тариачин хүн судалдаг ч үгүй, асуудаг ч үгүй шүү дээ. Хэрэв түүнийг бурхан хөгжимчин болгосон бол гургалдай шиг л дуулж, дууных нь үндсэн элемент хязгааргүй олон дуулсан ч хэвээр үлддэг хэр нь зогсоо чөлөөгүй өөртөө зохицуулан өөрчилж! байдаг ажээ. Ард түмний сод ухааны үр шим яндаж баршгүй байдаг. Ард түмэнд өөрийнхөө бүтээлийг бичиж тэмдэглэх хэрэгцээ байдаггүй, тэд эдэлж байгаа газар шигээ л зогсоо зайгүй бүтээж байдаг. Ард түмэн өөрийг нь зоригжуулж байдаг байгальтай адил цаг тутам бүтээж байдаг юм. 

	Консуэлийн зүрхэнд цэвэр ариун ч, яруу найраг ч, энэрэх ухаан ч нэг үгээр хэлбэл ардын хөгжмийг ойлгох, үнэнээсээ дурлахад хэрэг болох юм байжээ. Энэ нь бас л агуу их жүжигчний шинж бөгөөд түүний сурсан шинжлэх ухааны онол нь нандин зоригжил, залуугийн сэтгэл болсон шинэ сэргэг уян налархай авьяасыг нь устгаж арилгаагүй ажээ. Тэр нь Адриатикийн тэнгисийн загасчдын зарим дууль энэ бүх падре Мартини, маэстро Дуранте нарын лут лут зохиолыг хамтад нь авснаас ч хавьгүй илүү юм бодогдуулах юм гэж Порпорад дуулдуулахгүйгээр сэмхэн Анзолетод хэлэх удаа байсан юм санжээ. Ээжийн нь дуулдаг байсан испани дуу, болеро түүнд яруу сайхны эх булаг болж, Одоо ч дуртай юмаа эргэн бодох үүсгэл нь болсоор байна. Тэгвэл Чехийн хөгжмийн суу билигтэн, энэхүү малчин, цэрэг хөдөлмөрч аж байдалдаа хэт итгэсэн ширүүн дориун, нинжин зөөлөн, хүчирхэг ард түмний зоригжил энэ бүсгүйд ямаршуу сэтгэгдэл төрүүлэх учиртай байв аа? Энэ хөгжмийн бүх юм нь түүнд шинэ бөгөөд гайхалтай байжээ. Альберт энэ хөгжмийг ардын санаа сэтгэлийг ойлгодог ховорхон авьяасаараа ойлгуулж, түүнийг бий болгосон хүчирхэг шашин шүтлэгийн учрыг таниуллаа. Тэгэхдээ өөрөө баяжуулан хөгжүүлж, өөрийнхөө болон өөрийнхөө ард түмний сэтгэлд үлдсэн зовуурийн үлдэгдэл болсон өрөвдөм гомдол, туйлын дүнсгэр байдлыг оруулжээ. Ингэж гуниг баатарлал хоёрыг, оргилуун сэтгэл уйтгар хоёрыг, сайн сайхны дуулал цөхрөлийн орилоон хоёрыг хольж нийлүүлсэн нь зол хувьгүй чехийн, зол хувьгүй Альбертын зовлонгоо илэрхийлэх хамгийн боловсронгуй, хамгийн гүнзгий хэлбэр байжээ. 

	Хөгжмийн зорилго нь сэтгэл хөдөлгөх явдал мөн гэж хэлэлцдэг нь шударга зүйл юм. Өөр ямар ч урлаг хүний сэтгэлд сайн сайхан мэдрэхүйг ийм оргилуун өөдрөгөөр төрүүлж эс чадна. Өөр ямар ч урлаг билгийн нүдний өмнө байгалийн сайхан, үзэхийн үзэсгэлэн, ард түмний өвөрмөц байдал, тэдний сонирхол, шаналангийн хүндийг дүрсэлж үл чадна. Харамсал, итгэл, аймшиг, сэтгэлийн төвлөрөл, бухимдал, санаачилга, сүсэг, эргэлзээ, алдар, тайвшрал зэрэг бас бус олон зүйлийг хөгжим бидэнд өгөх юм уу өөрийнхөө суут чанарын хүчээр бидний хүртэж ойлгохын хэр хэмжээний дагуу биднээс булааж авдаг байна. Хөгжим нь юмны гадаад төрх бүтээж, өнгөц өчүүхэн дуунд нь хууртах юм уу үнэний шуугианыг явцуурч дуурайлгүй түүнийг мандуулж, бурхан тэнгэрийн дайтай болгодог манант утааг нэвтлэн бидний дүрслэлийг аваачдаг тэр гадаад ертөнцийн зүйлийг харуулж чаддаг юм. Зарим дуу бидний өмнө эртний дугануудын аварга том дүрсийг босгож ирэхийн зэрэгцээ тэдгээрийг барьж бүтээгээд шашныхаа сүлд дууллыг дуулсаар тэндээ түрүүлгээ харан хөсөр ойчсон олон түмний сэтгэлийн гүнд нэвтрүүлэхэд хүргэдэг байна. Янз бүрийн ард түмний хөгжмийг чадвартай бөгөөд энгийнээр дамжуулан илэрхийлж чадах хүн, түүнийг нь зохих ёсоор сонсож чаддаг хүн орон дэлхий хэсэх, олон янзын үндэстэнтэй танилцах, тэдний дурсгалт зүйлийг үзэх, номыг нь унших, тэр, нутгийн уул тал, цэцэрлэг, говь цөлөөр тэнүүчилж явах хэрэг ер байхгүй ажээ. Сайтар аялгуулсан еврейн хөгжим биднийг еврейн уугуул нутагт аваачна. Жинхэнэ шотланд дуунд бүх Шотланд орон тусгагдсан, жинхэнэ испани дуунд бүх Испани орон тусгаатай байдаг. Ийнхүү би нэг биш удаа Польш, Герман, Неаполь, Ирланд, Энэтхэгт очиж үзсэн юм. Тэгээд ч эдгээр орныг, эдгээр орны хүмүүсийг хэдэн жилээр судалж шинжилснээсээ илүүгээр мэднэ. Би эгшин зуурт л тэдэн дээр очоод, тэдний амьдралаар амьдарч үзсэн. Хөгжмийн аялгууны сайхан нь намайг тэр амьдралын гол мөн чанарт нэгдэн нийлэхэд хүргэсэн билээ. 

	Консуэло аажимдаа юм дуулахаа больж, бүр Альбертын хийлийг ч сонсохоо болив. Тэр хамаг биеэрээ болгоомжилж, сэтгэл нь гаднын юмыг мэдрэхээ болиод өөр ертөнцөд одож, өөр амьтад оршдог үл мэдэгдэх хүрээ рүү сүнсийг нь дуудан дагууллаа. Тэр нь Чехийн урьдын баатруудын хий үзэгдэл. хачин аймшигтай эмх замбараагүй ч гэсэн сайхан газар сүлжилдэж байгааг харлаа. Консуэло сүм хийдийн хонх оршуулгын үеэр жингэнэхийг сонсож, хагас нүцгэн, цус нөж болсон, сүрлэг догшин, хэрзгэр туранхай таборчууд бэхэлсэн уулынхаа оргилоос бууж ирж байгааг харлаа. Дараа нь үүлэн дунд аяга, юлд хоёрыг барьсан үхлийн элч нар байхыг харав. Тэд итгэл эвдсэн анхны лам нарын толгой дээгүүр олноороо багшран цуглаад бурхны уур хилэнг аягаар асгаж харагдлаа. Бас тэдний памбагар зузаан далавчийн дэвэх, Христийн цус цэлцгэр цэлцгэр дусал цус уур хорслоос нь үүссэн галыг унтраах гэж нуруун дээр нь дусалж байгаа юм шигээр санагдлаа. Аюул аймшиг төгс шөнө байгаа ч юм шиг тулалдааны талбар дээр орхигдоод үхэж байгаачуулын ёолох, хэржигнэхийг сонсон байгаа ч юм шиг болов. Нэгэн үе нүд гялбам нартай өдөр байгаа ч юм шиг, нэгэн үе догшин сохор дугариг дуулга, зэвэрч эхэлсэн хуягтайгаа, нүдээ боосон даавуу нь цус нэвчсэн юм сүйх тэрэгтэйгээ цахилгаан мэт хурдан давхин өнгөрөх шиг болов. Тэгээд түүнийг ойртон ирэхэд дуганууд өөрсдөө нээгдэж, гэлэнгүүд нандин чухаг ном судар, үнэт эрдэнэсээ хормойлоод газрын гүн рүү орж нуугдацгаав. Тэгэхийн цагт ялагчид Лазарь шиг яранд баригдсан ядруу өвгөчүүлийг авчрах ба далдыг мэдэгчид Зденко шиг дуу шуу, инээдэм наадам болсоор ирж, битүү цус нөжөөр будагдсан алуурчид бий болж, турьгүй бяцхан гар, тэнгэрийн элчийнх шиг хөөрхөн царайтай хүүхнүүд, баглаа жад, давирхайтай бамбар барьсан дайчин эмэгтэйчүүд цөм нэгэн том ширээнээ сууцгаах ажээ. Тэгээд Альбрехт Дюрерийн дэлхийн мөхлийг үзүүлсэн зурагт байдаг шиг сэргэлэн хөөрхөн тэнгэрийн элч уучлал, нүглээ наманчлахуй, тэнгэрлэг эрх тэгш байдлын модон аягатай ундааныг ангаж цангасан тэдэнд амсуулж байгаагаар үзэгдэв. 

	Тэр тэнгэрийн элч энэхэн үес Консуэлийн нүдний өмнүүр шуугин өнгөрөхдөө бүхий л байдлаараа харагдав. Консуэло сайтар ажвал бурхнаас гадна үхдэггүйчүүд дотроос хамгийн сайхан, Есүс, өөр зовлон үзэгчдээс хамгийн гунигтай, бүх ороолон дотроос хамгийн бардам ороолон байж байлаа. Тэр нь тас татсан гинжээ чирч явах бөгөөд навсайж салмарсан. хүрэн далавч нь хүчирхийлэл тамлалын ул мөрийг өөртөө хадгалжээ. Ороолон муугаа үзсэн хүмүүс рүү гунигтайяа инээмсэглэн харж бяцхан хүүхдүүдийг цээжиндээ тэвэрчээ. 

	Гэнэт Альбертын хийл дуу орж, ороолонгийн хэлээрээ хэлж байгаа юм шиг Консуэлод санагдав. Үүнд: «Тиймээ, манай ах Христос миний дурласнаас илүүгээр таныг хайрласангүй. Та намайг мэдэх цаг болсон, намайг хүн төрөлхтний дайсан гэж байхынхаа оронд таны тэмцлийг дэмждэг найзаа гэж дахин үзэх цаг болсон. Би бол чөтгөр биш, би бол архангель, бослогын удирдаач, агуу тэмцлийг ивээн тэтгэгч мөн. 

	Би бол Христосын нэгэн адил ядуу, буурай, дарлагдагсдын бурхан мөн. Тэр энэ дэлхий дээр сайн сайхан болно гэж амлахдаа, өөрөө хоёр дахь удаагаа ирнэ гэж мэдэгдэхдээ та нар мөрдөгдөж хавчигдсаныхаа дараа жаргал эдэлж, өөртэйгөө болон надтай хамт эрх чөлөө, зол жаргалыг байлдан олох болно гэж хэлэх гэсэн байна. Бид хоёр цуг эргэж ирэх ёстой байсан, үнэхээр ч эргэж ирлээ, тэгэхдээ бие биетэйгээ хэтэрхий нийлж, нэг цул юм болчихжээ. Тэнгэрлэг эхлэл, оюун санааны бурхан болсон тэр харанхуй мунхгийн харгаагаар ороод, дургүйцэл хилэгнэлийн дөлөнд автагдан, олон үеийн номч хэнээтэн байгсад албадаж загалмайд цовдлон тарчилгах болсон хүмүүстэйгээ адилаар зовж шаналсан харанхуй руу минь орсон юм. Гэвч би одоогоос эхлэн танай хүүхдүүдтэй үүрд хамт байх болно. Тэр миний гинжийг тастаж, түүдгийг минь унтраагаад, намайг бурхантай болон та нартай эвлэрүүлж өгчээ. Одоогоос эхлэн буурай сул хүмүүсийн эрх тавилан нь залилах, айх биш бардамнах зоригтой хөдлөх хоёр болно. Есүс нинжин сэтгэлтэй, даруу, эелдэг шударга юм. Би ч гэсэн шударга, гэхдээ хүчтэй, дайчин, ширүүн шаргуу. «Ай, ард түмэн үү! Чамайг бий болсон цагаас хойш сэтгэлийн гүнд хэний дуу хадсаныг мэдэхгүй байна гэж үү? Чамайг байдгаараа зовж шаналж байхад түшиж тулж «Зол жаргалаа олж ав, түүнээс битгий татгалз. Зол жаргал гэдэг чиний эрх! Түүнийг шаард, тэгээд чи олж авна!» гэж хэлсэн хүнийг чи мэдэхгүй байна гэж үү дээ? Чиний хамаг шаналангийн ул мөр духан дээр минь байгааг чиний зүүж явсан гав дөнгөний сорви хал үзсэн гар хөлд минь байхыг харахгүй байна уу? Чи миний авчирсан аяганаас уугаач, чи түүн дотроос Христийн нулимс, чиний, нулимстай хутгалдсан миний нулимс байхыг олж үзнэ. Тэгээд чи тэдгээрийг адилхан л хүчтэй, адилхан л анагаах чадалтай гэдгийг мэдэх болно» гэж ярилаа. 

	Ингэж хий юм ярьсан нь Консуэлийн сэтгэлийг гуниг өрөвдлөөр дүүргэлээ. Консуэло доройтож байгаа тэнгэрийн элчийг харж, хэрхэн дэргэд нь уйлж ёолж байхыг сонсож байгаа юм шиг болов. Тэр нь өндөр биетэй, зэвхий царайтай, сайхан ширэлдсэн урт үстэй ч ихэрхэг бардам дээгүүр хараатай байлаа. Консуэло түүнийг бахдан, сурсан заншлаараа айж салганан байж нөгөө маш их зовлонг чирдэг ахан дүүсэг эвсэг хайраар хайрлалаа. Тэгтэл гэнэт цаадах нь хэсэг «чех ах дүү» нараараа хүрээлүүлэн хүрч ирээд түүнд хандан, надад итгэхгүй айж байна гэж ялимгүй буруушаан байна гэж бодогдоод тэсэж тогтохын аргагүйгээр соронзон мэт татаж байна гэж санагдлаа. Консуэло дур татагдсандаа өөрийн эрхгүй ухасхийж, өөдөөс нь гар сарвайн гүйгээд өмнө нь сөхрөн туслаа. Альберт барьж байсан хийлээ алдсанд тэр нь гомдоллох мэт жингэнээд уналаа. Тэгмэгц гайхах баярлах зэрэгцсэнээс дуу алдан хүүхнийг хав тэврэн авлаа. Хүүхэн түүнийг сонсож, түүнийг харж, үймрэгч тэнгэрийн элчийг мөрөөдөн байжээ. Бас түүний царай дурыг нь татаж, сэтгэлийг нь эзэмдэв. Зүрхээ зүрхэнд нь нааж, тасалдсан дуугаар «Би чинийх! Уй гашуудлын элч минь, би чинийх! Үүрд чиний ч, үүрд бурхны ч!» гэж шивгэнэж гарав. 

	Гэвч Альберт чичирхийлсэн уруулаараа уруулд нь хүрэв үү, үгүй юу хамаг бие нь хүйт даагаад цээж, толгой нь учиргүй хатгуулан өвдөж, хөрөх халахыг нэгэн зэрэг үзлээ. Консуэло ингэж мөрөөдөн байснаа гэнэт сэхээ орохдоо маш их цочирдож, үхэж байгаа юм шиг санагдмагц, гүнгийн гараас мулт үсрээд шүтээн дээр ойчсонд овоо хөвөө гавал аймшигтай чимээ гарган дээрээс нь нурж ирэв. Хүний ясанд булагдчихаад, дөнгөж саяхан ухаангүйтэж байх зуураа тэвэрч, өөрийнхөө бие сэтгэл, хувь заяагаа даатгах мэт байсан Альбертыг өмнөө байхыг хармагцаа, маш аймаар, маш зовуурьтайгаар гуниглаж, задран унжсан үсэндээ нүүрээ наан:

	— Эндээс бушуухан холдъё! Бурхан агаар хэрэгтэй байна! Гэрэл гэгээ хэрэгтэй байна! Бурхан минь, намайг энэ булш бунхнаас гаргаач, надад гэгээн нарыг харуулаач! гэж гуйв. 

	Альберт түүнийг хэрхэн улам цонхийж, дэмийрч эхэлж байгааг хараад, газрын доороос шалавхан гаргая гэж түүн рүү ухасхийлээ. Гэтэл хүүхэн айсандаа учрыг ухалгүй давхийж, зарим газартаа яриан байхгүй аймшигтай урсгал усыг эс харгалзан агуйн гүн рүү гүйчихлээ. 

	— Бурхан минь! Тийшээ болохгүй! Зогсоорой! Аминд тань аюултай шүү! Намайг хүлээгээрэй! гэж Альберт хашхирав. 

	Гэвч ингэж хашхирсан нь улам ихээр айлгаж, яаж байгаагаа мэдэхээ болиод, ямаа шиг хөнгөхнөөр хоёрхон удаа харайн урсгал усыг гатлав. Тэгснээ харанхуйн дунд цахилдаг тойруулан суулгасан нэг овгор шороонд бүдрээд саяхан сэндийлсэн зөөлхөн шороон дээр түрүүлгээ харан ойчив, 

	Энэ явдал түүний ухаан санаанд нөлөөлж, айсан нь мэл гайхал болон солигдов. Консуэло амьсгаа нь бүгчимдэн арай ядан агаар амьсгалж, өөртэй нь юу тохиолдсоныг мэдэхгүй хэвтсэн учир сая л гүн түүн рүү хүрч очлоо. Тэр самбаа алдаагүй тул хүүхнийг хөөж гүйцдэггүй юм аа гэхэд чиглэн очиж яваа хамгийн аюултай юм уу гүнзгий устай газар гэрэлтүүлж өгье гэж бамбараас шүүрэн авч амжсан байлаа. Хөөрхий залуу эр ингэж шал эсрэг тэсрэг байдлаар догдолсон сэтгэлтэй учирсандаа бүрмөсөн бантаж гүйцээд түүнтэй юм ярьж ч чадсангүй, өргөж ч зүрхэлсэнгүй. Тэгтэл Консуэло өөрөө өндийн дөнгөж сая бүдэрдэг овгор шороон дээрээ суув. Тэр нь бас Альберттай юм ярьж зүрхэлсэнгүй, дэмий л зовж, алмайран газар ширтлээ. Гэнэт дээр нь сууж байгаа овгорхон шороо нь саяхан тавьсан булш юм байна, жаахан гандсан цахилдаг, хатаж эхэлж буй цэцгээр чимсэн байсан юм байна гэж мэдээд могойд хатгуулсан юм шиг ухасхийн, дахин шинээр айсандаа биеэ барьж чадахаа болиод:

	— Ай Альберт аа, та энд хэнийг оршуулсан юм бэ? гэж хашхирсанд

	— Би тантай учрахаасаа өмнө надад хамгийн эрхэм байсан хүнээ энд оршуулсан юм. Хэрэв энэ минь муу юм болсон бол бурхан өршөөж уучлах байлгүй! Би үүнийг ухаангүйтээд байхдаа ариун үүргээ биелүүлэхийг хичээн хийсэн юм. Би энд нойрсож байгаа биед ямаршуу сүнс шүглэж байсныг сүүлд хэлнэ. Одоо та хэтэрхий догдолсон байна, та одоохон салхинд гармаар байна Консуэло, явъя, та намайг ганц минутын дотор хүмүүсийн дундаас хамгийн жаргалтай, хамгийн зовлонтой хүн болгосон энэ газраас холдъё гэж туйлаас гуниглан хариулав. 

	— Тийм ээ! Эндээс гаръя! Би эндхийн шорооноос ямар уур гарч байгааг мэдэхгүй байна, гэхдээ ухаанаа алдаж, үхэж байгаагаа мэдэрч байна гэж хүүхэн хэлэв. 

	Тэд өөр нэг ч үг ярилцалгүй гадагш гарцгаалаа. Альберт өмнө нь бамбар бариад, хүүхний өмнө дайралдах хад чулуу болгоныг гэрэлтүүлэн явав. Түүнийг сүмийн хаалга онгойлгоход Консуэло хэдий хэцүү байдалтай явсан ч жинхэнэ яс махны жүжигчин хүн гэсэндээ эрхэм чухаг хөгжмийн зэмсгийг нь санаж:

	— Альберт аа, та булгийн дэргэд тэр гайхалтай сайхан хийлээ мартчихжээ. Тэр хөгжим тань өнөөдөр одоо болтол миний мэдээгүй явсан өчнөөн зүйлийг үзүүлж мэдүүлсэн тул энэ чийг дотор хэвтэж мууддаг гэдэг бодолтой ердөө ч эвлэрч чадахгүй байна гэж хэлэв. 

	Альберт түүнд гар зангаж, Консуэлоос өөр юм одоо надад ер падгүй болсон гэж ойлгуулав. Гэвч хүүхэн салахгүй шавдаж:

	— Энэ хийл надад олон муу юм хийсэн, гэхдээ л... гэвэл

	— Танд муу юм хийсэн бол муудаж эвдрэг! Би энэ насандаа ч түүнд гар хүрэхгүй. Тэр ч байтугай түүнийг аль болох түргэн эвдэрч муудаасай гэж бодож байна гэж Альберт өрсөн хариулав. 

	Гүнгийн хөгжимд авьяастайг хүндэтгэн бишрэх сэтгэл нь дахин хөдөлсөн Консуэло

	— Би энэ хийл надад ганцхан муу юм авчирсан гэж хэлбэл худал хэлсэн болно. Ердөө л миний сэтгэлийн догдлол хэр хэмжээнээс минь хэтрээд шагшин биширсэн минь шаналгаа болон хувирсан байна. Найз минь, түүнийгээ очиж авчрагтун! Би дахиад зүрх зоригтой болж, түүнийг таны гарт дахин бариулан, дахин нэг сонсох тэр цагийг хүртэл өөрийн гараар эвтэйхэн гэгч дугтуйд нь хиймээр байна гэв. 

	Ийм үг хэлсэнд нь гүн баярласан харцаар ширтсэн тул Консуэлийн сэтгэл уярав. Альберт түүний үгэнд орж, хийлээ авчрахаар агуй руу буцаж орлоо. Консуэло хэдэн минут ганцаар байх зуураа тэгж ухаангүй айж, аягүй муухай сэжиглэсэндээ биеэ зэмлэв. Учир зүггүй уулгалан сандарч, гүн өөд ухасхийн тэврүүлснээ санамагц ичиж улайсан боловч өөрийг нь хүндэлдгийн хувьд тэр завшааныг нь ашиглаж хайр дурлалын ганц ч үг цухуйлгаагүй энэ хүний даруу зан, холч цэцэн бодлын өмнө толгой бөхийн хүндэтгэхгүй байж чадсангүй. Түүний уйтгарлал, хөдөлгөөн сул нь аливаа найдлага тасарсныг нь хангалттай сайн хэлээд өглөө. Консуэло түүнийг ингэж нарийн ухаантай байсанд хязгааргүй баярлан, одоо ингэсхийгээд газрын дээр гарахдаа хамгийн эелдэг сайхан хагацлын үг хэлнэ дээ гэж өөртөө ам өгөв. 

	Гэвч Зденкийн тухай бодол өшөө авагч хий үзэгдлийн адилаар салахгүй дагаж, санаа бодлынх нь эсрэг Альбертыг буруушаалгах гээд байв. Консуэло хаалганд дөхөж очоод түүн дээр нэг юм чехээр бичээстэй байхыг харав. Түүний нэг үгнээс бусад нь цөм цээжилсэн зүйл байсан тул мэддэг зүйл байлаа. Хар хаалган дээр хэн нэгэн хүн (Зденко л байж таармаар байлаа) цэрдээр: «Гомдоллосон хүн ч чамд... » гэж бичжээ. Нэг үг нь Консуэлийн мэдэхгүй үг байсанд ингэж өөр болсонд нь тун сандарлаа. Альберт эргэж ирээд хийлээ өөрөө дугтуйнд нь хийв. Консуэлод тэгэх зориг хүрсэнгүй бөгөөд тэр ч байтугай тэгнэ ингэнэ гэсэн зүйлээ санах ч чадал байсангүй. Түүнийг энэ нүхнээс шалавхан гарах л хүслэн эзэмдлээ. Альбертыг зэвтэй цоож цоожлох гэж арай ядан ноцолдож байхад биеэ барьж чадсангүй, нөгөө учир үл мэдэгдэх үг өөд хуруугаараа зааж, асуух байдалтайгаар царайг нь ширтсэнд 

	— Энэ бол мэдэгдээгүй тэнгэрийн элч, та бид хоёрын, дөнгөж сая ярьсан зол хувьгүй хүмүүсийн найз гэсэн утгатай үг гэж Альберт хачин тайван хариулав. 

	— Тиймээ, ороолон гэж байна, би мэднэ. Тэгээд дараа нь юу гэж байна вэ?

	— Ороолон чамайг уучлах болтугай!» гэж байна. 

	— Юу уучлах гэж? хэмээн Консуэло зэвхий царайлан асуувал

	— Шаналгаа уучлахыг шаарддаг бол би их л залбирах хэрэгтэй юм байна даа гэж гүн нэг л хачин гунигтай ч сэргэлэн хариулав. 

	Тэр хоёр нүхэн замаар «Гэлэнгийн зоорь» хүртэл явахдаа нэг ч үг дуугаралцсангүй. Гэвч өдрийн гэрэл навчсын завсраар хөхөлбөр туяа гарган тусаж, Альбертын нүүрийг гэрэлтүүлэхэд хоёр хацрыг нь даган хэрхэн чимээгүйхэн нулимс урсаж байхыг Консуэло харчихлаа. Энэ нь бүсгүйг гутраалаа. Консуэло түүнд өргүүлэхгүйг л бодож, тэр шорвогдуу ус руу нүцгэн хөлөөрөө орохыг завдсанд Альберт агуйд байх ус гатлахдаа өргөөд гаргахыг бодож, юутай ч гэсэн эмээсхийсээр тулж иржээ. Та өөрөө их ядарсан байна гэж шалтаглан түүний тусламжаас татгалзаад нимгэхэн гуталтайгаа замаг руу орохоор завдтал Альберт бамбараа унтраачхаад гэнэт:

	— Консуэло баяртай, намайг жигшин байгааг харсан би мөнхийн шөнө рүү орох ёстой. Таны дуудлагаар хоромхон зуур гараад ирсэн хий үзэгдэл болсон би ердөө таныг л айлгахаас хэтэрсэнгүй. Тийм учраас булшиндаа буцаж оръё доо гэж хэллээ. 

	— Үгүй ээ, таны амь нас надад холбогдоно. Та надтай надгүйгээр энэ агуй руу хэзээ ч орохгүй гэж ам өгсөн, та тэр үгээ буцааж авах эрх байхгүй шүү дээ гэж Консуэло эргэн түүнийг саатуулан хэлсэнд

	— Та юунд хүний амьдралын дарамтыг хий үзэгдэлд тохох гэнэ вэ? Ганц бие гэдэг бол ердөө л хүний сүүдэр гэсэн үг. Хүний хайр татаагүй хүн хэдийд ч, хаана ч ганцаар гэсэн үг гэв.

	— Альберт аа! Альберт аа! Та миний сэтгэлийг хөндөж байна! Явъя, та намайг эндээс гарга! Магадгүй би өдрийн гэрэлд гараад сая нэг хувь заяаныхаа учрыг ойлгох ч юм бил үү гэж хүүхэн хэллээ. 

	Альберт үгэнд нь орж, Шрекенштейн уулнаас хөндий рүү буух үес өөрийн нь ч гэсэн сэтгэлийн догдлол үнэхээр намдаж байгааг мэдэв. 

	— Танд зовлон учруулсныг минь уучлаарай. Агуй дотор миний ухаан балартсан юм байна гэдэгтээ одоо би эргэлзэхээ болилоо гэж Консуэло түүний гарыг ялимгүй түшиж дуугарвал

	— Консуэло минь, тэр талаар дурдаад яах юм бэ? Би тэр талаар тантай хэзээ ч яримааргүй байна. Тэрхэн үеийг та өөрийнхөө санаанаас үгүй хийх гэж байгааг би сайн мэдэж байна. Би ч гэсэн түүнийг мартахыг хичээх ёстой гэж Альберт хэлэв. 

	— Найз минь, би тэр ухаан балартсаны тухай мартах дургүй байгаа боловч таныг тэр тухайд уучлаасай гэж хүсэж байна. Би таныг чех аялгуу хөгжимдөж байсан тэр үед ямаршуу юм үзэж харснаа танд хэлбэл би таныг гайхуулан айлгачихаар хачин байдалтай байсныг та ойлгох сон. Би таны ухаан бодол, таны тайван байдлаар тоглон зугаацаж байсан гэж бодож болохгүй шүү. Одоо ч гэсэн таны төлөө амь насаа өгөхөд бэлэн байгааг минь бурхан мэднэ. 

	— Таныг аминдаа хайргүй гэдгийг би мэднэ ээ, гэтэл би тийм юм бол... амь насаа алдахгүй гэж үхэн хатан мэрийх сэн... 

	— Та гүйцэд хэл л дээ!

	— Дурлаж байгаа шигээрээ хүнийг дурлуулдаг бол гэх гэсэн юм!

	— Альберт аа, би бололцооныхоо хэрээр л танд дурлаж байна, хэрэв тийм биш сэн бол танд зүй ёсоор л дурлах сан. 

	— Одоо та үгээ гүйцэд хэлээрэй!

	— Давах аргагүй саадаас болоод миний зүгээс гэмтэй биш сэн бол гэх гэсэн юм. 

	— Тэр чинь юун саад вэ? Би түүнийг тань эрээд эрээд олохгүй байна. Таны сэтгэлийн гүнд, таны дуртгалд л байгаа юм байх аа даа!

	— Миний дуртгалын тухайд ярихаа больё. Тэр нь даанч аймаар учраас миний хувьд өнгөрснийг дахин амссанаас үхсэн нь дээр. Гэтэл таны энэ дэлхийд эзлэх байр, таны эд баялаг, таны төрөл төрөгсдийн эсрэг ажиллагаа, дургүйцэл байж байхад энэ бүгдийг давах хүчийг хаанаас олох юм бэ? Надад өөрийн нэр төр, харамгүй сэтгэлээ мэдрэхээс өөр юм юу ч байхгүй. Үүнээсээ салчихвал надад юу үлдэх юм бэ?

	— Хэрэв чи надад дурласан бол миний хайр чиний хайр байх сан, гэвч тийм хайр чамд байхгүйг би мэдэж байна, тэгээд намайг жаахан хайрлаач дээ гэж л гуйх байна. Чи надад өглөг өгөхийн адилаар нэг жаахан жаргал өгвөл яаж дорд үзэгдсэн болох юм бэ? Миний баян тансаг байдал чамайг яаж хөөдөх юм бэ? Тэр нь надад дарамт болдог шигээ чамайг зовоогоод байгаа бол одоохон ядуучуудад тараагаад өгчхөж болно шүү дээ. Чи намайг аль эрт түүнийг өөрийнхөө сонирхол, үзлийн дагуу үрэн таран болгох гэж буюу эцэг нас барж хагацлын зовлон дээр эд хөрөнгө өвлөн авахын аймшиг нэрмээс болж ирэх цагт үгүй хийнэ гэж шийдээгүй гэж санаа юу? Тэгэхлээр чамайг эд баялаг айлгаж байгаа юм биз дээ? Тэгэхдээ би ядуу явна гэж амласан хүн. Чи миний нэр сүрээс айж байна уу? Миний нэр сүр бол хуурмаг, жинхэнэ нэр минь гутаж гүйцсэн юм шүү дээ. Би дахиад энэ нэрээ буцааж авахгүй. Тэгвэл эцгийн дурсгалыг хүндэтгээгүй хэрэг болно. Гэхдээ би нэргүй нэхийт шиг амьдарч, Рудольштадт гэдэг нэр хүнд ч гайхалтай бахдалтай санагдахгүй, чи ч намайг тэр талаар зэмлэхээ болино гэж чамд тангараглая. Миний төрөл төрөгсдийн эсрэг ажиллагааны хувьд гэвэл... Ай, ганц л энэ саад байгаасай! Өөр юм байхгүй, чи үнэхээр олж харахгүй!

	— Энэ бол бүх саадаас хамгийн агуу нь, миний танд үнэнч сэтгэл, хамаг баяр талархал минь ч хүч хүрэхийн аргагүй ганц саад байгаа юм. 

	— Консуэло чи худал хэлж байна! Чи үнэн хэлж байна гэж тангарагла! Ганц саад энэ биш шүү!

	Консуэло шийдэж ядав. Тэр хэзээ ч худал хэлж үзээгүй байжээ. Нөгөөтээгүүр өөрийн нь амийг аварч, хамгийн энхрий хайрт эхийн адилаар гурван сарын турш асран халамжилсан нөхөртөө учруулсан зовлонгоо цагаатгахыг хүсжээ. Тэр нь үнэхээр давах аргагүй гэж бодож байсан саадаар түрээ барин ерөөс татгалзаж байгаагаа зөөлрүүлж болно гэж найджээ. Гэвч Альбертын шаргуу асуулт түүнийг зовоож, хувийн бодол нь ч учрыг оломгүй булан тохой шиг болж будилж гүйцлээ. Консуэло энэхүү битүү хүчтэйгээр дурыг нь татаж, нөгөө талаар үүнтэй гэр бүл болно гэж бодохоос л аягүй муухай санагдан чичирч гэтлэхийн аргагүй айдаг хачин хүнд дурлаж байгаа юм уу үзэн ядаж байгаагаа итгэлтэй хэлж чадахгүй байлаа. 

	Энэхэн үед Анзолетыг үзэн ядаж байгаа юм шиг санав. Тиймээ, тэр бүдүүлэг, хувиа хичээсэн, тэр муухай нэр төр хөөцөлдөгч, хорон санаатай зальт эр лүгээ ийм ууч сэтгэлтэй, сайхан зантай, цэвэр ариун, хамгийн өндөр романтик нэр төртэй Альбертыг зүйрлүүлж үзээд яаж өөр бодолтой болох билээ дээ? Энэ зүйрлэлд ганцхан бараан толбо байсан нь Зденкийн амь насыг бүрэлгэсэн явдал байлаа. Консуэло ингэж сэжиглээд ер болж өгөхгүй байлаа. Тийнхүү үүнийг хойш тавилгүй, учир тодорхой болгохоор шийдэв. Альбертын сүүлчийн асуултыг дуулаагүй юм шиг алмайрсан байдлыг зориуд үзүүлэн зогсоод, ойрхон шиг явж байсан нэг тариачин хүнийг хараад

	— Бурхан минь! Би энэ хүнийг Зденко гэж саналаа шүү гэж хэлэв. 

	Альберт давхийн цочиж, өөрийг нь түшиж байсан гарыг нь буулгаад урагш түргэн алхсанаа гэнэт зогсоод буцаж ирэхдээ

	— Консуэло та ямар их андуурав аа. Энэ хүн түүнтэй юугаараа ч адилгүй байна шүү дээ гэв. Тэр нь Зденко гэсэн нэрийг хэлэх тун ч аргагүй байжээ. Энэ үед маш их догдолсон байдалтай харагдав. 

	— Танд ч гэсэн эхлээд тэгж санагдсан байх аа гэж Консуэло түүнийг сүрхий ажиж хэлбэл

	— Би холын юм харахдаа муу шүү, гэхдээ тэгж уулзах бололцоогүй гэдгийг би бодох ёстой байсан л даа гэв. 

	— Бололцоогүй гэнэ үү? Зденко эндээс маш хол байж таарч байна уу?

	— Та түүний ухаангүйтэхээс айхын хэрэггүй, хангалттай хол яваа. 

	— Надад маш сайн байснаа яагаад гэнэтхэн! тэгж үзэн ядах болсны учрыг тайлбарлаж өгнө үү?

	— Таныг газар доор орж ирэхийн урьд өдөр зүүдэлснээсээ болсон юм гэж би танд хэлсэн шүү дээ. Түүнийг та бид хоёрыг шүтээн рүү ойртож явна, та миний эхнэр болно гэж ам өгч байна гэж зүүдэлж байтал та яг тэр үеэр манай эртний чехийн сүлд дууллыг сүм доргитол чанга дуулсан. Тэгээд таныг дуулж байх зуур би улам улам цонхийсоор сүмийн шалны завсраар ороод, эцэст нь үхэж, өвөг дээдсийнхээ бунханд оршуулагдах шиг болсон. Тэгээд та хуримынхаа цэцгэн хэлхээг яаран хаячхаад, хавтанг хөлөөрөө түлхэж нүхний амсрыг бөглөөд, өөрөө тэр хавтан дээр гарч үл мэдэгдэх дууг үл мэдэгдэх хэлээр дуулж эхлэхдээ хамгийн ихээр таваа хангаж, хамгийн муухай хүслээ илэрхийлж байх шиг бодсон. Тэр уурлан таны өөдөөс дайрахад та утаа шиг замхран алга болж, тэр ч даруйхан сэрж, учиргүй уурлан, хүйтэн хөлс асгаруулж байсан. Түүний хашхирах загнах нь сүм дотор маш чанга хадсан тул би ч бас сэрсэн. Би түүгээр юу гэж зүүдэлснийг яриулах гэж маш их зүдэрч энэ зүүд чинь миний хувь заяанд ямар ч нөлөө үзүүлж чадахгүй гэж ойлгуулах гэж бүр ч их зүдэрлээ. Ялангуяа би өөрөө аягүй муухай догдолж, эмзэглэн байсны дээр түүнийг зүүд нойртоо үзсэн юмандаа итгэж явахад хэзээ ч ингэж оролдож байгаагүй болохоор итгэж сэнхрүүлэх нь бүр хэцүү байв. Гэсэн ч тэр, тавгүй шөнийн маргааш өдөр зүүдээ ор тас мартчихсан юм уу эсвэл түүнийгээ нэг их юманд бодохоо больчихсон мэт тантай ярилцаад ир гэж явуулахад минь ямар ч эсэргүүцэл үзүүлсэнгүй. Таныг эндээс намайг эрж олох хүсэлтэй байна гэж ой ухаандаа ч оруулаагүй байсан бололтой бөгөөд гагцхүү таныг тэгэхээр шийдсэнийг мэдмэгц ухаангүйтдэг нь эхэлсэн байна. Юутай ч гэсэн та бид хоёрыг сүмээс буцаж яваад нүхэн замд түүнтэй дайралдах хүртэл таныг үзэн ядаж байгаагийнхаа тухай надад дурдаагүй юм. Тэгэхэд л таныг миний амьдралд гай тарих амьтан мөн, таны харцанд миний үхэх үйлийг харж байна гэсэн үндэслэлд тулгуурлан одоо уулзахдаа л устгаж, намайг танаас салгахаар (тэр яг ингэж хэлсэн) нэгэнт шийдсэнээ чех хэлээр товчхон хэлсэн билээ. Түүний ухаангүй үгийг дамжуулж байгааг минь уучлаарай, одоо яагаад түүнийг танаас болон өөрөөсөө аргагүй холдуулах хэрэгцээтэй болсныг минь ойлгож аваарай. Энэ талаар дахин ярилцахаа больё, энэ яриа надад маш хэцүү байна гэж би танаас гуйя. Би Зденкийг хоёрдугаар Альберт гэж үзэн их хайрладаг байсан. Түүний ухаангүйдэл минийхтэй нэлээд адилхан болж, бид хоёрын боддог нь ч нэг, зүүдэлдэг нь ч нэг, тэр ч байтугай бие махбодын маань ч шаналан адилхан байдаг байсан. Тэр надаас илүү гэнэхэн, тэр ч учраас надаас илүү найрагч байсан. Тэр нэлээн жигдхэн зан ааштай байхад би аягүй сүртэй юм үзэх шиг болдог тэр нэлээн зөөлөн, нэлээн тайван аашныхаа ачаар юмыг намуухан гунигтай үздэг байсан. Бид хоёрын үндсэн ялгаа нь гэвэл миний ухаан алддаг нь үе үе учирдаг, түүний оргилуун дэврүүн нь байнга байдаг байсанд оршино. Намайг ухаангүйтдэгтээ автагдаад ямар ч сонирхолгүй, зол хувьгүй явдлаа гуниглан харагч болж хувирдаг байхад тэр гадаад бүх юм зүгээр л бэлгэ тэмдэг болон хувирдаг нүгэлт ертөнцөд байгаа юм шиг болдог байсан. Тэгж дэмийрдэг маань үргэлж хайр дурлал, нинжин аашаар төгс байх тул намайг сэхээ орох үед (надад хамгийн зовуурьтай үе байсан нь мэдээж) намайг сэргээж, амьдралтай эвлэрүүлэх хэрэгт номхон томоотой, овсгоотой, солиотой Зденко үнэхээр хэрэгтэй байдаг байсан. 

	— Аяа найз минь, та намайг үзэж харахгүй байх ёстой байсан, би танаас тийм чухаг, тийм үнэнч найзыг тань хагацуулсандаа өөрөө өөрийгөө үзэн ядаж байна. За одоо ингэж ад үзэж байдгаа болих цаг болсон юм биш үү? Би түүний уймраа аашилдаг нь нэгэнт больсон байх гэж бодно... гэж Консуэлийг сандран хэлэхэд

	— Больсон л байж таарна... гэж Альберт «байж таарна» гэдэг үгээ тодосгон нэг л гашуудах мэт соньхон инээмсэглэн дуугарав. 

	Консуэло Зденко үхсэн, гэдэг бодлоо зайлуулахыг хичээж:

	— Тэгвэл яагаад та түүнийг буцаж ир гэхгүй байгаа юм бэ? Би түүнээс айхгүй гэдгээ хэлье, тэгээд ч та бид хоёр хавсарч байгаад миний эсрэг бодлыг нь мартуулж чадах байлгүй яах вэ... гэвэл Альберт дурамжханаар үгийг нь тасалж:

	— Консуэло, та тэгж битгий яригтун, түүнд буцах боломж байхгүй. Би өөрийнхөө шилдэг найз, хань минь, зарц минь, түшиг минь, болгоомжтой, эцэж цуцахыг үл мэдэгч ээж минь болдгийн зэрэгцээ хар буруу санаагүй, бүдүүлэгхэн, дуулгавартай хүүхэд болсон хүнээ золиосонд гаргасан. Тэр хүн миний бүх хэрэгцээ, миний бүх хөөрхийлөлтэй, хал балгүй сонирхлын төлөө санаа тавьдаг байсан. Тэр хүн намайг цөхрөлийн туйлд хүрэхийг мэдмэгцээ өөрөөсөө хамгаалан, хэрэв намайг амьд ертөнцөө, бусад хүмүүсийн дунд нэр төрөө ч, амь насаа ч авч байж чадахгүй гэж үзвэл хүч тэнхээ, заль мэх гарган газрын доор оруулж бариад ухаан бодол, үүрэг уялгын минь ухамсрыг буцаан олгосон та миний хувьд Зденкоос ч илүү чухаг илүү ариун хүн болсон болохоор би түүнийг эргэлт буцалтгүй, зовох гэмшихгүйгээр золиосонд гаргахад хүрсэн юм гэж ярилаа. 

	— Альберт аа, энэ чинь төөрөгдөл, аягүйтвэл бузар булай явдал байна! Ганц минутын баатарлалыг насан туршийн үнэнчтэй зүйрлэж хэрхэн болох вэ?

	— Намайг зөвхөн хар амиа хичээсэн юм уу зэрлэг хайрын нөлөөгөөр тэгсэн гэж битгий бодогтун. Би тийм хайрыг сэтгэлдээ хав дарж чадах байсан, хүн хүний дундаас хамгийн сайн хүнийхээ сэтгэл, амьдрал хоёрыг эвдсэнээс Зденкотойгоо цуг газар доороо орж түгжээд гарахгүй байх байсан. Гэвч надад бурхан тодорхой юм хэлсэн. Би дур хүсэлтэйгээ тэмцэлдсэн. Би танаас зугтаж, таныг тэнгэрийн элч мөн гэж хэлээд наддаа авралыг авчирдаг мөрөөдөл совин хоёр минь биелэгдэхээс нааш тантай уулзахгүйгээр шийдсэн байсан юм. Зденко тэр аюултай хуурмаг зүүд зүүдэлж даруухан гэмгүй сэтгэлдээ сэв ургуулах хүртлээ миний таныг сонирхдогийг ч, айдгийг минь ч, найдварыг минь ч, сайхан эрмэлзлийг минь ч хуваалцсаар ирсэн юм. Тэр хөөрхий амьтан таныг надад талтайгаа мэдэгдсэн тэр өдөр танд дургүй болж билээ! Уураг тархиных нь нууц нандин газрыг үргэлжид гэрэлтүүлж байсан тэнгэрлэг гэрэл гэнэт унтарч, бурхан түүнд төөрөгдөх уурсахын сүнс шүглүүлэн шийтгэжээ. Би ч гэсэн өөрцгүй та өмнө минь алдар хүндийн солонго татуулан, гайхамшгийн хүчээр нисээд ирчихсэн болохоор түүнийгээ орхиход хүрлээ. Миний нүдийг нээхийн тулд тань шиг бат тогтвортой ухаантай, жүжигчний боловсролтой хүн урьдаас мэдэж бэлтгэсэн баймааргүй үгийг олсон шүү дээ. Таныг өрөвч сэтгэл, нинжин хайр хоёр зоригжуулж, түүний ид шидтэй нөлөөгөөр хүний амьдралыг мэдэж танихад надад зайлшгүй хэрэг болох зүйлийг хэлж өгсөн биз дээ. 

	— Би танд тийм цэцэн, тийм лут юу хэлсэн билээ? Альберт аа, би үнэндээ мэдэхгүй байна. 

	— Би ч гэсэн мэдэхгүй байна, гэвч таны дуунд, таны цэлмэг харцанд бурхан өөрөө шингэсэн байсан, Би ганцаараа байсан бол бүх насаараа ой ухаандаа оруулахгүй өнгөрөх байсан зүйлээ таны дэргэд байхдаа агшин зуурт ойлгож авсан. Урьд нь миний амьдрал бол гэмээ наманчлах, зовлон эдлэх л явдал мөн гэж би үзээд хувь заяагаа харанхуй тусгаар газарт, уйлж унжиж, дургүйцэж, зовж, ном судар үзэж, даяанч маягаар байж, дур хүслээ хав даран мөхүүлэх байдлаар төгсөх учиртай шиг санаж явжээ. Та миний өмнө өөр амьдрал, өөр зовлонг нээж өгсөн. Та намайг тэвчээртэй, даруу, эрэлхэг байхад сургасан. Та надад миний гүйцэтгэх үүргийг гэрийнхэндээ хэрхэн харьцвал зохихоос эхлээд гэнэхэн цайлганаар тодруулж өгсөн. Би тэр үүргээн бүрмөсөн мартаж, миний төрөл төрөгсөд ч хэтэрхий сайн улс болохоороо надаас миний хийсэн гэмт хэргийг нуудаг байсан. Би таны ачаар түүнийгээ цагаатгаж, тэр даруйхан бий болсон тайван зангийн нөлөөгөөр энэ бүхэн нь цөм одоо үед надаас бурхны шаардаж байгаа зүйл юм байна гэж ойлгож авсан. Үүгээр миний үүрэг дуусвар болохгүй гэдгийг би мэдэлгүй яах вэ, тэгээд ч миний алсдаа хэрхэн аж төрвөл зохихыг бурхан хэлж өгөх байх гэж хүлээж байна. Гэтэл одоо би санаа амар болсон, учир нь мэдэхгүй юмаа асууж хариу авах зөнчтэй боллоо шүү дээ. Тэр нь Консуэло та мөн! Далдыг мэдэх чадвар намайг захирах эрхийг танд өгч, би ч түүний зоригийн эсрэг босохгүй. Чингээд би намайг дахин өөрчлөх гэсэн дээд хүч, үүнээс өмнө зөвхөн миний уй гашуу, сэтгэлийн хямралыг тэсэн өнгөрүүлэхэд хуваалцдаг ядуу идэвхгүй амьтан хоёрын хооронд өчүүхэн ч эргэлзэж байх аргагүй болж билээ. 

	— Та Зденкийг хэлж байна уу, тийм биз дээ? Гэхдээ бурхан намайг түүнийг анагаан сувилагчаар томилж болох юм гэж та яагаад ой ухаандаа оруулахгүй байна вэ? Түүнийг гар хөдөлгөж, намайг алахаар завдсан яг тэр үед би ганцхан үг дуугараад л тогтоож чадсан юм чинь надад түүнийг захирах ямар нэгэн хүч байсан нь мэдэгдэж байгаа биз дээ. 

	— Ай бурхан, тэр үнээн, надад итгэл дутаж би айсан юм. Гэхдээ Зденкийн тавьсан тангараг гэгч юу болохыг мэднэ ээ. Тэр чинь миний хүсэл зоригоос гадуур, гагцхүү миний төлөө амьдарна гэж тангараглаад миний амьдралын туршид хэлсэн үгэндээ хүрч байсан юм. Таныг устгана гэж андгайлахад нь тэр бодлоос нь няцааж болох юм гэдэг санаа миний толгойд ердөө ч орж ирээгүй. Ийм ч учраас би түүнийг гутааж, ад үзэж, нухчиж, устгахаар шийдсэн билээ. 

	— Устгах! Ай Бурхан! Альберт аа, энэ чинь та юу гэж байгаа хэрэг вэ? Зденко хаана байна вэ?

	— Та надаас бурхан: «Чи ахыгаа яасан бэ?» гэж Каинаас асуусантай адил юм асууж байна. 

	— Ай бурхан минь! Гэхдээ Альберт та түүнийг алаагүй байх!

	Консуэло ингэж аймшигтайяа хашхираад Альбертын гарыг чанга гэгч базаж, айх зовуурилан шаналах хослон өөдөөс нь ширтлээ. Гэвч Консуэло даруй шарвасхийн холдов. Учир нь Альбертын зэвхий царайд зовлон шингэж, хүйтэн бардам байдал илрэхийг харж айн хирдхийжээ. 

	Тийн Альберт нэлээд байзнаад:

	— Би түүнийг алаагүй. Гэхдээ амь насыг нь салгасан гэдэг эргэлзээгүй. Таны төлөө ийм янзаар төрсөн эцгээ ч алахаас буцахгүй намайг тэглээ гэж буруушааж зүрхэлнэ гэж үү дээ? Төлөөнөө нь ямар ч булай юм хийхээс няцахгүй, хамгийн нандин холбоог ч тастаж, хамгийн ариун юмыг ч эвдэхээс буцахгүй та тэгнэ гэж үү дээ? Хэрэв би таныг тэр ухаангүй хүнд алуулчхаад хэвтэхийг хараад айхаас өр зүрхнээсээ гэмшиж харамсаж байхыг илүүд үзэж байгаа бол уйтгар гунигийг минь байнга сануулахгүй байх, таныг л бодож агуу их золиос гаргасныг минь зэмлэхгүй байх санаа таны сэтгэлд төрөхгүй байна гэж үү дээ? Аяа, танд хатуу харгис болох цаг байдаг байжээ. Ер нь хатуу харгис ёс бүх хүн төрөлхтөнд оногдсон хувь тавилан байх нь ээ! гэв. 

	Энэхүү Альбертын түрүүлэн гаргаж зүрхэлсэн зэмлэлд маш сүрлэг санаа байсан тул Консуэло айж, хэзээ хэзээнээс илүүгээр энэ хүн аймшигтай юм байна гэж ойлголоо. Нэг ёсондоо нэрэлхүү зан нь гонсойж өчүүхэн ч гэсэн эмэгтэй хүний сэтгэлд заавал байдаг бодол өөрт нь туйлын ихээр тачаадан тэмүүлж байна гэж, Альбертын ярихыг сонсоод өөрийн эрхгүй гарч ирсэн бахдах сайхан бодолд бууриа тавьж өгөв. Консуэло дорд үзэгдлээ гэж санахын зэрэгцээ, намайг ойлгосонгүй гэж бодов. Чухамдаа гэвэл хүүхэн хэрэв Альбертыг тийм аймаар сэжиглэх юмгүй гэдгээ шулуухан мэдэгдчихвэл дурлалыг нь зөвшөөрөхөөр төлөвлөх юм уу юутай ч гэсэн хүсэж байсан учраас л түүний нууцыг мэдэх сэн гэж тэмүүлжээ. Түүнчлэн Альберт намайг битүүдээ зэмлэж байна гэж үзэв. Тэр нь би Зденкийг алсан байлаа гэхэд намайг буруутгах эрхгүй ганц хүн бол амь насных нь төлөө өөр нэг амь насыг золиослохыг шаардсан, тэгэхдээ бүр өөрт нь хязгааргүй эрхэм хүний амийг хорооход хүргэсэн тэр хүн мөн гэж бодож байгаа бололтой. 

	Консуэло юу ч хариулж чадсангүй. Тэр өөр юм ярих гэж оролдсон боловч нулимс гараад саатуулав. Альберт, хайртай хүүхэн нь уйлж байхыг хараад цөхрөхийн ихээр цөхөрч, уучлал гуйж гарсан боловч, хүүхэн сэтгэлийн тэнцвэртээ ийм их халгаатай энэ юмыг дахин хэзээ ч битгий асуугаач гэж гуйгаад, би ч гэсэн хоёуланд маань ийм их сэтгэлийн догдлол учруулдаг энэ нэрийг хэзээ ч дурдахгүй гэж нэг л гашуудан уйтгарлах байдалтай хэллээ. Тэр хоёр замын үлдсэн хэсэгт хоёулаа түгшүүрлэн гунигтай яваагаа мэдлээ. Тэд хэд хэдэн удаа үг үүсгэхээр завдсан боловч үг хэл нь авцалдаж өгсөнгүй. Консуэло өөрөө юу ярьж байгаагаа ч мэдэхгүй, өөрт нь Альберт юу гэж хэлснийг ч сонссонгүй. Гэтэл Альберт ширүүн хувь заяаны шаардлагаар золиос болсны дараах Авраам юм уу Брут шиг тайван явах ажээ. Сэтгэл бөөн хар бүлхтэй, гунигтай мөртөө ийм амгалан тайван яваа нь ухаангүйтсэний үлдэгдэлтэй хэвээрээ байгаа юм шиг санагдаж, Консуэло ч энэ чинь ухаангүй нь ухаангүй хүн шүү дээ гэж бодмогцоо найзыгаа зөвтгөлөө. Хэрэв өөрийн нь төлөө илэрхий тулалдаж, алсан бол Консуэло түүнийг баярлах бас нэг шалтаг гэж үзээд тэр ч байтугай хүч зоригийг нь бахдах байжээ. Гэвч энэ харанхуй нүхэн дотор үйлдсэн байж таарах нууц аллага, шүтээний газар ухаж булсан булш, гэм хийсний дараах хатуу зүрхтэй дуугүй байгаа явдал, нэг юманд хэт итгэсэн хүсэл (хүүхнийг агуйд оруулж, хөгжим бахдан чагнуулж чадсан шүү дээ) зэрэг нь Консуэлийн нүдэнд аягүй муухай харагдуулж, энэ хүний дурлал миний зүрхэнд хүрэх замаа олохгүй юм байна даа гэж бодов. 

	«Энэ хэдийд алчихсан хэрэг вэ? Сүүлийн гурван сарын турш би царай нь нэг ч удаа барайсан байхыг хараагүй, тийм муухай санаатай юм гэж сэжиглэх шалтаг нэг ч удаад надад тохиолдоогүй. Хүний цус үсэрсэн гараараа миний сарвайсан гарыг атгаж байсан өдөр үнэхээр байгаа юм байхдаа? Ямар муухай юм бэ! Энэ хүн үнэхээр хад чулуу, цас мөснөөс бүрэлдсэн байх нь ээ, надад дурладаг дурлал нь ч нэг л хачин араатан амьтных шиг юм. Гэтэл би хязгааргүй хайрлагдаж байхыг юутай их хүсэв ээ! Надад хангалттай дурлахгүй байна гэж мөн ч их шаналсан даа: Тэнгэр бурхан намайг тайтгаруулах гэж ийм дурлалыг надад хадгалж байсан байх нь ээ!» гэж Консуэло өөрөө өөрөөсөө асуужээ. 

	Консуэло эвгүй муухай бодолд дарагдсан хэвээр явахдаа Альберт түүнийг цэцэгт дуртайг нь мэдэх тул зам дагуух цэцгээс тастан өгөхөд салгалсан гараараа өөрийн мэдэлгүй авч байв. Түүгээр ч үл барам шилтгээнд хүрэхээс өмнө найзаасаа салж, гэртээ ганцаараа харьж ирээд, удтал хоёул сэлгүүцэн явснаа нуух учиртайгаа ч мартаж орхижээ. Альберт ч гэсэн тэр талаар бодоогүй болоод ч тэр үү, гэрийнхний өмнө цаашид худал дүр үзүүлж байгаад хэрэггүй гэж үзсэндээ ч тэр юм уу бас л юм дуугарсангүй. Тэгсээр яваад шилтгээний хаалган дээр канониссатай улаан халз тулгарчхав. Энэхэн зуурт Консуэло (Альберт ч мөн өөрцгүй байж таарна) анх удаагаа авгайн царай уурлан дургүйцсэндээ минчийн дүрлийснийг ажив. Ер нь авгайн царайны эвгүй муухайг сайхан зантайгаас нь болоод ажиглаж анхаардаггүй явсан юм санжээ. Канонисса зэвүүцсэндээ чичвэгнэн тасалдсан дуугаар Порпоринад хандаж:

	— Синьора та аль хэдийн буцаж ирвэл зохих ёстой байсан. Би Альберт гүнгийн хойноос маш их санаа зовлоо, эцэг нь бүр түүнийг ирэхгүй бол цайгаа уухгүй гэж татгалзсан. Уг нь өнөө өглөөгүүр хүүтэйгээ юм ярилцахаар товлосон байсан юм байна, гэтэл та Альберт гүнийг мартуулахад хүргэжээ. Таны хувьд гэвэл ах чинь гэнэ үү, нэг залуу хүн зочдын өрөөнд хүлээгээд бүр байж сууж ядаж байна гэж хэлжээ. 

	Хөөрхий муу Венцеслава ингэж ууртай үг хэлж зориглосондоо өөрөө ч гэсэн айгаад огцом эргэж, өрөө рүүгээ гүйж ороод, лав л нэг цаг хэртэй хандаж, уйлжээ.


LVII

	 

	Альберт Консуэлотой зэрэгцэн шатаар өгсөж явахдаа

	— Манай эгч муухай зантай байгаа юм байна. Найз минь, би түүний өмнөөс уучлал гуйя. Өнөөдөртөө л тантай ярих хөөрөх байдлаа болон танд хэрхэн хандахыгаа өөрчилнө гэдэгт итгэгтүн гэж хэлсэнд хүүхэн дөнгөж сая дуулсан зүйлдээ бүрэн балмагдан явсан тул залуу гүнгийн хэлснийг сонсолгүй:

	— Чи ах гэв үү? гэж дуугарав. 

	— Би таныг, ахтай юм гэж ер мэдсэнгүй. Хайрт Консуэло минь, түүнтэйгээ уулзах нь их сайхан хэрэг байлгүй яах вэ, би ч гэсэн баяртай байна... гэж саяын мэдээнээс илүүгээр авга эгчийнхээ зан байдлаас их юм бодсон Альберт хэлэхэд

	— Гүн ээ, битгий баярлагтун, магадгүй надад их гай чирч ч мэднэ, бас... гэж гэнэт аягүй совинд автагдсан Консуэло үгийг нь таслан хэллээ. 

	Консуэлийн хамаг бие салганан чичирч зогтусаад, найзаасаа зөвлөгөө өгч, хамгаалалдаа авахыг гуйдаг дээр тулснаа энэ хүнтэй нэг их ойртоод хэрэг байна уу даа гэж бас айлаа. Тийнхүү өөртэйгөө уулзахаар ирсэн хүнийг хүлээж авахгүй ч гэж чадалгүй, холдуулж хөөж ч зүрхлэлгүй, хуурмаг байдал үзүүлэн байснаа гэнэт хөл нь гуйваад ирэхийг мэдэрч, царай нь эвгүй зэвхийрээд довжооны хамгийн дээд талын хашлагыг түшээд авлаа. 

	— Та гэр орныхоо талаар эвгүй юм дуулна гэж айгаа юу? гэж бас л сэтгэл нь түгшиж эхэлсэн Альбертын асуухад

	— Надад гэр орон байхгүй гэж Консуэло хариулаад алхах гэж байдаг хүчээ дайчлав. 

	Консуэло надад ах байхгүй гэж хэлэх гэсэн боловч ямар нэгэн бүдэг бадаг болгоомжлолд баригдан ам нээсэнгүй. Хоолны өрөөнд орсон хойноо хажуугийн нь өрөөнд нөгөө хүн хоёр булангийн хооронд тэсэж ядан холхиж, түргэн түргэн алхаж буй чимээг сонслоо. Хүүхэн өөрийн мэдэлгүй гүн рүү алхаж, нөмрөн айсуй зовлонгоос зугтан түүний хайр дурлалын ивээл доор нуугдахыг чармайх мэт гарыг нь шүүрэн барилаа. 

	Мэл гайхсан Альберт маш аймшигтай юм болох гэж байгааг дотоод совин нь хэлээд өгч байгааг мэдмэгц

	— Надгүйгээр битгий орогтун. Миний совин намайг хуурч байсан удаа ер байхгүй. Танай энэ ах чинь таны ч дайсан, миний ч дайсан гэж хэлээд өгч байна шүү. Миний бие хүйт дааж, нэг хүнийг үзэн ядах гэж байгаа юм шиг аймаар болж ирлээ гэж шивгэнэв. 

	Консуэло Альбертын цээжиндээ чанга шахан барьж байсан гараа суллаж авав. Альбертад гэнэтхэн нөгөө гайхал бодол нь орж ирэх вий. Зденкийн үхсэн талаар төсөөлөн явахад хүргэсэн тэр гунигт явдлыг үүсгэсэн хөтөлбөргүй шийд нь гараад ирэх вий гэж бодохдоо айн чичрэв. 

	— Эндээс салъя даа. Яг энэхэн үед надад айх юм ер алга байна. Харин надад аюул учрах юм бол таны тусламжийг эрэхэд хүрнэ гэдэгт итгэгтүн, Альберт минь гэж хүүхэн германаар хэллээ. (хажуугийн өрөөнд дуулдаж магадгүй байжээ)

	Альберт маш эвгүй бодолд автагдан, салахгүй шалаад байхаасаа болгоомжилж, үгэнд нь орохгүй байгаад яах вэ гэж бодсон боловч хоолны өрөөнөөс гарчхаж бас чадсангүй. Консуэло түүний эргэлзэж байгааг мэдээд, зочдын өрөөнд орохдоо, юу ч боллоо гэсэн хүн амьтанд харуулахгүй сонсогдуулахгүй гэж хоёр хаалгыг хоёулыг хаалаа. 

	Анзолето (Консуэло түүнийг мөн байх гэж зоримог зангаар нь ч шууд тааварлаж мэдсэн бөгөөд одоо алхаагаар нь танилаа) хүүхэнтэй зоригтой уулзаж, хүн амьтны нүдэн дээр ах дүүгийн ёсоор үнсэж авахаар шийдээд байжээ. Гэвч Консуэлийг цонхийж цайгаад хүйтэн хөндий орж ирэхэд хамаг зориг нь алга болоод нэг юм амандаа дуугаран хөлд нь сөхрөн тусав. Худал дүр үзүүлэх хэрэг түүнд байсангүй. Хэдийгээр өөрөө урвасан ч гэсэн эгнэгт дурласан хэвээрээ байгаа болохоор эрэл сурал болсон хүүхнээ сая нэг олсондоо хязгааргүй баярлаж сэтгэл зүрх нь нинжин хайраар бялхжээ. Консуэлийг гараа суга татан авахад нь эхэр татан уйлж эхлээд, даашинзных нь хормойг үнсэж нулимсаа асгаруулж гарав. Консуэло түүнийг ийм байхын чинээ санаагүй байжээ. Дөрвөн сарын турш түүнд өнөө л хагацан салдаг шөнийнх шигээ нөгөө л ярдаг, тохуутай, хамгаас зэвүүн, хамгаас үзэн ядам хэвээрээ байх юм шиг санаж явжээ. Дөнгөж өнөө өглөөхөн түүнийг хэнэггүй, бараг л танхай загнан эрээгүй явж байхыг харсан билээ. Гэтэл одоо шалдаа буучихсан, хэргээ гэмшин, яг л янаг халуун сэтгэлдээ ид автагдан байдаг үеийнх шигээ нус нулимсандаа зууралдчихсан өмнө нь сөгдөн сууж байв. Тэгэхдээ бүдүүн бараг ч гэсэн аяны хувцас биед нь эвтэйхэн таарч, замд гандаж борлосон нь гайхалтай сайхан царайг нь улам бүр эрэлхэг шинжтэй болгосон тул урьд урьдынхаасаа улам үзэсгэлэнтэй болсон байлаа. 

	Консуэло харцаганд баригдсан тагтаа шиг бөмбөгнөсөөр суухад хүрч, шунаг сайхан харцнаас хаацайлан хамгаалах гэж хоёр гараараа нүүрээ дарав. Анзолето үүнийг нь ичиж зовсондоо ингэж байна гэж үзээд дахин зориг орж, уулзсан даруй чин үнэн догдлол нь дорхноо өөдгүй муу заль болон хувирав. Хийсэн үйлдсэний нэг нэг ёсны хариу шийтгэл болсон жигшлээсээ болоод Венецийг орхин явахдаа гагцхүү аз хайж явахын зэрэгцээ эрхэм дотно Консуэлийгээ эрж олно гэж өдрийн бодол, шөнийн зүүд болж явсан юм санжээ. Тэр нь бас тийм гайхалтай авьяастан хүн үл мэдэгдэх байдлаар удаж чадахгүй байх ёстой гэж итгэн, явсан газар болгондоо түүнийг сураглаж, зочид буудлын эзэд газарчин, замд тохиолдогсдоос зав л гарвал асууж ярилцаж явсан байна. Вена хотноо нутгийнхаа хэдэн нэртэй баячуултай дайралдаж, тэдэнд зугтах болсон учраа хэлжээ. Тэд Венецээс холхон нэг газар суурьшиж, Зустиньяни гүнг мартаж уучилтал цаг нөхцөөх хэрэгтэй гэж зөвлөжээ. Тэр хүмүүс бас түүнд тус болъё гэж амлахын зэрэгцээ Прага, Берлин, Дрезден ороход нь дагалдан бичиг хийж өгчээ. Анзолето Аваргын шилтгээний дэргэдүүр өнгөрч явахдаа газарчнаас асуухыг санасангүй бөгөөд гагцхүү нэг цаг орчим довтолгон одсоныхоо эцэст галгиулах зуураа хавь орчмын нутаг, хүн зоных нь талаар дахин асууж танилцаж эхэлжээ. Газарчин фон Рудольштадт гүнгийнхний тухай, тэдний хэрхэн аж төрж буй байдал, ялангуяа Вецелиус эмчийн илэрхий дургүйцэн ханддаг болсноос хойш ухаан солиотой гэдэг нь нууц биш болсон Альберт гүнгийн хачин зангийн тухай ярьж гарсан нь зүйн хэрэг билээ. Газарчин бас нутгийн хүмүүсийн хов живийг үлдээхгүй ярихыг хүсэхдээ Альберт гүн саяхан өөрийн үеэл дүү бүсгүй, үзэсгэлэн гоо баронжин Амалия фон Рудольштадт гэгчтэй ханилан суухаас татгалзаж хачин хачин гэхэд дэндүү хачин зан гаргасныг нь хэлэлгүй өнгөрч эс чадав. Альберт гүн царайгаар нэг их сайхангүй ч гэсэн гайхалтай сайхан хоолойтой болохоор нь дуулангуут нь л хүн болгон дурладаг, нэг муу базаахгүй явдалт хүүхнийг сонирхдог юм гэнэлээ гэж нэмж хэлжээ. 

	Энэ хоёр шинж хоёулаа Консуэлийн байдалд тохирч байсан тул тэр хүүхний нэрийг сонирхохгүй байж чадсангүй. Түүнийг Порпорина гэдэг гэдгийг дуулаад аливаа эргэлзээгээ ор тас таягджээ. Залуу эр тэр даруй морины амыг эргүүлж, эгшин зуурт ямар шалтаг заах, тэр хатуу хамгаалалттай шилтгээнд хэн болж орвол зохихыг бодож олоод газарчнаасаа шинэ шинэ юм асууж гарчээ. Тэр хүний чалчсанаас Консуэло бол яриангүй тэр залуу гүнгийн дурлалт хүүхэн нь юм байна, тэр айлыг бүхэлд нь ид шидээрээ дагуулсан болохоор түүнтэй суух нь мэдээж юм байна, хүүхнийг хөөн зайлуулахын оронд баронжин Амалийн хэзээ ч эдлээгүй анхаарал халамжаар хүрээлж байгаа юм байна гэдэг дүгнэлт хийлээ. 

	Энэ тодорхой байдал Консуэлод үнэхээр талтай байснаас нь багагүйгээр Анзолетын зоригийг бадруулав. Хүүхэн өөрийн нь тулд урьдын амьдралыг нь тун ч аятайхан болгож байсныг санаад нэг бус удаа санаа алдаж, хүүхний заавар зөвлөгөөнөөс хагацсан нь түүний хөгжмийн талаар амжилт олоход бүрмөсөн биш юм аа гэхэд маш их хор хүргэнэ гэдгийг их сайн мэджээ. Эцсийн эцэст тэр бүгдийн хажуугаар хар амиа хичээсэн ч гэсэн гүнзгий, давагдашгүй дурлал нь түүн рүү хөтөлжээ. Тэгвэл одоо энэ бүгд дээр Консуэлийг баян тарган, нэртэй төртэй дурлалт эрээс нь булааж, гялалзсан айл гэрийг бутаргаж, энэ хавийн нутгийнхан ч, ер дэвэн дэлхийд ч, нөгөө нэг хүүхэн чинь гүнгийн хатан, шилтгээний эзэн болохынхоо оронд нэг ядуу жүжигчин дагаад оргочихжээ гэж ярилцуулах сан гэсэн хувиа бодсон хүсэл нь нэмэгдэв. Тиймээс Порпорина Аваргын шилтгээнд ямаршуу нэр нөлөөтэйг газарчнаар дахин дахин яриулж байхдаа харийн нэгэн залуу эр зожиг хажиг Аваргын шилтгээнд хуй салхи шиг довтолгон ирээд «ирлээ, үзлээ, яллаа» гэгчийн үлгэрээр хэдэн цагийн юм уу хэдэн хоногийн дараа алдар суут хүчирхэг язгууртан фон Рудольштадт гүнгийн авьяас төгөлдөр дуучныг хулгайлаад явчихсан шүү... гэж энэ хүн өрөөл бусад аяны хүмүүст ярих болно гэж урьдаас хавархан тавлаж бодлоо. 

	Анзолето ингэж бодмогцоо хөөрхий муу мориныхоо хажуу хавирга руу хүчтэйеэ давирч давируулаа шигтгэн, маш чанга хөхөрсөнд мань газарчин энэ хүн чинь Альберт гүнгээс ч дээргүй ухаан муутай хүн биш байгаа даа гэж бодоход хүрчээ. 

	Канонисса түүнийг итгэлгүй угтаж, гэхдээ хуурамч дүүгээ манайхаас аваад явж магадгүй гэж найдсан учир үлдээд явуулчхаж түвдсэнгүй. Анзолето түүнээс Консуэло гадагшаа салхинд гарахаар явсан гэж дуулаад маш их гутарч эгдүүцжээ. Түүнд өглөөний цай өгсөн бөгөөд тэр цай уух зуураа зарц нараас асууж шалгааж гарчээ. Тэдний нэг, италиар жаахан ойлгодог хүн Консуэлийг залуу гүн Альберттай цуг ууланд явж байхыг харсан гэж цайлган сэтгэлээс санаа амар хэлжээ. Тэр нь Консуэло уулзсан даруйдаа битгий л хөндий хүйтэн, тоомжиргүй их зантай байгаасай гэж бодов. Хэрэв Консуэло одоо хүртэл шилтгээний эзний хүүгийн зөвхөн ухаантай болзоот хүүхэн хэвээр байгаа бол зайлшгүй энэ байдлаа бардамнан харуулах байх, харин түүний дурлалт хүүхэн нь болчихсон бол итгэл муутай байж, хуучин найз нь энэ бүх хэргийг эвдчих вий гэж айж таарна гэж Анзолето бодлоо. Гэм буруугүй хүүхнийг давна гэдэг амаргүй боловч сайхан хэрэг байлаа. Замаа алдсан хүүхнийг давах бол өөр хэрэг. Гэхдээ аль нь ч байлаа гэсэн оролдоод үзэх, амжилтдаа найдах хэрэгтэй байв. 

	Анзолето маш ажигламтгай байсан, тул Порпорина ач хүү хоёрын удаан алга байгаад их л санаа зовж, уурлан байгаа канониссыг ажиглахгүй өнгөрч чадсангүй. хар хүү хараахан Христиан гүнг үзээгүй байгаа болохоороо миний газарчин муу мэдэж байжээ, үнэн хэрэг дээрээ эднийхэн залуу гүнгийн базаахгүй явдалт хүүхэнд дурласан явдалд айж дургүйцэн хандаж байгаа юм байна, тийм учраас анхныхаа хар хүүгийнхээ өмнө номхон бууж өгөх байх аа даа гэдэг дүгнэлт хийлээ. 

	Анзолето дөрвөн цаг зовуурилан хүлээх зуураа бага бус юм бодож амжаад өөрийнхөө хувийн, тийм ч өө сэвгүй биш ёс суртахууныхаа дагуу Консуэло өрсөлдөгчтэй нь ийм удаан явж байгаа явдал тэр хоёрын бүрэн ойр байгааг хэлээд өгч байна гэж бодлоо. Энэ нь юутай ч атугай хүлээх нь зүйтэй гэсэн зориг шийдвэртэй болгосон бөгөөд Консуэлийг үзсэн даруйд энхрийлэн хайрласны дараа хүүхэн зовж эвгүйрхэн амьсгаа нь бачимдаад сандалд лагхийтэл суухыг нь хармагцаа ер зоволтгүй юм байна гэж боджээ. Ингээд үг хэлнийх нь ээдрээ шууд тайлагдлаа. Анзолето болсон явдалд биеэ бүх талаар буруутгаж, их л дор орж байгаа байдал үзүүлэн, нулимс урсган байж, сэтгэлээр унаж шаналснаа ярихдаа үнэн хэрэг дээр байснаас хавгүй гоёж чимэн венец нутгийн хүн, зальт жүжигчний уран цэцэн үгээр уучлал гуйж гарчээ. 

	Консуэло эхлээд түүний дууг сонсмогцоо догдолж, хүний сэтгэлд автагдахаасаа илүүгээр хувийнхаа сул талаас айв. Тэр нь сүүлийн дөрвөн сард бас л олон юм эргэцүүлэн бодсон нь Анзолетын галтай дөлтэй хэлсэн үг зол хувьгүй дурлалынхаа сүүл хэрд нэг бус удаа сонсож байсан зүйлийн нь давталт мөн болохыг мэдэх болтол нь тус хүргэжээ. Анзолето нөгөө л тангаргаа тавьж, нөгөө л гуйдгаа гуйж, түүний хүний үнэргүй урвалтыг мэдэхээс хавьгүй хол байхад нь гарсан хэрүүлээс хойш юу ч болоогүй юм шиг аашилж буй нь тун ч гомдмоор санагдав. Ичиж зовоод дуугүй байх юм уу нулимс асгаруулан гуйх нь үлэмж зохистой байх бөгөөтөл ийм эрээ цээргүй, уран цэцэн байхад нь дургүйцсэн Консуэло босож, түүний урсгах үгийг түс тас таслаад хүйтэн гэгчээр

	— Боллоо, Анзолето. Би таныг аль хэдийн уучилж, уурлахаа больсон. Дургүйцэл минь өрөвдөх сэтгэл болж солигдсон. Би зовлонгоо мартахдаа таны бурууг давхар мартсан. Одоо бидэнд бие биедээ хэлэх юм ер байхгүй. Надтай эвлэрэх гэж аян замынхаа ажил үйлийг тасалдуулан сайхан санаа гаргасанд тань баярлалаа. Ингэхлээр та аль хэдийн уучлагдсан гэдгээ мэдээ биз дээ. За ингээд баяртай, аян замаа үргэлжлүүлэгтүн гэж хэллээ. 

	Анзолето хуурмаглахгүй үнэнээсээ айн дуу алдаж:

	— Яв гэнэ үү? Би юу? Чамаас хагацаж, чамайгаа дахин алдах хэрэг үү? Үгүй дээ. Чи одоохон амиа хороо гэж тушаасан чинь дээр байх! Үгүй! Үгүй! Би чамгүйгээр амьдрахыг хэзээ ч зөвшөөрөхгүй. Консуэло тэгэх арга алга, би бүр түүнийг сайн мэдэж авсан. Чамайг байхгүй газарт надад хэрэгтэй юм юу ч алга. Намайг хайр сэтгэлээ дэмий золиослоход хүргэсэн миний хар амиа хичээсэн муухай бодол надад баяр баяслыг бус зовлонг үүсгэгч эх булаг болсон. Чиний дүр намайг хаана ч явсан салахгүй дагалдаад байна. Хоёулынхаа тийм цэвэр ариун, ухаалаг, шагшмаар жаргалтай байсны (чи ч гэсэн өөрөө түүнээс илүү жаргалыг олно гэж үү дээ?) дуртгал миний ухаан бодлоос гарахгүй, цаг үргэлж нүдэнд минь үзэгдэж харагдаад байна. Өөрийгөө хүрээлүүлэх гэсэн бүх хий бодол минь миний ой гутааж байна. Ай Консуэло минь, венец нутгийн сайхан шөнөө, өөрсдийнхөө суудаг завиа, од мичдээ, дуусдаггүй олон дуугаа, хийдэг байсан хичээлээ, удаан гэгч үнсэлддэг байснаа санаач дээ! Чамайг гонхон дээр мөргөж залбирч байхад миний ганцаараа унтдаг байсан нарийхан ороо санаач Тэгэхэд би чамд хайртай байгаагүй гэж үү? Чамайг ариун шүтээн шиг цаг үргэлж санаж, унтаж байхад чинь ч гэсэн сахиад сууж байдаг байсан хүн чамд хайргүй байна гэж үү дээ? Би бусад хүүхэнд үл бүтэх амьтан санагддаг байсан бол чиний дэргэд тэнгэрийн элч шиг байсан биз дээ? Надад ямар санагддаг байсныг ганц бурхан л мэдэх байх! Аяа! Энэ бүгдийгээ битгий мартаач! Чи тэр үед надад хайртай гэж байж билээ, гэтэл одоо тэр бүгдийгээ мартчихсан байх юм! Би яах вэ, ачийг санадаггүй, мангас, адгийн амьтан хэр нь таны хайрыг эгшин зуурт ч болов мартаагүй шүү! Намайг тэр хайраас татгалзах аргагүй байхад чи харамсах ч үгүй санаа амар татгалзаж байх юм! Ер нь ариун гэгээн амьтан чи надад хэзээ ч хайртай байгаагүй юм байх аа даа, тэгэхэд би чөтгөр шиг хэр нь чамайг биширч хүндэтгэсээр л байна... гэвэл түүний үгийн өнгө чин сэтгэлийн байдалд нь мэл гайхсан Консуэло:

	— Магадгүй, та өөрөөсөө болж гутаагаад, алдаж орхисон аз жаргалаа үнэнээсээ харамсаж байж болох юм, гэхдээ энэ чинь таны амсвал зохих зүйл мөн, таныг тэр үйлээ эдлэхэд би саад хийх ёсгүй. Анзолето, чи жаргалдаа ташуурч завхайрсан бол ялимгүй шаналсан сэтгэл санааг чинь цэвэрлэг! Та одоо явагтун, энэ уй гашуу танд сайнаар нөлөөлбөл намайг санаж яваарай, үгүй бол юу ч засахгүйгээр, юуг ч харамсахгүйгээр мартсан надтай адилаар мартагтун гэж хэлэв. 

	— Аяа! Чи төмөр зүрхтэй хүн юм аа! гэж Анзолето хүүхний хээвнэг ярьсанд гайхаж, эмзэглэн 

	— Гэхдээ чи намайг ийм амархан хөөгөөд явуулчихна гэж битгий бодоорой! Миний ирсэн явдал чамайг эвгүй байдалд оруулж, энд байгаа минь дарамт болоод байж болох л юм. Би чамайг хэргэм зэрэг, эд баялгийн хойноос шунаад хайртай сайн байсныхаа дуртгалыг золиослоход бэлэн байгааг сайн мэдэж байна. Тэгж ярихгүй ээ! Би чамд бууж өгөхгүй! Чамайг алддаг юм аа гэхэд тэмцэлгүйгээр зүгээр нэг тавиад туучихгүй шүү! Чи намайг албадаад байх юм бол чиний шинэ найз нарын нүүрэн дээр хоёулынхаа өнгөрсөн үеийг сануулж, нас барж байгаа эхийнхээ орны дэргэд тавиад дараа нь түүнийхээ шарил дээр ч, сүмийн газар хоёул сөхрөн бие биедээ шахаж суугаад сайхан аялгуу сонсож, байсхийгээд л шивгэнэлдэн байх үедээ ч тавьсан тангаргийг чинь хэлнэ шүү. Би одоо ганцхан чамд л зарим зүйлийг хөлийн чинь дэргэд номхон хүлцэнгүй суугаад хэлж байна, чи үүнийг минь сонсож авах л ёстой, хэрэв үгүй бол Консуэло минь, чи бид хоёр хоёулаа зовно гэж үзээрэй! Би чиний шинэ дурлалт хар хүүгийн дэргэд түүний дуулаагүй зүйлийг иш баримттайгаар хэлнэ. Эд чинь чиний тухай юу ч мэдэхгүй тэр ч байтугай жүжигчин байсныг чинь ч мэдэхгүй байна шүү дээ. Би үүнийг эдний сонорт хүргэчихсэн хойно сайхан санааг Альберт гүнд чамайг хуучин найзаар нь жүжигчнээс нь суух хар хүнээс нь, дурлалт хар хүнээс нь, адилхан эр хүнээсээ булаая гэх санаа төрөх эсэхийг харна даа! Консуэло чи намайг битгий их цөхрөлд оруул, эсвэл... гэнгүүт нь Консуэло дургүйцэн:

	— Юу гэнэ ээ? Сүрдүүлэх нь үү? Одоо л Анзолето чамайг таньж байна, чи ингэж л таарах хүн сэн! Яая гэх вэ, ингэж багаа хуулсанд чинь баяр хүргэе. Тиймээ, одоо надад харамсах ч юм алга, зовж шаналах ч юм алга. Би таны сэтгэлд хэчнээн хорон санаа байгааг, таны зан аашинд хэчнээн адгийн юм байгааг, таны дурлалд хэчнээн үзэн ядах бодол байгааг одоо харж байна! Тэгвэл тэг л дээ, надад хор шараа гаргавал гарга л даа, ингэснээрээ надад л их тус хүргэнэ дээ! Харин та доромжилж байгаа шигээ гүтгэж хараахан сураагүй байгаа бол миний тухай, миний царайг улайлгах юм юу ч хэлж чадахгүй гэв. 

	Консуэло ингэж хэлчхээд хаалга руу очиж онгойлгон гарахыг завдтал Христиан гүнтэй гэнэт мөргөлдчихлөө. Ямар ч байсан түүнийг барьж тогтоохоор хойноос нь ухасхийсэн Анзолето тэр эрхэмсэг өвгөн Консуэлийн гарыг үнсээд найрсаг сүрлэг байдалтайгаар өрөөнд орж ирэхийг хармагц зовсхийн гэдрэг ухарч, саяын нэг их зоригтой байснаас нь ор мөр ч үлдсэнгүй. 


LVIII

	 

	— Эрхэм синьора таны ахыгаа олигтой угтсангүйдээ уучлал гуйя гэж өвгөн гүн үгээ эхлээд

	— Би өглөөжин тийм ч ердийн биш ажилтай байсан учир намайг битгий түйвээгээрэй гэсэн байсан юм. Тийм учраас надад ч гэсэн, манай гэр бүлийнхэнд ч гэсэн хамгийн хүндтэй байх ёстой зочин ирсэн тухай надад дуулгаагүй юм байна гэж хэлэв. 

	Тэгснээ Анзолетод, хандан:

	— Эрхэмсэг та ч гэсэн бид бүхний хайртай Порпоринын хамгийн ойрын хүнийг гэртээ ирснийг үзсэн би маш их баяртай байна гэдэгт итгэгтүн. Таныг манайд өөрийн тааллын дагуу хэчнээн бол хэчнээн хугацаагаар саатан морилохыг хичээнгүйлэн хүсье. Та хоёр ийм удаан уулзаагүй болохоор ярих хөөрөх юм ч ихтэй байлгүй яах вэ, ер нь цуг байна гэдэг ихээхэн баяр баясгалан болно гэж бодож байна. Та манайд гэртээ байгаа юм шиг байж зол жаргалдаа баясан умбана байх гэж би найдаж, өөрөө ч гэсэн тэр жаргалаас тань хуваалцана гэж бодож байна гэж хэлжээ. 

	Өвгөн гүн ердийн байдгаас шал өөр байж, гаднын хүнтэй их л чөлөөтэй ярилцлаа. Ер нь даруу төлөв Консуэлийн дэргэд байхдаа бүрэг дуугүй байдаг нь аль хэдийн арилсан бөгөөд энэ өдөр түүний царай шингэх нарыг санагдуулам нэг л онцгой тод гэрэлтэн малилзаж байжээ. Анзолето шулуун шударга эрхэм хүндэт өвгөний магнайд гэрэлтэх сүрлэг сайхан туяаны өмнө барьц алдан сандарч эхлэв. Залуу хар хүү дотроо үзэн ядаж, шоолж байдаг ч гаднаа бөхөлзөн зулгуйдаж язгууртнуудад долигонож сурсан бөгөөд сүүлийн үед дунд нь орж хутгалдах болсон ихсийн ертөнцөд ингэх шалтаг түүнд мундахгүй тохиолддог байсан юм санжээ. Гэвч энэ Аваргын шилтгээний өвгөн эзэн шиг ийм үнэн хүндэтгэлтэй, ийм баясалтай элэгсэг хүндтэй ердөө ч дайралдаагүй билээ. Тэр нь худал юм хэлж ийм эцэг ёсны хайрыг хүлээх болсондоо бараг л гэмшин байж их л зовсхийн өвгөнд хариу талархал илэрхийлэв. Хамгийн гол нь Консуэло түүний худал хэлснийг илрүүлж, энэ хүн ерөөс миний ач биш гэж гүнд хэлчих вий гэж айж байв. Энэхэн үед эр зориг гаргаад ч, өс хонзон өвөрлөөд ч няцаалт хариу өгч чадахгүй болоод байгаагаа мэдэрлээ. 

	Консуэло түр зуур эргэцүүлэн бодоод

	— Эрхэм гүн таны сайхан сэтгэлд би их сэтгэл уярч байна. Гэвч манай ах хязгааргүй үнэлэн хүндэтгэж байгаа хэдий боловч таны найрсаг урилгыг ашиглах аргагүй байна. Хойшлуулж болшгүй ажил үйл түүнийг Прага руу яаран очигтун гэж албадаж байгаа учир надтай салах ёсоо хэдийнээ хийчхээд байна... гэвэл

	— Тэр яаж болох вэ! Та хоёр бараг л уулзаагүй шахам байна шүү дээ! гэж гүн дуу алдав. 

	— Энэ хүн намайг хүлээж хэдэн цагаа гарзаджээ гээд ах гэгдэгч хүн өөд тийм биз дээ гэсэн янзтай хараад авч 

	— Энд ганц ч хором илүү байх аргагүйгээ өөрөө ч сайн мэдэж байгаа гэв. 

	Ийм хүйтэн туйлбартай үг Анзолетын гол шинж болсон эрээ цээргүй, биеэ тоосон байдлыг буцаан авчирчээ. 

	— Чөтгөрийн, өө биш, бурхны гэх гэсэн юм, тааллаар л болтугай. Гэхдээ эрхэм дүүгийн минь ухаан санаа, болгоомжлол шаардаад байгаагийн дагуу би тийм амархан хагацчихаж чадахгүй байна. Бүр хамгийн ашигтай ажил үйл ч ганц минутын жаргалтай яаж тэнцэх вэ, эрхэм гүн нэгэнт л ийм ууч сэтгэлээр байг гэж байгаа бол би асар их талархалтайгаар эндээ байя л даа. Миний Прагад гүйцэтгэх ажил үйл жаахан хожуу бүтнэ биз, тэгээд л боллоо гэж Анзолето залруулав. 

	— Та хөнгөн шингэн залуу хүн шиг бодож байна, 

	Нэр нөлөө нь ашиг хонжооноос ч илүү ажил гэж байдаг шүү дээ... хэмээн Консуэло тэгж улаан цайм хэлсэнд нь дургүйлхэн хэлбэл 

	— Би ах хүний ёсоор бодож байна, тэгэхэд хайрт дүү чи минь, вангийн хатан шиг үргэлж сэтгэх юм аа даа... гэж Анзолето хэллээ. 

	Өвгөн гүн, Анзолето руу гар сарвайн:

	— Та сайхан санаат залуу хүн шиг сэтгэж байна. Маргааш болтол хойшлуулчхаж болохгүй ажил байдгийг мэдэхгүй юм Намайг хэтэрхий амарлингуй гэж үргэлж зэмлэдэг нь үнэнч гэсэн би яарвал даарна гэдэгт нэг бус удаа итгэсэн хүн. Жишээ нь, эрхэм Порпорина танаас нэг юм гуйх гээд олон хоног, бүр хэдэн долоо хоног болсон хэр нь одоо болтол алгуурлаад байсан юм, тэр минь ч зөв байсан бололтой, одоо л цаг нь боллоо гэж үзэж байна. Тантай ярилцах цагийг өнөөдөр та гаргах сан болов уу? Танай ахыг ирсэн гэж дуудаад тэр тухай ярих гэж ирсэн юм. Миний бодоход энэ баярт үйл явдал яг цагаа олсон шиг байна, танай ах байлцах нь бидний ярианд бүр ч хэрэгтэй байж магадгүй байх гэвэл

	— Би эрхэмсэг тантай хэдийд ч хамаагүй, таны л тааллаар уулзахад бэлхэн байна. Ахын хувьд гэвэл хүүхдээрээ амьтан болохоор би амин хувийнхаа ажил хэрэгт оролцуулдаггүй... гэж Консуэло хариулав. 

	— Би тэрийг мэднэ ээ гэж Анзолето хэнэг ч үгүй дундуур нь орж

	— Нэгэнт л эрхэмсэг гүн зөвшөөрч байгаагаас хойш энэ нууцгай ярианд байлцах гэж өөр хүнээс зөвшөөрөл гуйх хэрэгцээгүй мэт санагдана гэв. 

	— Би ч гэсэн, та ч гэсэн яавал зохихыг бодох чөлөө надад олгоно уу. Эрхэм гүн ээ, би талыг даган явж, хэлэх үгийг тань хүндэтгэн сонсоход бэлэн байна гэж Консуэло ихэмсэг намбатай хэлсэнд гүн инээмсэглэн:

	— Та энэ хөгжөөнтэй, сэргэлэн царайтай, хөөрхөн залууд хэтэрхий хатуу байх юм аа гэж дуугараад Анзолето тийш эргэж 

	— Хүү минь, жаахан тэсэгтүн, таны ч ээлж бас ирнэ. Танай дүүд миний хэлэх гэсэн зүйл танаас нууцгай байх учиргүй зүйл учир дүү чинь удахгүй, таны хэлсэнчлэн танд ч нууцыг задруулахыг зөвшөөрөх байх гэж найдаж байна гэж нэмж хэлэв. 

	Анзолето өвгөний хөгжөөнтэй баясалтай байгааг эрээ цээргүй ашиглаж, Консуэлийн задруулахыг хүсэхгүй байгаа нууцыг мэдэхийн тулд зүүгдэх мэт өвгөний гарыг барилаа. Түүгээр ч үл барам гүнг өөрийг нь гарахад хүргүүлэхгүй гэж өөрөө ч зочдын өрөөнөөс гарах эвээ олсонгүй. Тэр ганцаар үлдэж, ууртайяа хөлөө дэвслэн байхдаа, Консуэло биеэ сайтар барьж сурчихсан болохоороо Хамаг төлөвлөгөөг минь эвдээд, миний заль мэхийг үзэн ядмагцаа хөөгөөд гаргачих вий дээ гэж бодов. Тиймээс гэрийн дотор ийш тийш гүйж, хаалган дээр нь очиж чагнамаар санагдав. Энэ зорилгоор зочдын өрөөнөөс гарч, эхлээд цэцэрлэг дотуур хэсээд, дараа нь байшингийн гудмаар орсон бөгөөд зарц нарын аль нэгэнтэй дайралдахдаа шилтгээний ур хийцийг сонирхож яваа дүр үзүүлэв. Харин энэ завсар янз бүрийн газарт, харах байдалд ер бусын ширүүн төрхтэй баймаар, хав хар хувцастай хүнтэй гурван удаа мөргөлдсөн ч түүнийг онц их анхаарсангүй. Тэр нь Альберт байсан бөгөөд Анзолетыг анзаарахгүй мэт дүр үзүүлэвч үнэн хэрэгтээ нүд салгахгүй ажиж явжээ. Анзолето залуу гүн (хэн болохыг гадарлаж эхэлжээ) өөрөөс нь бүтэн толгойгоор өндөр, яриангүй сайхан эр болохыг харж, энэхүү Аваргын шилтгээний солиотой хүч гэгдэгч нь төсөөлж явсантай нь адил бүх талаараа тийм ч өчүүхэн амьтан биш юм байна гэдгийг мэдэж авав. Тэр зочдын өрөөнд буцаж орохоос дээр юмгүй гэж үзээд тэрхүү уудам том тасалгаанд байх хөгжмийн даруул дээгүүр хуруугаа алмайрангуй гүйлгээд авснаа сайхан хоолойгоо туршин шалгаж эхлэв. 

	Энэ завсар Христиан гүн Консуэлод алтан шаргал цацагтай улаан хилэн бүрээстэй том сандал тавьж өгөөд, өөрөө дэргэд нь исэр тавин суугаад 

	— Охин минь, та миний бодлыг мэдэхгүй байгаа ийм үед танаас асуух эрх байгаа эсэхийг мэдээгүй хэр нь нэг юм асуумаар байх юм. Таныг элэгсэг сайхан хүндэлдэг минь, буянтай таныг өргөсөн эцэг Порпораас надад бэлэглэсэн нөхөрлөл, энэ бүхэн нийлээд танаас надад итгэх итгэлийг хангалттай болгож байгаа болохоор таныг юугаа ч нуулгүй үнэн сэтгэлээ уудлан хэлнэ байх гэдэгт өвгөн буурал би найдаж болох сон болов уу? гэж асуулаа. 

	Ийм оршил үг сонсоод уярч, бас жаахан эмээсэн Консуэло өвгөний гарыг уруулдаа авчирч, чин сэтгэлээс:

	— Тиймээ, эрхэм гүн, би таныг охиноос тань өөрцгүйгээр хүндэтгэн хайрлах болно. Тиймээс надад холбогдсон бүх асуултад тань аливаа айх эмээх явдалгүйгээр ний нуугүй бүрэн хариулах болно гэв. 

	— Хайрт охин минь, би танаас өөр юуг ч хүсэхгүй, ингэж ам гарсанд тань баярлалаа. Таныг хэлсэн үгнээсээ буцахгүй хүн гэдэгт би бат итгэж байгаа болохоор намайг таны хэлснийг хортойгоор ашиглахгүй гэдэгт итгэгтүн. 

	— Эрхэм гүн танд би итгэнэ, таны хэдэхийг сонсъё. 

	— За тэгэхлээр охин минь. Танай овог хэн бэ? гэж өвгөн нэг л гэнэхэн, тэгэхдээ хөөрөн сониучирхах байртай асуусанд

	— Надад овог байхгүй ээ, манай ээжийг зүгээр л Розамунда гэдэг байсан Рашаалах ёслол дээр надад Мария-Тайтгаруулагч гэж нэр өгсөн юм. Би эцгийгээ ерөөсөө ч мэдэхгүй гэж Консуэло огтхон ч эргэлзэлгүй хариулав. 

	— Гэхдээ аавынхаа овгийг мэдэж байгаа биз дээ?

	— Үгүй шүү, эрхэм гүнтэн, би ер дуулаагүй. 

	— Тэгвэл маэстро Порпора таныг үрчилж авсан юм уу? Тэр танд өөрийнхөө нэрийг өгч хуулиар батлуулсан юм уу?

	— Үгүй, эрхэм гүнтэн минь, жүжигчдийн дунд ийм ёс байдаггүй, байгаад ч хэрэггүй зүйл. Миний ууч сэтгэлт багшид юу ч байхгүй, түүнд гэрээслэх юм алга. Харин түүний нэрийн хувьд гэвэл намайг ингэж яваа цагт би түүний зан заншлын дагуу юм уу хууль зүйн ёсоор юм уу нэрлүүлж яваа нь ерөөсөө холбогдолгүй зүйл мөн. Надад жаахан авьяас байдаг юм бол энэ нэр зүй ёсоор минийх болно, тэргүй бол надад энэ нэрийг нэрлүүлэх эрх байхгүй. 

	Гүн хэдэн минут дуугүй байснаа Консуэлийн гараас дахин барьж:

	— Таны сайхан сэтгэлийн ний нуугүй хариулт намайг харсаар байтал таныг улам ч өндөрт өргөлөө. Би энэ асуултуудыг тавихдаа таны төрсөн байдал, нийгэмд эзлэх байр сууриас шалтгаалан таныг их багаар хүндэтгэхээ тогтооно гэж бодож байгаа байх гэж битгий бодогтун. Би таныг надад үнэнээ хэлэх болов уу, үгүй болов уу гэж мэдэх гэсэн юм. Тэгээд таныг чин үнэнээ хэлж байна гэж бат итгэлээ. Ингэсний тань төлөө би танд хязгааргүй баярлаж байна, тэгээд тань шиг ийм зантай хүн хэргэм зэрэгтэй биднээс хавьгүй сайн юм гэж бодлоо гэв. 

	Үнэн хэрэгтээ ямар ч айлтгүй юм хэлсэнд нь өвгөн язгууртан цайлган сэтгэлээр шагшин баясаж байгааг үзсэн Консуэлийн инээд хүрэхгүй байж чадсангүй. Ингэж шагшиж байгаа нь Христиан гүнгийн ялах гэж сайхан санааны үүднээс тэмцэлдэн буй туйлбартай мухар сүсгийн үлдэгдэл мөн гэдгийг гэрчлэв. 

	— За одоо, хайрт охин минь, би өөр нэг нэлээн эгзэгтэй юм асууя. Хүлцэнгүй байж, ийм зориг гаргасныг минь уучлаарай гэж өвгөнийг хэлэхэд

	— Эрхэм гүн минь ээ, танд айх юм ер байхгүй. Би бас л бүгдэд нь тайван хариулна гэв. 

	— Тэгэхлээр, охин минь, та хүнтэй суусан уу, үгүй юу?

	— Үгүй, эрхэм гүн ээ. 

	— Т... Т... тэгээд бэлэвсэн биш биз? Хүүхэдгүй юу?

	Гүн асуудлыг хааш нь хэлбийлгэх гэж буйг ойлгоогүй тул инээдээ арай ядан барьж бэлэвсэн ч биш, хүүхэд ч үгүй гэж Консуэло хариулав. 

	— Нэг үгээр хэлбэл та хэнтэй ч холбоогүй юу? Бүр чөлөөтэй юу? гэж өвгөн цаашлан асуулаа. 

	— Уучлаарай, эрхэм гүн ээ, би аман зөвшөөрлөөр сүйт хүүхэн болж, тэр ч байтугай нас барж байгаа ээжийнхээ захиснаар багаасаа ижилсэж хайрласан хар хүүтэй байсан юм. Венецээс гарч яван явтлаа түүний болзоот хүүхэн нь байсан. 

	— Тэгвэл та чөлөөтэй биш ч байж болох нь ээ? гэж гутрах баярлах хослон хачин эвгүй болж асуусанд 

	— Тийм биш ээ, эрхэм гүн, би ёстой чөлөөтэй хүн. Миний дурласан тэр хүн үл бүтэх замаар надаас урвасан учир би түүнээс холбоогоо үүрд тасалсан юм гэж Консуэло хариулав. 

	— Түүнд хайртай байсан байх нь ээ? гэж гүн хэсэг дуугүй байснаа асуув. 

	— Тиймээ, хамаг сэтгэлээсээ хайртай байсан, энэ үнэн шүү. 

	— Бас... магадгүй одоо ч гэсэн хайртай хэвээрээ байна уу?

	— Үгүй, эрхэм гүн ээ, тэгэх арга алга. 

	— Түүнтэй уулзах нь танд ер аятайхан санагдахгүй юм биз дээ?

	— Түүнтэй уулзах нь надад зовлон болно. 

	— Та тэгээд түүнийг хэзээ ч ойртуулдаггүй байсан уу?.. Би таныг гомдоочих вий гэж айж байна... Та намайг хэтэрхий даварч олон юм мэдэх гэж байна гэж бодож байгаа байх даа. 

	— Эрхэм гүн, таны хэлж байгааг би ойлгож байна. Би нэгэнт байдгаа тоочиж байгаа болохоор та миний талаарх бүх юмыг мэдэж авах болно, тэгээд таны хүндэтгэл хүлээх эсэх тухайд минь өөрөө мэднэ биз. Тэр хүн нэлээн их мэдэлтэй байсан, гэхдээ миний зөвшөөрснөөс цааш хэтэрч зүрхэлдэггүй байсан. Тэгж бид хоёр нэг аяганаас ууж иддэг, нэг вандан дээр амардаг байлаа. Тэр намайг залбирч байх хооронд өрөөнд минь унтдаг, намайг өвдөөд хэвтвэл асарч бөөцийлдөг байсан. Бид дандаа цуг явдаг, бие биеэ хайрлаж хүндэлдэг, сууна гэж тогтсон байлаа. Би ээждээ «ухаантай бүсгүй» хэвээр үлдэнэ гэж тангарагласан юм. Би тэр үгэндээ эзэн болсон, ер нь ухаантай байна, гэдэг бол өөрийг чинь мэхэлдэг хүнд итгэх, хайрлах ч, хүндэтгэх ч хэрэгцээгүй хүнийг хайрлаж хүндэтгэхийг хэлдэг байх. Харин түүнийг миний хар хүн болоогүй байж, ах шиг байхаас хэтрэх гээд ирвэл нь би биеэ хамгаалж эхэлдэг байсан ч түүнийг надаас урвахад би өөрийгөө тийм сайн хамгаалж чадаж байсандаа баярласан юм. Тэр нэр нүүрээ барсан этгээд юу ч гэж эсрэг зүйл ярихаас сийхгүй байх, гэхдээ тэр нь над шиг ядуу хүүхэнд ямар ч ач холбогдол байхгүй. Дуулахдаа хуурмаглахгүй л байвал боллоо, надад өөр шаардлага байхгүй юм чинь дээ. 

	Ухаантай явна гэж өмнө нь залбирсан цовдолмол Христийг цэвэр ариун бодолтойгоор үнсэж байвал л боллоо. Харин бусад хүн миний талаар юу бодож байгаагийн хувьд гэвэл үнэнийг хэлэхэд миний сэтгэлийг ер хөдөлгөхгүй байна. Миний орноос улайж зовох гэр бүл надад байхгүй, намайг өмгөөлж хамгаалах садан төрөл, ах дүү надад байхгүй... 

	— Ах дүү байхгүй гэдэг тань юу вэ? Нэг ах байж л байгаа юм биш үү?

	Консуэло гүнд хамаг үнэнээ нууцгайлан хэлье юу гэж бодсон боловч тэгж муухай заналхийлж байгаа хүний эсрэг хөндлөнгийн хүнээс өмгөөлөл эрэх нь миний зүгээс базаахгүй явдал болно гэж бодов. Тэр нь Анзолетоос өөрийгөө хамгаалан холдох хатуу тэвчээрийг өөрөөсөө гаргах хэрэгтэй гэж шийдлээ. Түүнчлэн тэртээ нэгэн цагт нандигнан хайрлаж байсан хүнийг нь энэ айлын эзэн хөөгөөд явуулчихыг түүний ууч сэтгэл зөвшөөрөхгүй байжээ. Христиан гүн Анзолетыг хэчнээн ч эелдэг явууллаа гэсэн. Анзолето өмнө нь ямар ч буруутай байлаа гэсэн тийм муухайгаар дорд үзүүлэхийг зөвшөөрч чадахгүй байсан тул ерөөс би ахыгаа балчир байна гэж үзэж, дандаа л хүүхэд шиг боддог юм гэж өвгөний асуултад ерөнхийлөн хариулжээ. 

	— Ер нь үл бүтэх амьтан байх нь ээ дээ! гэж гүнгийн хэлэхэд

	— Юмыг яаж мэдэх вэ. Би түүнээс аль болохоор хөндийхөн байхыг л хичээдэг, бид хоёрын амьдралыг үзэх үзэл, зан араншин даанч ялгаатай. Түүнийг энд байлгаад байх тийм ч их хүслэнтэй биш байгааг та лав ажиглаа биз дээ гэж Консуэло хариулав. 

	— Охин минь, таны хүссэнээр л болог. Би таныг тун ухаантай хүн гэж үздэг. Ингэж таныг маш сайхан сэтгэлээр илэн далангүй ярьсанд... гэтэл хүүхэн үг дундуур нь орж

	— Уучлаарай, эрхэм гүнтэн, таныг бүх юмны талаар асуугаагүй болох дээр би өөрийнхөө тухай цөмийг нь ярьсангүй. Та яагаад өнөөдөр миний амьдралыг асуун соёрхох болсны учрыг би мэдэхгүй байна. Хэн нэгэн хүн миний талаар тун базаахгүй юм ярьсан байх, тэгээд л та энэ хүүхэн манай гэр орныг бузарлаж байгаа юм биш биз гэж бодоод бүхнийг мэдэх санаатай байгаа болов уу гэж би тааварлаж байна. Одоо болтол та надаас зөвхөн хамгийн өнгөцхөн юмыг асуудаг байсан болохоор таны зөвшөөрөлгүйгээр өөрийнхөө тухай ярих нь даруу зан биш гэж үздэг байсан. Гэвч нэгэнт л танд миний бүх амьдралыг мэдэх хүслэн байгаа бол би нэг зүйлийг хэлэх ёстой. Магадгүй энэ нь намайг таны харсаар байтал үнэ хүндгүй болгож ч болно. Би таны байсхийгээд л зөвлөдгийн дагуу өөрийгөө театрын ажил үйлд зориулж болох байснаар үл барам (одоо театрт өчүүхэн ч сонирхолгүй хэр нь) өнгөрөгч улиралд Консуэло гэдэг нэрээр Венецийн театрт эхлэн тоглосон юм... намайг Zingarella гэж нэрлэж, бүх Венец миний царай, миний дууг таньдаг болсон юм гэж хэлэв. 

	— Байзнаарай! гэж ийм шинэ юм дуулсандаа мэл гайхсан гүн дуу алдаад 

	— Та чинь ноднин жил Венецэд төчнөөн их шуугиан дэгдээж, италийн сонинууд төчнөөн их магтан шагшиж байсан тэр дуучин байх нь уу? Хүн төрөлхтний урьд хожид үзэж дуулаагүй гээд л... гэхэд нь

	— Эрхэм гүн ээ, Сан-Самуэлийн театрт байсан юм. Тэр магтаалыг тун их хэтрүүлсэн нь мэдээж. Гэхдээ л би хэд хэдэн дуурьд дуулсан Консуэло гэдэг нь маргашгүй үнэн. Өөрөөр хэлбэл би жүжигчин, гоёор хэлбэл дуучин хүн. Та одоо намайг ингэж сайн хандвал зохих байж уу, үгүй юу гэдгийг шийдэгтүн гэв. 

	— Яасан жигтэй юм бэ? Ямар хачин хувь заяа вэ? Та энд ирсэн хойноо энэ тухайгаа надаас өөр хэн нэгэн хүнд ярьсан уу, үгүй юу, охин минь? гэж өвгөн их л бодлогошрон дуугарвал

	— Эрхэм гүн минь, би танай хүүд бараг л ярьсан. Тэгэхдээ сая танд хэлсэн шигээ тийм их дэлгэрэнгүй яриагүй гэв. 

	— Танай гарал үүсэл, танай урьдын хайр дурлал, танай мэргэжил Альбертад тодорхой байх нь ээ?

	— Тийм ээ, эрхэм гүнтэн

	— Их сайн байна, эрхэм синьора. Бидэнд гаргасан гайхалтай үнэнч зангийн тань төлөө баяр хүргэх гээд үгээ олж чадахгүй байна, танд гэмших юм тохиолдохгүй гэж амлая. За одоо, Консуэло минь (тиймээ тийм, Альберт бүр эхнээсээ тантай испаниар ярихдаа чухамхүү ингэж нэрлэж байсныг одоо би саналаа) хүч тэнхээгээ сэлбэх цаг надад өгнө үү. Би дэндүү их догдолсон байна. Охин минь, та бид хоёр бас олон юм ярилдах ёстой, миний сэтгэл ийм чухал шийдвэрлэх юман дээр тулаад догдолж байгааг нь уучилна уу. Өршөөн хайрлаж, эндээ намайг түр зуур хүлээж байна уу. 

	Гүн гарч одов. Хойноос нь ажиж байсан Консуэло өвгөн явж хэрхэн шүтээнийхээ газар ороод таатай гэгчээр өвдөг сөхрөн суухыг нь шилэн хаалга нэвт харлаа. 

	Консуэло аягүй муухай догдолж, ийм баяртайгаар эхэлсэн яриа маань яаж шүү төгсдөг юм бол доо гэж янз бүрээр тааварлаж байв. Тэр эхлээд, Анзолето намайг хүлээх зуураа занаж байсан амандаа хүрсэн байх, ламбугай юм уу Ганстай ярилцахдаа миний тухай дурдаж, гэрийн эздийг сандарган гонсойлгоход хүргэх юм хэлсэн байх даа гэж бодлоо. Гэвч Христиан гүн хуурамч байдал үзүүлж чаддаггүй тул одоо болтол харьцаж байсан харьцаа нь, үг яриа нь үл итгэх сэтгэл төрөх нь байтугай улам бүр нэмэгдэж буй ижилсэж дассан шинжийг илтгэлээ. Бас бүсгүйн нуух хаахгүй хэлсэн хариу үг чухамхүү санаанд ороогүйгээрээ түүнд гайхалтай санагдаж, дуучин байсан гэж хэлсэн нь ерөөсөө аянга буух шиг болжээ. Тийм ч учраас өвгөн залбирч, ямар нэгэн чухал шийд гаргахад минь туслаач, сэнхрүүлээч гэж бурхнаас гуйж байв. «Намайг ахтайгаа хамт яваасай гэж байгаа юм биш байгаа даа? Эсвэл надад мөнгө өгөх гэж байгаа юм биш биз? Аяа, бурхан тэнгэр намайг тэгж битгий доромжлуулаасай. Гэвч тэгэхгүй байх аа даа, энэ хүн намайг тэгж дорд үзэхээргүй маш боловсон, маш сайн хүн шүү дээ. Ер нь эхнээсээ юу хэлэх гээд байв аа, одоо юу хэлэх гэж байгаа юм бол оо? Альберт гүн бид хоёрын гадуур сэлгүүцсэн маань өвгөнийг ихэд түгшүүлээд, одоо намайг загнах гэж байгаа юм биш байгаа даа? Одоо яая гэх вэ! Би нэгэнт л тийм хэрэг хийсэн шүү дээ. Альберт гүнгийн талаар надад тавьж болох асуултад нь илэн далангүй хариулчхаж чадахгүйгээс хойш зүгээр л загнуулахаас яах вэ. Яасан хэцүү өдөр вэ! Дахиад хэдэн ийм өдрийг үзвэл ч би гэдэг амьтан Анзолетын атаа жөтөөтэй амрагуудыг дуугаараа давж чадахаа болино шүү. Цээж дотор халуу шатаж байгаа хэр нь хоолой минь бүр хатчихаад байгаа юм чинь» гэж Консуэло бодлоо. 

	Удалгүй Христиан гүн эргэж ирэв. Тэр тайван байсан бөгөөд цонхийсон царайгаар нь үзвэл зөв мэргэн бодол нь дийлжээ гэж мэдэгдэж байлаа. 

	Консуэло сууж байсан гоё сандлаа айсан байдалтай, өөрийн мэдэлгүй түүнд тавьж өгөх гэсэн боловч өвгөн зөвшөөрсөнгүй өөрөө наанаа суугтун гээд:

	— Охин минь, та надад нуух хаах юмгүй байсны адилаар би танд илэн далангүй байх цаг боллоо. Консуэло минь, миний хүү танд хайртай болжээ гэж хэлэв. 

	Бүсгүй эхлээд улайснаа дараа нь цонхийж цайгаад нэг юм хэлэн завдахад нь Христиан болиулаад:

	— Энэ бол асуулт биш. Таныг Альбертын найдварыг ердөө ч өөгшүүлээгүйг би мэдэж байгаа болохоор ийм юм хүсээд, танаас хариу дуулъя гэх эрх надад байхгүй л дээ. Хүү минь надад цөмийг ярьсан, над шиг хэзээ ч худал хэлдэггүй болохоор нь би түүний үгэнд итгэдэг юм гэв. 

	— Би ч гэсэн худал хэлдэггүй. Альберт гүн танд... юу гэж хэлсэн байх нь вэ дээ гэж Консуэло санаа амар бахдангуй байдлаар дээшээ ширтэн дуугарав. 

	— Түүнтэй гэр бүл болж болох тухай аливаа санааг та няцаасан гэж хэлсэн хэмээн өвгөн ч үгээ гүйцээж хэллээ. 

	— Би улс амьтны зан заншил, санаа бодлыг харгалзан тэгэх ёстой байсан юм. Би өөрийгөө бурхнаас өөр хэн ч байлаа гэсэн дорд орох хүн биш гэж үзээд ямар ч хүнээс өршөөл хайр хүлээх дургүй учраас Альбертын эхнэр байж таарахгүй хүн гэдэг нь надад тов тодорхой байна. 

	— Би таны бардам шударгыг мэднэ. Зөвхөн Альберт өөрөө өөрөөсөө шалтгаалдаг сан бол нь би энэ занг тань хэтрүүлж байна гэхсэн. Гэтэл та намайг ийм гэр бүл үүсэхийг хэзээ ч зөвшөөрөхгүй гэж итгэж байсан болохоороо та түрүүн хариулсантайгаа адилхан л хариулж таарах байсан. 

	Консуэло босонгоо:

	— За одоо, эрхэм гүн минь, бусад бүх юм надад ойлгомжтой байна, миний төчнөөн их айж байгаа доромжлолоос намайг аварч салгаач гэж би танаас гуйя. Би танайхаас явна, миний хүссэнээс илүүгээр миний нөлөө туссан Альберт гүнгийн ухаан санаа, амь насанд халгаагүйгээр явах боломж байна гэж үзсэн бол би аль хэдийнээ явчих байсан. Миний танд хэлэх боломжгүй байсан зүйлийг та нэгэнт цөмийг нь мэдэж байгаа учир та одоо хүүгээ харж хандаж, энэ хагацлаас үүсэх үр уршигтай тэмцэж, ер нэг үгээр хэлбэл хүүгээ асран халамжлах үүргийг өөр дээрээ авах хэрэгтэй байна. Та бол надаас хавьгүй илүүгээр тэгэх эрхтэй хүн. Хэрэв би энэ эрхийг даруу бус зангийн үүднээс өөртөө үүрч байсан бол ийм нүгэл хийснийг минь бурхан өршөөнө биз. Намайг удирдан жолоодсон санаа ямаршуу цэвэр ариун байсныг бурхан тодорхой мэдэж байгаа шүү дээ гэж яривал гүн:

	— Би мэднэ ээ. Бурхан миний хүнлэг сэтгэлд, Альберт миний зүрхэнд ойлгуулсан юм. Консуэло та суугтун, намайг муу юм саналаа гэж буруутгахыг битгий яарагтун. Би таныг манайхаас гарч яв гэж тушаах биш, манай гэрт насан туршдаа байгтун гэж гуйхын тулд ийш нь урьсан юм гэв. 

	— Насан турш гэнэ үү? гэж Консуэло давтан хэлээд сандалдаа бараг л унах шахан суухдаа нэг талаар намайг хүндэтгэж байна гэж баярласан ч, нөгөө талаар ийм санал тавьсанд нь айж

	— Насан турш гэнэ үү? Эрхэм гүнтэн минь та юу ярьж байгаагаа сайн бодохгүй байх шиг байна гэвэл өвгөн гунигтайяа инээмсэглэн:

	— Охин минь, би энэ талаар их бодсон. Надад гэмших цаг ирэхгүй байх гэж бодогдож байна. Хүү минь танд ухаангүй дурлаж байна, та түүний сэтгэлийг тэр чигээр нь эзэмдсэн байна, та түүний минь надад эгүүлэн авчирсан, та түүний хэнд ч зааж өгдөггүй байсан тэр нууцгай газраас нь эрж олохоор явсан, түүний надад хэлснээр бол ээж нь юм уу ариун гэгээнтнээс өөр хэн ч орж зориглоогүй газар гэсэн. Та түүнийг бүрмөсөн үгүй хийж байсан ганцаардал, ухаангүйтлээс нь амь насаа алдах шахан байж аварлаа. Таны ачаар дахин алга болохоо больж бид бүхнийгээ шаналгаж тарчлаадаг нь больсон. Нэг үгээр хэлбэл та түүнд амгалан тайван, эрүүл энх ухаан бодлыг нь буцааж өгчээ. Миний муу хүү солиорсон байснаа одоо эргэлзээгүй ухаантай болсныг үгүйсгэж болохгүй шүү дээ. Бид хоёр бараг л бүтэн шөнөжин ярилцлаа, тэгээд надаас ч илүү ухаантай байгааг нь мэдлээ. Та нарыг өнөө өглөөгүүр хамт гадагш гарах ёстой байсан гэдгийг би мэдэж байна. Тэр надаас зөвшөөрөл авч байж, таны сонсох дургүй байгаа зүйлийг асуусан юм. Эрхэм Консуэло, та надаас айдаг байсан. Язгууртан хүний мухар сүсэгт автагдсан өвгөн Рудольштадтад хүүгээ аварсан хүний өмнө өртэй байх нь эвгүй байгаа байлгүй гэж та бодсон байх. Та буруу боджээ. Өвгөн Рудольштадт бардам зан мухар сүсэг байлгүй яах вэ, одоо ч гэсэн тэр зангаа тавиагүй байж болно, (таны өмнө сайрхаж байгаа юм биш шүү) гэхдээ хязгааргүй ихээр баярлан талархаж байгаа болохоороо тэр бодлоосоо татгалзаж, хамгийн отгон, санаж сарвайдаг хүүг минь эргүүлж авчирлаа гэж халуун сэтгэлээс баярлаж байна гэв. 

	Христиан гүн ингэж хэлэхдээ Консуэлийн хоёр гарыг барьж, нулимс гоожуулан үнсэн үнсэн байжээ. 


LIХ

	 

	Ийнхүү харсаар байхад нь энхрий сайхан аяглаж, санаа сэтгэлийг нь амруулсанд Консуэло туйлаас уяран баярлав. Хүүхэн үүнээс өмнө өөрийнхөө ууч сэтгэлд хэтэрхий болгоомжгүй автагдаж байна гэж байн байн бодоод айдаг байсан юм санжээ. Одоо тэр нь дэмжлэг түшиг, хайр хүндийг хүлээлээ. Түүний баяр баяслын нулимс өвгөний нулимстай нийлэн, хоёулаа сэтгэл догдолж их л удсан тул яриагаа үргэлжлүүлж нэг хэсэгтээ чадсангүй. 

	Тэгэхдээ Консуэло яах ёстой юм дуулснаа хараахан мэдээгүй байхад гүн хангалттай тодорхой хэллээ гэж үзээд, хүүхэн дуугүй уйлж байгаа нь зөвшөөрөн баярласны шинж гэж санасан ажээ. Тэгж тэгж өвгөн:

	— Би хүүгээ явж авчиръя. Таны хөлийн дэргэд ирж, өөрийнхөө хязгааргүй аз жаргалын тухай сонсож, баяр талархлаа миний баяр талархалтай нэгтгэг гэж дуугарав. 

	Консуэло ингэж яаран шийдсэнд нь мэл гайхан дуу алдаж: 

	— Эрхэм гүнтэн, хүлээгээрэй! Надаас юу шаардаад байгааг тань би нэг их сайн ойлгохгүй байна. Та Альберт гүнгийн надад талтай сайн байгааг болон миний түүнд үнэнчээр тусалсныг хөхиүлэн дэмжиж байна. Та намайг итгэл найдварыг тань хөсөрдүүлэхгүй байхлаар улам хүндэтгээд байна. Гэтэл өөрийн бүх амьдралыг ийм хачин үерхэлд зориулна гэж би яаж амлаж чадах юм бэ? Та буянтай сайхан хүүгийнхээ сэтгэлийн тайвныг тогтоон дэмжих надад татагдсан халуун хайрыг нь хөргөхийн тулд цаг хугацаа, миний ухаан хоёрт найдаж байгааг тань би мэдэж байна, гэхдээ би түүнийг удаан хугацаанд мэдэлдээ байлгах эсэхдээ эргэлзэж байна. Хэрэв тиймэрхүү ойр байх явдал Альберт гүн шиг ийм оргилуун сэтгэлтэй хүнд аюулгүй байлаа ч гэсэн би энэ сайхан зорилгод амьдралаа зориулах зориг алга. Би өөрөө өөрийгөө мэддэг хүн биш гэж тайлбарласанд

	— Аяа, тэнгэр минь! Консуэло та юу хэлнэ вэ? Миний хэлснийг ойлгоогүй хэрэг үү? Эсвэл та өөрийгөө чөлөөтэй, сэтгэл зүрхний ямар ч холбоо байхгүй, ямар ч үүрэг уялга байхгүй, гэр бүл ч байхгүй гэж мэхэлсэн хэрэг үү? гэв. 

	— Тэгэхдээ эрхэм гүн минь, надад амьдралын зорилго, авьяас сонирхол, мэргэжил бий. Би хар багаасаа биеэ зориулсан урлагт зорьсон хүн гэж Консуэло гайхширан хэлбэл

	— Ай бурхан, та юу хэлнэ вэ! Та эргэж тайзанд гарах хэрэг үү? гэв. 

	— Хараахан мэдэхгүй байна. Би дахин тийшээ татагдахгүй байна гэж танд хэлсэн минь худал юм биш. Би тэр хатуу ширүүн замаар яваад аймшигтай зовлонг л эдэлсэн, тэгэхийн хажуугаар тэр ажлаас эгнэгт татгалзана гэж ам тангараг тавих нь миний хувьд хэтэрхий бүдүүн зүрх гаргасан хэрэг болох байх гэж бодож байна. Тэгэхдээ тайзан дээр эргэж гарлаа ч гэсэн, концертод тоглолоо ч гэсэн, хичээл заалаа ч гэсэн би дуучин хэвээрээ үлдэнэ, үлдэх ч ёстой. Тиймээ, би өөр юунд хэрэгтэй юм бэ? Түүнээс өөр хаана тэгж тусгаар байдлаа хадгалж чадах юм бэ? Хөдөлмөрт дассан, түүнийгээ л мөрөөддөг ухаан бодол минь өөр юу хийх юм бэ? гэхэд нь Христиан гүн харамсан дуу алдаж 

	— Ай Консуэло, Консуэло! Таны хэлдэг бүхэн үнэн. Гэтэл би таныг миний хүүд сэтгэлтэй гэж бодож байсан, тэгсэн чинь одоо харах нь ээ тийм биш юм байна гэвэл

	— Хэрэв би түүнд галтай дөлтэй дурлаж, түүнээсээ болоод өөрөө өөрийгөө ч мартахад хүрвэл гүн та юу хэлэх сэн бол? Та намайг энэ хүний дэргэд үүрд бай гэж гуйж байгаа бол ямар ч хүүхэн Альберт гүнд хайртай болохгүй гэж үзэж байгаа юм биз дээ? гэж Консуэло тэвчээр алдан асуулаа. 

	— Яалаа гэж дээ, эрхэм Консуэло! Эсвэл би танд хангалттай тодорхой бус хэлсэн байна, эсвэл та намайг ухаангүй хүнд тооцож байна. Би таныг хүүд минь хайртай сайн болооч гэж гуйгаагүй гэж үү? Тэр зүй ёсны бөгөөд аргагүй хүндтэй холбоог горьдоогүй гэж үү? Та Альберттай хайртай болсон сон бол жаргалтай сайхан аж төрж алдар нэр, амжилт ялалт олохынхоо оронд өөр сайхан жаргалыг эдлэх л байсан. Гэтэл та өөрийн хувь заяа гэж хэлж байгаа тэр зүйлээсээ хүүг минь бодоод татгалзах аргагүй гэж үзэж байгаа бол түүнд хайргүй байгаа юм байна л даа!

	Энэ тайлбар сайхан санаат Христианы санаа зоригоос шалтгаалахгүйгээр жаахан хожуу гарч иржээ. Гэвч өвгөн язгууртан хүүгийнхээ жаргалын төлөө амьдралыг үздэг бүх үзэл, өөрийн давхаргын бүх бодлыг айх ч үгүй, үхтлээ дургүйцэх ч үгүйгээр золиосонд гаргажээ. Альберттай болон өөртэйгөө удтал зовлонтой тэмцэл хийсний эцэст тийм золиос гаргасан нь ёстой л сэтгэл зүрхэндээ бодсон зүйлээ хүч гарган байж амаар илэрхийлэн аюултай шийдвэр гаргасны баталгаа болгосон байна. 

	Христиан гүн хүүтэйгээ гэрлүүлэх зөвшөөрлийг гаргуулж чадахгүй нь гэж санагдмагц өвгөний царай өөрийн эрхгүй баярлан гэрэлтэж, түүнд нь ямархан нэгэн хачин сандрах байдал холилдон үзэгдсэн тэрхэн агшныг Консуэло мэдрэн гадарлажээ. 

	Консуэло ямар байдалтай байгаагаа хоромхон зуурт ойлгов. Ихэрхэг бардам, магадгүй жаахан хувиа хичээсэн зан өвгөний санал болгосон гэрлэлтийг дургүйцэн үзэх сэтгэлийг төрүүлжээ. 

	Консуэло саяны саналд балмагдсан хэвээрээ

	— Та намайг Альберт гүнгийн эхнэр болгохыг хүсэж байгаа юм биз дээ? Та намайг охиноо гэж үзэж, таны нэрийг нэрлүүлж явахыг зөвшөөрч, өөрийнхөө хамаатан садан, найз нөхдөдөө, намайг танилцуулах юм биз дээ?.. Ай, гүн та, өөрийнхөө хүүд юутай хайртай вэ, таны хүү танд ямар их хайртай байвал зохих юм бэ? гэж хэлэв. 

	— Консуэло та үүнийг тийм ер бусын ууч сэтгэл гэж үзэж байгаа бол энэ зүйл таны сэтгэлд ойлгогдохгүй юм уу танд таалагдахгүй байгаа юм байна л даа. 

	Консуэло түр зуур чимээгүй болж гараараа нүүрээ даран байснаа:

	— Гүнтэн минь ээ, би яг л зүүдэлж байгаа юм шиг байна. Таны эцэг ёсны хайраар золиосолж байгаа зүйлийг би зориглон хүлээн авахад хүрвэл миний амьдрал доромжлолоор дүүрэн явах болно доо гэж бодохоос өөртөө бахдах сэтгэл минь өөрийн эрхгүй дургүйцэл болох юм гэж хэлсэнд 

	— Эцэг хүү хоёр гэрлэлт, гэр бүлийн хамгаалалдаа авчихсан хойно Консуэло таныг хэн басамжилж зүрхлэх юм бэ? гэв. 

	— Гүнтэн минь, авга эгч яагаа вэ? Энэ хүн танайд төрсөн эхийг төлөөлж байгаа хүн шүү дээ. Саяын бидний ярьдаг зүйлийг огтхон ч дургүйцэхгүй байх юм гэж үү дээ?

	— Тэр тань таныг л зөвшөөрнө гэж ам өгвөл бидний гуйлттай хавсраад явчих хүн байгаа юм. Та хүний хэрээс хэтэрсэн юм битгий шаардагтун. Дурласан хар хүү ч тэр, эцэг нь тэр дорд үзэгдэхийг даагаад өнгөрч чадах юм аа гэхэд манай эгч дааж барахгүй. Тэгэхдээ бид амжилт олно гэдэгт итгэсэн хойноо түүнийг тантай сайхан найрамдуулаад орхино, охин минь, 

	— Гүнтэн минь ээ. Альберт гүн намайг өөртөө хайртай гэж танд хэлсэн байх нь ээ дээ? гэж Консуэло чичрэн байж өвгөнд хэлбэл гүн нэгэн юмыг гэнэт санаад

	— Үгүй ээ, чухам таныг л татгалзаж саатуулаад байна гэж Альберт хэлсэн. Надад түүнийг зуу дахин хэлсэн, гэхдээ би түүнд нь итгээгүй. Таны түүнд хандахдаа хөндийвтөр байдгийг таны гүдэс шулуун, таны даруу томоотой зангаас болж байгаа юм гэж хэлсэн. Тэглээ ч гэсэн таныг эргэлздэгээс тань болиулаад таны татгалзаж байгаа зүйлийг зөвшөөрүүлж чадна гэж бодож явсан шүү гэв. 

	— Өнөөдөр бидний гадуур явсны талаар танд юү гэж хэлэв дээ?

	— «Хайрт эцэг минь, түүнээс надад сайн болох гэсэн сэтгэлийг бардам зан, дургүй хоёрын аль нь халхлаад байгааг мэдэх юм гэвэл оролдоод үзэх л байна, та туршаад үзэгтүн» гэсэн хэдхэн үг л хэлсэн. 

	— Аяа, гүн та, би өөрөө ч мэдэхгүй байна гэж намайг хэлбэл миний талаар юу бодох вэ?

	— Хайрт Консуэло минь, би үүнийг дургүй байна л гэж бодно. Ай, муу хүү минь, хөөрхий жаал хүү минь дээ! Хувь заяа нь яасан харамсалтай вэ! Дурласан ганц хүүхэн нь хариу дурлахгүй байдаг. Ийм золгүй байх л бидэнд хүрээд илүү гарна. 

	— Бурхан минь! Гүн та намайг үзэн ядаж таарна, та бахдах сэтгэлээ золиосонд гаргаж байхад миний гэдийх зан хөдлөхийг та ойлгохгүй байна. Над шиг хүүхэнд бахдах сэтгэл байх үндэс тун бага байх ёстой гэж танд бодогдож байгаа байх. Гэтэл таныг ялагчаар гарсан тэр хатуу тэмцлээс ч багагүй ширүүн тэмцэл миний дотор явагдаж байна. 

	— Тиймээ, би үүнийг ойлгож байна. Синьора та намайг ийм нандин зүйл дээр тулгуурласан бахдах сэтгэлийг үнэлэн үзэж чадахааргүй цэцэн цэлмэг ухаан, шулуун шударга зан, харамгүй байдлыг бага хүндэтгэдэг хүн гэж битгий бодогтун. Гэхдээ эцгийн хайр ялж чадсан юмыг (би тантай бүр ний нуугүй ярьж байгааг харж байгаа биз дээ) эмэгтэй хүний хайр ч ялж чадна гэж бодож байна. За яах вэ, Альбертын бүх амьдрал, та бид хоёрын ч гэсэн амьдрал саруул мэргэн ухаантай тэмцэлдсэн тэмцэл байж гэж бодвол бид гурав ч гэсэн, миний эгч ч гэсэн удаан хугацаанд их зовлон эдлэх байсан биз. Гэтэл бидний харилцан хайртай нь цэвэр ариун сэтгэл нь, бие биедээ үнэнч нь бүх дээд зиндааныхнаас ч хүчтэй болоход маань туслахгүй гэж үү дээ! агуу их хайрын дэргэд таны өөрийн болоод бидний төлөө тэгтэл их айж байгаа тэр гай өчүүхэн зүйл юм. Гэвч Консуэло та энэ агуу их хайрыг сэтгэлийнхээ гүнээс гуних айх зэрэгцэн эрэх боловч тэр зүйл тань нэгэнт байхгүй учраас олох аргагүй байна. 

	Консуэло зүрхэн тушаагаа гараа хүчтэй дарж Тиймээ, ганц үүнд л хамаг саад тотгор нь байгаа юм. Бусад бүгд нь юу ч биш. Надад ч гэсэн мухар сүсэг байсан. Та намайг өрсөнтэйгөө адил сүрлэг баатарлаг байхын тулд тэр мухар сүсгээ хэрхэн хаявал зохих үлгэр жишээг үзүүлж байна. Бид миний дотоод сэтгэл, миний хуурмаг ичгүүрийн тухай цаашид ярихаа больё. Миний ирээдүй, миний дуртай урлагийн талаар ч ярилцахаа больё гээд санаа алдаж

	— Би хэрэв... хэрэв... Альбертад хайртай сан бол үүнээсээ татгалзаж ч магадгүй сэн! Миний мэдье гэсэн зүйл энэ л байна. Гүн та миний хэлэхийг сонсогтун. Би энэ тухай өөрөө зуу дахин асуусан боловч таны зөвшөөрсөн сэтгэлийн одоо өгч байгаа шиг амар тайвныг надад хэзээ ч өгсөнгүй. Зөвхөн энэ асуулт л ухаангүй, гэмт хэрэг юм шиг санагдаж байсан урьдын үед би олигтой юм бодож хэрхэн чадах билээ? Харин одоо би өөрийнхөө учрыг олж, шийдэж ч чадах болсон шиг байна. Би ер нь энэ хүнд хязгааргүй үнэнч байна уу, үгүй юу, түүний сайн сайхан талаас үүссэн хэмжээлшгүй хүндэтгэл надад байна уу, үгүй юу, энэ их талтай байдал, үг яриа нь намайг хачин эзэмдээд байгаа сэлт нь хайр дурлал мөн үү, зүгээр шагшин бахдаж байгаа явдал уу гэдгийг мэдэж бодол санаагаа төвлөрүүлэхийн тулд хэд хоногийн чөлөө олгоно уу? Гүнтэн минь, би энэ бүхнийг мэдэрч байна, гэхдээ өгүүлшгүй аймшиг, гүн уйтгар, оргилууны хувьд бага ч гэсэн нэлээн зөөлөн, үүнтэй адилгүй үлэмж нинжин хайрын тухай дуртгал (сайхан санаат эрхэм минь, би танд нуухгүй хэлж байна) миний дотор тэмцэлдэж байна гэв. Христиан гүн өрөвдөнгүй байдлаар:

	— Та бол хачин сайхан санаатай бүсгүй юм! Таны яриа хөөрөө, бодол санаанд юутай их цэцэн цэлмэг, өвөрмөц, ухаан байна вэ! Та олон юмаараа миний дүү Альберттай адилхан юм, харин таны сэтгэл түгшүүртэй итгэлгүй байдаг нь надад миний эхнэр, миний сайхан санаат гунигтай гоо үзэсгэлэнт Бандыг санагдуулж байна. Ай Консуэло минь! Та миний сэтгэлд юутай аятайхан хэр нь юутай гунигтай дуртгал төрүүлнэ вэ! Би уг нь танд шийдэмгий биш зангаа ялж дийлэгтүн, болгоомжилдгоо болигтун, таныг хүндэтгэн биширдэг энэ хөөрхий амьтныг хайрлагтун, сайхан сэтгэл, ууч хайр, өрөвдөх бодлоор энэ хүнийг хайрлагтун гэж л хэлэх гэсэн юм! Магадгүй, энэ хүн таныг жаргуулахгүй байж ч болно, гэхдээ та түүнийг аварснаараа хойд төрөлдөө хариу буян эдэлнэ. Харин та надад үүрэг уялга, нөхөрлөлийн сэтгэлээр хандаж байсан ээжийг нь санагдууллаа. Тэр нь над шиг ийм энгүүн, санаа амар, аймхай хүнд өөрийнхөө сэтгэлийн тэмүүлэлтэй адил оргилуун цоглог дурлалаар дурлаж чадахгүй байсан юм. Эцэстээ хүртэл надад үнэнч, сэтгэлтэй байсан хэр нь ямар их шаналсан гэх вэ! Ай халаг! Миний хувьд түүний дурлал баяр баясгалан ч, зовлон зүдүүр ч байсан бол тогтвортой зан нь бардан бахархах, гэмших зүйл байж билээ. Түүнийг уйтгараасаа болж нас барахад миний сэтгэл үүрд эвдрэн хоцорч билээ. Консуэло та одоо намайг өчүүхэн, үл мэдэгдэм, үхширмэл амьтан байгаа бол нэг ихээр гайхагтун. Би хүн амьтны ой ухаанд оромгүйгээр шаналсан. Үүнийгээ би нэг ч хүнд хэлээгүй. Танд л анх удаагаа айж дагжин хэлж байна. Тиймээ тийм, уй гашуунаас нүд минь анилдаж, хүү минь ч хувь заяаныхаа хүндэд дарагдан үхвэл үхэг, би таныг биеэ золиосол гэж ятгаж чадахгүй, тийм золиосыг хүлээж ав гэж Альбертыг шаардахгүй! Байгалийн жамыг албадах, сэтгэлийн ханашгүй шаардлагатай тэмцэх нь ямаршуу хэцүү болохыг их сайн мэднэ. Охин минь, энэ бүгдийг айван тайван бодогтун гэж хэлээд өвгөн гүн нулимс асгаруулан түүнийг цээжиндээ шахан тэвэрч, цэвэрхэн сайхан духан дээр нь эцгийн хайраар үнсээд

	— Тэгсэн нь дээр. Хэрэв таныг явж явж татгалзлаа гэхэд угаас тайван бус байж сурсан тэр өнөөдөр дуулсантайгаа адилаар энэ аймшигт мэдээнд тийм ихээр хэлмэгдэхгүй байх гэв. 

	Тэр хоёр ийнхүү тохироод салцгаав. Бүрмөсөн эцэж догдолсон Консуэло, Анзолеттой мөргөлдчих вий гэж айгаад гудмаар сэмхэн явж шалавхан өрөөндөө ороод үүдээ түгжиж авлаа. 

	Бүсгүй биеэ жаахан тайтгаруулах гэж оролдов. Тэгснээ бүрмөсөн шалдаа бууснаа мэдээд орон дээрээ ойчиж, төдхөн хүч тамираа сэргээх нь байтугай барагдуулам зовуурьтай байдалд мансууран шилжив. Бид сэтгэл догдлуулсан асуудалдаа бэлэг дэмбэрэлтэй хариу олж үзэхийг горьдон унтаж, нойрон дундаа мэргэн ухаан төрөөсэй гэж боддог лугаа адилаар Альбертыг бодон унтахыг хүсжээ. Гэвч хэдэн цагийн турш үргэлжилсэн тасалданги зүүдэнд нь Альберт бус Анзолето л үзэгдээд салсангүй. Венец, Корте-Минелли, санаа амар, баяртай, яруу сайхан анхныхаа дурлалыг үзэж зүүдлэв. Сэрэхийн тоолонгоор Альбертын тухай бодол нь хийлийн аялгуу эл хуль нүхний цуурайнд арав дахин их чимээтэй болж, үхэгсдийн сүүдэр сүнсийг дуудан, Зденкийн шинэхэн булшин дээр ухилан байсан аягүй зэвүүн агуйн тухай бодолтой заавал холбогдох ажээ. Консуэло тэр байдлыг дүрслэн бодох тутамд айх, гуних нь хайрлах сэтгэлийг нь хөндөлсөн хааж байв. Зайлшгүй заяах ирээдүй нь гагцхүү ёозгүй харанхуй, цусан өнгөөр бодогдож байхад аз жаргал төгс байсан цэлмэг саруул өнгөрсөн үе нь цээж дүүрэн чөлөөтэй амьсгалуулж зүрхийг нь баяртай цохилуулж байх нь тэр. Өнгөрснийг өгүүлэх энэ зүүднээсээ өөрийнхөө дууг сонсож буй юм шиг бодогдон, тэр дуу нь чангаран чангарсаар эргэн тойрныг эзлээд, улам ч хүчирхэгжин тэнгэрт хадаж байх шиг санагдлаа. Харин агуй дотор хийл хөгжим гайхам сайхан эгшиглэсэн нь улам ч чанга нүргээнтэй болж, үхэхийн өмнөх хэржигнээтэй адилаар газрын хязгааргүй гүн рүү цуурайтан замхарлаа. 

	Энэ бүх бүдэг бадаг үзэгдэл Консуэлийг даанч их ядраасан тул түүнээс салах санаатай орноосоо бослоо. Нэг цаг болоод үдийн хоол барина гэж дохиолсон хонх жингэнэж эхлэхийг сонсмогц нөгөө л юмаа бодсон хэвээрээ хувцаслаж эхэллээ. Гэтэл нэгэн хачин юм тохиолдсон нь амьдралдаа анх удаа өөрийгөө толинд харж сонирхсон явдал байв. Тийнхүү сэтгэл догдлуулсан асуултыг анхаарснаасаа ч илүүгээр үс гэзэг, нүүр царайгаа засаж янзлав. Тэр нь өөрийн мэдэлгүй бие хаагаа өөд татаж, улам сайхан байхыг хүсэв. Ингэж гэнэт маяглах сэтгэл дарагдашгүй сэргэж ирсэн нь өөртөө дурласан өрсөлдөгч харчуулын тачаалыг бадраан, хардах бодлыг нь дэврээх гэсэн хэрэг биш бөгөөд ер нь тэр хоёрын нэгийг л бодсон, нэгийг л бодож чадах байжээ. Альберт хэзээ ч түүний гадаад байдлын талаар ганц боловч үг дуугарч байсан удаагүй билээ. Тэр нь хэт дурандаа автагдаад түүнийг хэрэг дээрээ байгаагаас нь илүү сайханд тооцож байсан ч байж болох юм. Гэвч бодол нь даанч оргилуун, хайр нь тун ч агуу байсан учир дурласан хүний баяртай нүдээр юм уу жүжигчин хүний сорих харцаар харж гутаахаасаа айжээ. Консуэло нь түүний хувьд цаг үргэлж үүлэн хөшгөөр бүрхмэл байсан бөгөөд тэр хөшгийг нэвт ширтэж зүрхлэхгүй, нүд гялбам туяа тойрон хүрээлж байна гэж боддог байжээ. Альберт хүүхний гадна талын өөрчлөлтийг анхаардаггүй байж. Түүнд хүүхэн хэзээд нэг л янзаараа байгаа юм шиг санагдана. Бүсгүйг өнгө зүсгүй цонхигор, хатангир, чалхгүй, үхэлтэй тэмцэлддэг, эмэгтэй хүн гэхээс хий үзэгдэлд илүү адилтган хардаг байв. Тэгэхийн цагт анхааралтай, бүр түгшүүртэйгээр шинж байдлыг нь ажиглан, өвчин эмгэгийн их ч бай, бага ч бай хүндрэл байна уу гэж эрэхдээ их муухай болсныг нь, магадгүй айдас юм уу дургүй хүргэхийг нь анзаардаггүй байлаа. Консуэлод залуугийн нэг золбоо бий болсон үед ч гэсэн үүнээсээ болоод гадаад үзэмжээ алдсан хожсоныг нь ч эс анзаарна. Альбертын хувьд тэр нь амьдадаа ч, үхсэн хойноо ч залуу зандан насны дээд оргил, зүйрлэшгүй сайхны дээд илрэл байжээ. Чухам ийм учраас Консуэло толины өмнө эргэлдэж байхдаа Альбертын тухай ердөө ч бодсонгүй. 

	Анзолетын хувьд гэвэл байдал шал өөр байжээ. Консуэлийг сайхан уу, муухай юу гэдгийг тогтоох гээд шийдэж чадахгүй байгаа тэр өдрөө юутай их анхааралтай ажиж ширтдэг байв аа. Бүсгүйн гадна байдлын өчүүхэн төдий зураас бүрийг, өөрт нь таалагдах гэсэн өчүүхэн төдий чармайлт бүрийг юутай лут ажиж мэддэг байв аа. Бүсгүйн гар хөл, алхаа гишгээ, сайхан зохицсон царай зүс, өнгө хоршил, хувцасных нь өчүүхэн нугалаа бүрийг юутай сайн мэддэг байв аа. Түүний гадаад үзэмжийг юутай их сэтгэл хөөрөн магтаж, түүний өөдөөс юутай их янаг энхрий ширтдэг байв аа! Цэцэн цэлмэг бүсгүй тэр үед нь зүрхнийхээ булгилан догдлохыг ойлгодоггүй байжээ. Одоо ч гэсэн ойлгохыг хүсэхгүй байсны зэрэгцээгээр одоохон Анзолето ороод ирэх болов уу гэж бодмогцоо зүрх нь нөгөө л хуучных шигээрээ булгилахыг мэдэв. Консуэло өөртөө уурлаж, ичиж эвгүйрхсэндээ улайж, ердөө л ганц Альбертад зориулан гоёж гоодохыг хичээв. Тэглээ яалаа ч гэсэн үс гэзэг, туузаа янзалж, тэр ч байтугай Анзолетод таалагддаг харцаа хүртэл янзтай болгохыг оролдов. «Ай халаг! Ай халаг! Би ганцхан л түүнийг бодох ёстой хүн юм байхдаа, урьдын жаргал нь энэ хүний үзэн ядах, шинээр хайрлана гэж амлахаас илүүгээр намайг эрхэндээ авах учиртай юм байхдаа? Ирээдүй өөдөө хэчнээн ч ширтлээ гэсэн түүнгүй л бол ганцхан аюул аймшиг, цөхрөл тохиолдоно гэж бодогдоод байх юм. Гэвч түүнгүй бол тэр ирээдүй ямар байх бол оо? Венецийн сайхан өдрүүд эргэлт буцалтгүй одож, гэм хоргүй ёс бидэн хоёрын дунд байдаг нь үүрд үгүй болж, Анзолетын сэтгэл завхай зайданд автагдаж, түүний энхрийлэх хайрлах нь зөвхөн намайг доромжлох зүйл болж, миний амьдрал ч гэсэн цаг мөч тутамд ичих, атаархах, айх, гэмших бодолд хордсон байгаа юм биш үү?» гэж хувцаслаж дуусаад, толиноос холдох зуураа бодов. 

	Консуэло сэтгэл дотроо ямар ямар юм болж байгааг нарийн чанд мэдэж аваад, би Анзолетын хувьд огтхон ч төөрөлдөөгүй байгаа юм байна, түүнд талтай сайн байснаас минь ор мөр ч үлдээгүй юм байна гэж ойлгож авав. Бүсгүй түүнд одоо дурлахаа нэгэнт больж түүнийг улам ч завхай болгож таарах ирээдүйн талаар бодож байхдаа түүнээс айж, бараг л үзэн ядавч өнгөрснийг бодоод ирмэгцээ түүнийг маш их бишрэн хүндэтгэж, амьдралаасаа ч, сэтгэлээсээ ч суга татан хаяж чадахгүй байжээ. Тэр нь одоо бүсгүйн хувьд хайртай хүн, жаргалтай цагийг нь санагдуулдаг зураг шиг болсон нь бэлэвсэн эмэгтэй шинэ нөхрөөсөө нууцгайлан байж хуучин нөхрийнхөө дүр зургийг энхрийлэн ширтэж, миний сэтгэлд үхсэн нь амьд байгаагаас илүү байр эзэлж байгаа юм байна гэж боддогтой адил мэт ажээ.

